ಜೈಸಿದನಾಯ್ಕಾ : ಮುನ್ನುಡಿ (ಮೊದಲ ಮುದ್ರಣಕ್ಕೆ ಬರೆದುದು)
ಚಂದ್ರಶೇಖರ ಕಂಬಾರರ ನಾಟಕ ಪ್ರಪಂಚ ವಿಸ್ತಾರವಾದದ್ದು; ವೈವಿಧ್ಯಮಯವಾದದ್ದು. ‘ಋಷ್ಯಶೃಂಗ’ದಂಥ ತಮ್ಮ ಮೊದಲ ಜಾನಪದ ಶೈಲಿಯ ನಾಟಕವನ್ನು ರಚಿಸಿದ ಕಂಬಾರರು, ನಂತ ‘ನಾರ್ಸಿಸಸ್‌’ ಹಾಗೂ ‘ಚಾಳೇಶ’ದಂಥ ಅಸಂಗತ ನಾಟಕಗಳಿಗೂ ಸಹ ಜಾನಪದ ಸೊಬಗನ್ನು ತೊಡಿಸಿದರು. ಈ ನಾಟಕಗಳಲ್ಲಿ ನಮ್ಮ ಸಮಕಾಲೀನ ಕಾವ್ಯಕ್ಕೆ ವಿಶಿಷ್ಟವಾಗಿರುವ ವೈಯಕ್ತಿಕ ಪ್ರಜ್ಞೆ ಹಾಗೂ ಜಾನಪದ ಶೈಲಿಯ ಒಂದು ಮಿಳಿತವನ್ನು ನಾವು ಕಂಡರೂ, ನಂತರ ಬಂದ ‘ಜೋಕುಮಾರ ಸ್ವಾಮಿ’ ಕಂಬಾರರನ್ನು ಜಾನಪದ ಶೈಲಿಯತ್ತ ತಿರುಗಿಸಿ ಪರಿಪೂರ್ಣ ರಂಗ (total theatre) ಕಡೆಗೆ ಇವರಿಗಿರುವ ಒಲವನ್ನು ತೀವ್ರಗೊಳಿಸಿದ್ದು ಸುದೈವ. ಅಂದರೆ ಜಾನಪದ ರಂಗವನ್ನು ಸಂಪೂರ್ಣವಾಗಿ ಅವತರಿಸಹೊರಟು ವೈಯಕ್ತಿಕ ಪ್ರಜ್ಞೆಯ ಎರಡು ನಾಟಕಗಳನ್ನು ರಚಿಸಿದ ನಂತರ ಅವರ ‘ಜೋಕುಮಾರ ಸ್ವಾಮಿ’ಯಲ್ಲಿ ಪ್ರಥಮ ಬಾರಿಗೆ ಎರಡು ವಿಶಿಷ್ಟಗುಣಗಳನ್ನು ಕಾಣುತ್ತೇವೆ : ವೈಯಕ್ತಿಕತೆಯ, ಸಂಕುಚಿತ ಆವರಣದಿಂದ ಸಾಮಾಜಿಕತೆಯತ್ತ ನಡೆಯುವ ನಾಟಕಕಾರರರ ಪ್ರಜ್ಞೆಯ ಪಲ್ಲಟ ಹಾಗೂ ‘ಋಷ್ಯಶೃಂಗ’ದ ದಟ್ಟ ಸಾಂಕೇತಿಕತೆಯಿಂದ ಬಿಡುಗಡೆ ಪಡೆದು ಸಮುದಾಯದ ಸಂವಹನಕ್ಕೆ ಹೆಚ್ಚು ಒತ್ತು ಕೊಟ್ಟದ್ದು. ಇದೇ ರೀತಿಯ ಒಂದು ಮಹತ್ವದ ಪಲ್ಲಟ ಈ ನಾಟಕಕಾರರ ಕಾವ್ಯದಲ್ಲಿಯೂ ನಡೆದು ನವ್ಯ ಕಾವ್ಯದಲ್ಲಿ ಕಂಬಾರರಿಗೆ ಒಂದು ವಿಶಿಷ್ಟ ಸ್ಥಾನವನ್ನು ದೊರಕಿಸಿ ಕೊಟ್ಟಿರುವುದರಿಂದ ಈ ಸಾಹಿತಿಯ ಸಾಹಿತ್ಯದ ಅಭ್ಯಾಸದಲ್ಲಿ ಈ ಘಟ್ಟ ಒಂದು ಮಹತ್ವದ ಸ್ಥಾನ ಪಡೆಯುತ್ತದೆ. ಇದು ಬದಲಾವಣೆಯ ಅಥವಾ ಪ್ರಚಾರದಲ್ಲಿರುವ ಭಾಷೆಯಲ್ಲಿ ಹೇಳುವಂತೆ, ಹೊಸ ತಿರುವಿನ ಬಿಂದುವಲ್ಲ;  ಆದರೆ ಬೆಳವಣಿಗೆ ಹಂತದ ಒಂದು ಪಾವಟಿಗೆ. ‘ಹೇಳತೇನ ಕೇಳ’ದಂಥ ಸುದೀರ್ಘವಾದ ಲಾವಣಿಯನ್ನು ಬರೆದ ನಂತರ ಕಂಬಾರರು ಹೆಚ್ಚು ಹೆಚ್ಚಾಗಿ ಕಾವ್ಯ ಹಾಗೂ ನಾಟಕಗಳತ್ತ ವಾಲಿರುವುದಕ್ಕೆ ಕಾರಣ, ಅನುಭವದ ಒಟ್ಟಂದದ ಧ್ವನಿಯನ್ನು ಹಿಡಿದಿಟಬೇಕೆಂಬ ತವಕ. ‘ಜೋಕುಮಾರ ಸ್ವಾಮಿ’ ತನ್ನ ಎಲ್ಲ ಶಕ್ತಿಗಳೊಡನೆ ಹೊರಬಂದರೂ ಅದರ ಲಾಲಿತ್ಯ ನಾಟಕದ ಮೂಲ ಸಮಸ್ಯೆಯನ್ನೇ ಮಸುಕಾಗಿಸಿತೆಂಬುದನ್ನು ನಾವು ಮರೆಯುವಂತಿಲ್ಲ. ಅದರಲ್ಲಿ ಬರುವ ನಪುಂಸಕ-ಗೌಡ, ವ್ಯವಸ್ಥೆಯ ಸತ್ವಹೀನತೆಗೆ ಸಂಕೇತವಾ ಗಿ ಮೂಡಿಬಂದರೂ ಕೊನೆಗೆ ಬರುವ ಕ್ರಾಂತಿಯ ವಿಫಲತೆ, ಗೌಡತಿ ಹಾಗೂ ಕ್ರಾಂತಿವೀರನ ಪ್ರೇಮದ ಆಳದ ಇದಿರು ಮಬ್ಬಾಗಿಬಿಡುತ್ತದೆ. ಪ್ರಕ್ರಿಯೆಯಲ್ಲಿ ಸಾಗಿ ಕಲೆಯ ಗುಟ್ಟನ್ನು ಕಂಡುಕೊಳ್ಳುವ ಕಲಾಕಾರನಲ್ಲಿ ಇಂಥ ಊನಗಳು ಮುಂದಿನ ದಾರಿಯನ್ನು ಸರಳಗೊಳಿಸುತ್ತವೆ. ಅದರಲ್ಲಿಯೂ ಎರಡು, ಮೂರು, ವಿರುದ್ಧ ದಿಶೆಯಲ್ಲಿ ಎಳೆಯುವ ವಸ್ತುಗಳನ್ನು ನಾಟಕದ ಅವಿಭಾಜ್ಯ ಅಂಗವೆಂಬಂತೆ ಹೆಣೆಯಲು ಯತ್ನಿಸುವ ಕಂಬಾರರಂಥ ನಾಟಕಕಾರರಲ್ಲಿ ಇದು ಅವರ ಸಾಹಿತ್ಯದ ಮುಂದಿನ ದಾರಿಯನ್ನು ನಿಚ್ಚಳವಾಗಿ ತೋರಿಸಿತು. ನಾನು ಹೇಳುವ ಈ ಮಾತು ಕಂಬಾರರ ಇಲ್ಲಿಯವರೆಗಿನ ನಾಟಕಗಳ ಮೂಲವಸ್ತುಗಳು ಹಾಗೂ ಅವುಗಳ ಅಭಿವ್ಯಕ್ತಿಗಾಗಿ ಅವರು ನಡೆಸಿದ ಪ್ರಾಮಾಣಿಕ ಪ್ರಯತ್ನವನ್ನು ಗಮನಿಸಿದಾಗ ವ್ಯಕ್ತವಾಗುತ್ತವೆ. ‘ಋಷ್ಯಶೃಂಗ’ದಲ್ಲಿರುವ fertility ಮತ್ತು ಕಾಮದ ಬಗೆಗಿನ ಸಹಜ ಅಸಹಜತೆಗಳ ಬಗೆಗಿನ ಚಿಂತನೆ ‘ಜೋಕುಮಾರ ಸ್ವಾಮಿ’ಯಲ್ಲಿ ಸಮಾಜದ ಬಂಧನಗಳನ್ನು ಕಿತ್ತೆಸೆಯುವ ಕಾಮ ಹಾಗೂ ಕ್ರಾಂತಿಯ ಮೂಲ ಮತ್ತು ವಿಫಲತೆಯನ್ನು ಹುಡುಕುವ ಚಿಂತನೆಯಾಗಿ ಪರಿವರ್ತನ ಹೊಂದುತ್ತದೆ. ಇಷ್ಟಲ್ಲದೇ ಈ ಎರಡೂ ನಾಟಕ ಅಭಿವ್ಯಕ್ತಿಯ ರೀತಿಗಳಲ್ಲಿಯೂ ಒಡೆದು ಕಾಣುವಂಥ ಭಿನ್ನತೆಯಿದೆ. ‘ಋಷ್ಯಶೃಂಗ’ದ ವಸ್ತು ಹುಡುಕಾಟವೂ ಆಗಿರುವುದರಿಂದ ಮುದಿಗೌಡ ಈ ಕಾರಣಕ್ಕಾಗಿಯೇ ಸಾಂಕೇತಿಕ ಅರ್ಥಗಳನ್ನು ಪಡೆಯುತ್ತ ಹೋಗಿ ನಾಟಕದ ಪಾತ್ರವಾಗಿ ತೆಳುವಾಗುತ್ತಾನೆ. ಆದರೆ ‘ಜೋಕುಮಾರ ಸ್ವಾಮಿ’ಯಲ್ಲಿ ಜಾನಪದಜಾಡಿಗೆ ಮಾತ್ರ ಸಾಧ್ಯವಿರುವ ಪಾತ್ರಗಳ ನಿರ್ದಿಷ್ಟತೆ ಒಂದು ಮಟ್ಟದಲ್ಲಿ ಖಚಿತವಾಗಿಬಿಡುವುದರಿಂದ ಒಟ್ಟಂದದಲ್ಲಿ ನಾಟಕ ಹೆಚ್ಚಿನ ಜನರಿಗೆ ಮುಟ್ಟುವಂತೆಯೂ ಆಯಿತು. ಕಂಬಾರರ ಈ ನಾಟಕ ರಂಗದ ಮೇಲೆ ಯಶಸ್ವಿಯಾದಷ್ಟು, ಅವರ ಅಲ್ಲಿಯವರೆಗಿನ ನಾಟಕಗಳು ಈ ಕಾರಣಕ್ಕಾಗಿಯೇ ಪ್ರಾಯಶಃ ಯಶಸ್ವಿಯಾಗಿರಲಿಲ್ಲ. ಉತ್ತರ ಕರ್ನಾಟಕದ ಜಾನಪದದ ಸೊಬಗನ್ನೆಲ್ಲ ಸೂರೆಗೊಂಡು ಬಂದ ಈ ನಾಟಕ ಬಹಳ ಕಾಲದವರೆಗೆ ಉಳಿಯಬಲ್ಲುದಾಯಿತಲ್ಲದೇ, ನಾಟಕದಲ್ಲಿ ಸಂಗೀತದ ಮಾಧುರ್ಯವನ್ನು ಆಧುನಿಕ ಪ್ರಜ್ಞೆಯೊಂದಿಗೆ ಕನ್ನಡ ರಂಗಭೂಮನಿಗೆ ಬರಮಾಡಿಕೊಂಡಿತು. ‘ಹೇಳತೇನ ಕೇಳ’ ಲಾವಣಿಯಲ್ಲಿಯ ಮಾಧುರ್ಯದೊಂದಿಗೆ, ಆಧುನಿಕ ಪ್ರಜ್ಞೆಯ ಆಳದೊಡನೆ ‘ಜೋಕುಮಾರ ಸ್ವಾಮಿ’ ರಂಗವನ್ನೇರಿದಾಗ ಪ್ರೇಕ್ಷಕರನ್ನು ಸಹಜವಾಗಿ ಬೆರಗುಗೊಳಿಸಿತು.
ಕಂಬಾರರ ನಾಟಕ ಪ್ರಪಂಚದಲ್ಲಿಯ ಈ ಎಲ್ಲ ಬೆಳವಣಿಗೆಯನ್ನು ಹಾಗೂ ಅವರ ಕಾವ್ಯ ಮತ್ತೂ ನಾಟಕ ಪ್ರಜ್ಞೆಯಲ್ಲಿ ನಡೆಯುತ್ತಿರುವ ಪಲ್ಲಟಗಳನ್ನು ಮೊದಲಿನಿಂದಲೂ ಕುತೂಹಲದಿಂದ ವೀಕ್ಷಿಸುತ್ತ ಬಂದಿರುವ ನನಗೆ ಈಗಿನ ನಾಟಕ ‘ಜೈಸಿದನಾಯ್ಕಾ’ ಅವರ ಬೆಳವಣಿಗೆಯ ಹಂತದ ಮತ್ತೊಂದು ಮಹತ್ವದ ಮೆಟ್ಟಿಲಾಗಿ ತೋರುತ್ತದೆ. ಪ್ರಾಯಶಃ ಜಾನಪದದ ಸಡಗರವನ್ನು ಬಿಟ್ಟು, ಅದರ ಸತ್ವದೊಂದಿಗೆ ಸಾಮಾಜಿಕ ನಾಟಕವಾಗಿ ಹೊರಬಂದಿರುವ ಕನ್ನಡದ ಪ್ರಥಮ ನಾಟಕ ‘ಜೈಸಿದನಾಯ್ಕಾ’. ಇಂಥ ಒಂದು ಕೃತಿಯನ್ನು ರಚಿಸಬೇಕೆನ್ನುವ ತುಡಿತ ಕಂಬಾರರ ಈ ಮೊದಲಿನ ನಾಟಕಗಳಲ್ಲಿಯೇ ಸ್ಪಷ್ಟವಾಗಿ ಕಾಣುತ್ತದೆ. ಅದರ ಮೂಲ ತಯಾರಿಗಾಗಿಯೇ ನಾನು ಈ ಮೊದಲು ಗುರುತಿಸಿದ ಪ್ರಜ್ಞೆಯ ಪಲ್ಲಟ ನಡೆಯುತ್ತದೆ. ಕಂಬಾರರ ಜಾನಪದ ತಂತ್ರದ ನಾಟಕಗಳು ರಂಗವನ್ನೇರಿದಾಗ ಅಂಥ ಒಂದು ತಂತ್ರ ಮತ್ತು ಪ್ರಜ್ಞೆ ಆಧುನಿಕ ಪ್ರಜ್ಞೆಯನ್ನು ಸೆರೆಹಿಡಿಯಬಹುದೆ ಎಂಬ ಅನುಮಾನ ಹಲವರಲ್ಲಿ ಮೂಡಿತ್ತು. ಹಾಗೆ ನೋಡಿದರೆ ‘ಋಷ್ಯಶೃಂಗ’ ನಾಟಕದ ಹುಡುಕಾಟದ ವಸ್ತುವಿನ ಬಗ್ಗೆ ಗಂಭೀರವಾಗಿ ಯೋಚಿಸದೇ ಹುಟ್ಟಿಸಿಕೊಂಡ ಅನುಮಾನವೂ ಇದಾಗಿತ್ತು. ಆದರೆ ‘ಜೈಸಿದನಾಯ್ಕಾ’ ಇಂಥ ಒಂದು ಅನುಮಾನ ಹುರುಳಿಲ್ಲದ್ದು ಎಂಬುದನ್ನು ಸಾಬೀತುಪಡಿಸಿದೆ.
‘ಜೈಸಿದನಾಯ್ಕಾ’, ಅನಭಿಜ್ಞವಾಗಿ ವಾಮಪಂಥೀಯದ ಕಡೆಗೆ ವಾಲಿರುವ ಸಿದನಾಯ್ಕ ಕೊನೆಗೂ ವರ್ತಮಾನದಲ್ಲಿ ನಿಜವಾಗಿರುವ ಸಮಾಜದ ಬಂಧನದಲ್ಲಿಯೇ ಸ್ಥಾಪಿತಗೊಳ್ಳಬೇಕಾಗುತ್ತದೆ ಎಂಬುದನ್ನು ತೋರಿಸುತ್ತದೆ. ಈ ಮೂಲ ವಸ್ತುವಿಗೆ ಎರಡು ಮಹತ್ವದ ಕುಡಿಗಳು ಒಡೆಯುತ್ತವೆ : ಈ ವರ್ತಮಾನವನ್ನು ಬದಲಾಯಿಸಲು ಬಾರದೆಂಬ ಸಿದನಾಯ್ಕನ ಅರಿವಿನ ಹಿಂದಿರುವ ಅನಿವಾರ್ಯದ ದುರಂತ-ಹಾಗೂ ಈ ಸ್ಥಿತಿಗೆ ಸಿದನಾಯ್ಕ  ಮುಟ್ಟಬೇಕಾದರೆ ನಾಟಕದಲ್ಲಿ ನಮ್ಮ ಸಮಾಜರಚನೆ ಹಾಗೂ ಮನಸ್ಸಿನ ಪಕಳೆಗಳು ತೆರೆದುಕೊಳ್ಳುವ ಬಗೆ. ಬರಗಾಲದ ಒಂದು ದಾರುಣ ಸ್ಥಿತಿಯಿಂದ ನಾಟಕ ಪ್ರಾರಂಭವಾಗುತ್ತದೆ. ನಾಟಕದ ಭೀಕರತೆಗೆ ಇಲ್ಲಿಯೇ ಅಡಿಪಾಯ ಹಾಕಿದರೂ ಒಂಕಾರಿ, ಈ ದಾರುಣತೆಯನ್ನು, ಭೀಕರತೆಯನ್ನು ತಗ್ಗಿಸುತ್ತಾನೆ. ಒಂಕಾರಿಯ “ಹುಚ್ಚು ಹಾಸ್ಯ” ನಾಟಕದುದ್ದಕ್ಕೂ ಈ ಕ್ರಿಯೆಯಲ್ಲಿ ನಿರತವಾಗುತ್ತದೆ. ಎಂಬುದನನ್ನು ಗಮನಿಸಬೇಕು. ಮುಖ್ಯವಾಗಿ ಸಿದನಾಯ್ಕನ ಕೊನೆಯ ಅರಿವಿಗೆ, ಇಲ್ಲಿಯ ಬರಗಾಲ, ದಾರುಣತೆ, ಹಾಗೂ ಜನರು ಕೇವಲ ಹಿನ್ನೆಲೆಯಾಗಿ ನಿಲ್ಲುವುದು ಅನಿವಾರ್ಯ ಹಾಗೂ ಸಮಂಜಸವಾಗಿರುವುದರಿಂದ ಒಂಕಾರಿ ಈ ನಾಟಕದ ಒಂದು ಮಹತ್ವದ ಪಾತ್ರವಾಗಿಯೂ ತಂತ್ರದ ಮಟ್ಟದಲ್ಲಿ ಒಂದು ದೊಡ್ಡ ಯಶಸ್ಸಾಗಿದ್ದಾನೆ. ‘ಋಷ್ಯಶೃಂಗ’ ಹಾಗೂ ‘ಜೋಕುಮಾರ ಸ್ವಾಮಿ’ಗಳಲ್ಲಿ ನಾಟಕದ ಮೂಲ ಉದ್ದೇಶ ಮಸುಕಾಗುವಂತೆ ಇಲ್ಲಿ ಆಗದಿರುವುದಕ್ಕೆ ಇದು ಒಂದು ಮಹತ್ವದ ಕಾರಣವಾಗಿದೆ. ಅಲ್ಲದೆ ‘ಜೈಸಿದನಾಯ್ಕಾ’ ನಾಟಕದಲ್ಲಿ ನಮ್ಮ ಅತ್ಯುತ್ತಮ ಸಾಮಾಜಿಕ ನಾಟಕ ಹಾಗೂ ಜಾನಪದ ತಂತ್ರದ ಒಂದು ಕಲಾತ್ಮಕ ಬೆಸುಗೆ ಏರ್ಪಟ್ಟಿದೆ. ಸಿದನಾಯ್ಕ ಹಾಗೂ ಗುರುವಯ್ಯನವರು ಹೊರಗಿನ ಶಕ್ತಿಗಳಾಗಿ ಪ್ರವೇಶಿಸಿ ನಾಟಕದಲ್ಲಿ ತಾದಾತ್ಮ್ಯತೆಯನ್ನು ಪಡೆಯುತ್ತಾರೆ. ಇದು ಜಾನಪದ ರಂಗಭೂಮಿಯಲ್ಲಿ ನಡೆಯುವ ಸಾಮಾನ್ಯವಾದ ಕ್ರಿಯೆ. ಆದರೆ ಒಟ್ಟು ನಾಟಕದ ಬಂಧ-ಮುಖ್ಯವಾಗಿ ನಾಟಕದ ಮೊದಲ ಭಾಗದ ರಚನೆ ನಮ್ಮ ಅತ್ಯುತ್ತಮ ಸಾಮಾಜಿಕ ನಾಟಕದ್ದಾಗಿದೆ. ಈ ಎರಡು ತಂತ್ರಗಳನ್ನು ನಾಟಕದಲ್ಲಿ ಬೆಸೆದಿರುವುದರಿಂದಲೇ ಗುರುವಯ್ಯನವರು ನಾಟಕದ ಮಧ್ಯದಲ್ಲಿ ಪ್ರತ್ಯಕ್ಷರಾಗಿ ಬಂದೂಕುಗಳನ್ನು ಪೂರೈಸುವುದು ಸ್ಥಾಪಿತವಾದ (established) ಒಂದು ಸಂಸ್ಥೆ ಬಂಡಾಯವನ್ನು ಅಡಗಿಸಿ ಅದರ ಸತ್ವವನ್ನೇ ಸ್ಥಾಪನೆಯ ಒಂದು ಭಾಗವನ್ನಾಗಿ ಮಾಡುವ ಅಮೂರ್ತ ಶಕ್ತಿಯಾಗಿ ಕಾಣುತ್ತಾರೆ.
ಮುಗ್ಧತೆಯೊಂದಿಗೆ, ಪರಿಣಾಮಗಳನ್ನು ಲಕ್ಷಕ್ಕೆ ತಂದುಕೊಳ್ಳದೇ ಕ್ರಾಂತಿಯನ್ನು ಪ್ರಾರಂಭಿಸುವ ಸಿದನಾಯ್ಕನಿಗೆ ಗುರುವಯ್ಯನವರು ಸಹಜವಾಗಿ ಸಹಾಯಕ್ಕೆ ಬರುತ್ತಾರೆ. ಆದರೆ ದೇಸಾಯರ ಸಾವು ಬಿಡುಗಡೆಗೆ ದಾರಿಯಾಗುವ ಬದಲು ಸಿದನಾಯ್ಕನ ಮುಗ್ಧತೆಯನ್ನು ಒಡೆಯುವ ಹಾಗೂ ಗುರುವಯ್ಯನವರ ಕುತಂತ್ರದ ಸಾಧನವಾಗುತ್ತದೆ. ನಾಟಕದಲ್ಲಿ ನಿಷ್ಠುರವದ ಶೀಲಪ್ರಜ್ಞೆ ಇರುವವರೆಂದರೆ ಉರಿನಿಂಗ ಹಾಗೂ ಸಿದನಾಯ್ಕ. ಈ ಪ್ರಜ್ಞೆಯ ಅವನತಿ ನಾಟಕಕ್ಕೆ ಅಗಾಧವಾದ ವ್ಯಂಗ್ಯದ ಮೊನಚನ್ನು ಒದಗಿಸುತ್ತದೆ. ಚಿನ್ನಿಯೊಡನೆ ಯಾವ ಸಂಬಂಧವನ್ನು ಸಿದನಾಯ್ಕ ಹೊಂದಿರದಿದ್ದರೂ ಉರಿನಿಂಗ ಅದನ್ನು ನಂಬದಾಗುತ್ತಾನೆ, ಆದರೆ ಗುರುವಯ್ಯನವರ ಕುತಂತ್ರವನ್ನು ವಿರೋಧಿಸಿ ಊರಿನಸ್ವಾರ್ಥಿಗಳ ಕ್ರೌರ್ಯಕ್ಕೆ ಬಲಿಯಾಗುತ್ತಾನೆ. ಅದರಂತೆಯೇ ಸಿದನಾಯ್ಕ ತಾನು ಸಾಧಿಸಿದ್ದು ಅರಿವಿಗೆ ಬಂದೊಡನೆ ಹಾಗೂ ಸತ್ಯವನ್ನು ಸಮಷ್ಟಿಯಲ್ಲಿ ಋಜುವಾತುಪಡಿಸಲಾಗುವುದಿಲ್ಲವೆಂಬುದನ್ನು ತಿಳಿದೊಡನೆ ಸರ್ವಾಧಿಕಾರಿಯಾಗುತ್ತಾನೆ. ಈ ದೃಷ್ಟಿಯಿಂದ ಉರಿನಿಂಗ ಹಾಗೂ ಸಿದನಾಯ್ಕ ಸಮಾನಾಂತರ ಪಾತ್ರಗಳಾಗಿವೆ. ಸತ್ಯದ ಪೂರ್ಣ ರೂಪ ತಿಳಿಯದೇ ತನ್ನ ಶೀಲಪ್ರಜ್ಞೆಗೆ ತಾನೇ ಉರಿನಿಂಗ ಬಲಿಯಾದರೆ, ಸತ್ಯದ ಸ್ವರೂಪ ವೈಯಕ್ತಿಕವಾಗಿಯೇ ಉಳಿಯುತ್ತದೆಂಬ ಕ್ರೂರವಾದ ಅನಿವಾರ್ಯ ಅರಿವು ಬಂದೊಡನೆ ಸಿದನಾಯ್ಕ ಚಿನ್ನಿಯನ್ನು ತನ್ನವಳನ್ನಾಗಿ ಮಾಡಿಕೊಳ್ಳಲು ಆಜ್ಞೆ ಇತ್ತು ತನ್ನ ಶೀಲವನ್ನು ಬಲಿಗೊಡುತ್ತಾನೆ. ಇಂಥ ಒಂದು ಸಂದರ್ಭದಿಂದ ಬಿಡುಗಡೆ ಸಾಧ್ಯವಿಲ್ಲವೆ ಎನ್ನುವ ಪ್ರಶ್ನೆಗೆ ಉತ್ತರವನ್ನು ಆ ಹಳ್ಳಿಯ ಪಾತ್ರಗಳು ನೀಡುತ್ತವೆ. ಅವರೆಲ್ಲರಿಗೂ ಸಮತೆಗಿಂತ ಹೆಚ್ಚಾಗಿ ಒಬ್ಬೊಬ್ಬರೂ ದೇಸಾಯರಾಗುವುದು ಬೇಕಾಗಿದೆ. ಆಸ್ತಿಯ ಸ್ವಾರ್ಥದ ಮುಂದೆ ಕ್ರಾಂತಿಯ ಧ್ಯೇಯ ಅಡಗಿ ಹೋಗುತ್ತದೆ. ಹೀಗಾಗಿ ಹಸಿದಿರುವ ಬರಗಾಲದ ಬಡವರ ಸಮಸ್ಯೆ ಕ್ರಾಂತಿಯಲ್ಲ, ಧ್ಯೇಯವಲ್ಲ, ಸಮತೆಯಲ್ಲ, ಆದರೆ ಕೂಳಿಗಾಗಿ ಇರುವ ಆಶೆ ಹಾಗೂ ತನ್ನದೆಂಬ ಆಸ್ತಿಗಾಗಿ ಇರುವ ಇಚ್ಛೆ ಎಂಬುದನ್ನು ನಾಟಕ ತೋರಿಸಿ ವಾಮಪಂಥೀಯ ಧೋರಣೆಗಳನ್ನು ಬಿಂಬಿಸಿದರೂ, ಅನನುಭವಿಯಾದ ಮುಗ್ಧನೊಬ್ಬ ಕ್ರಾಂತಿಯ ಮುಂದಾಳಾದರೆ ಅವನು ಕೂಡ ವರ್ತಮಾನದ ಸಮಾಜಬಂಧವನ್ನೇ ಸೇರಿಕೊಳ್ಳುತ್ತಾನೆಂಬುದನ್ನು ತೋರಿಸಿ ಅದ್ಭುತವಾದ ಪಾರದರ್ಶಕತೆಯನ್ನು ಪಡೆಯುತ್ತದೆ.
‘ಋಷ್ಯಶೃಂಗ’, ‘ನಾರ್ಸಿಸಸ್‌’ ಮತ್ತು ‘ಜೋಕುಮಾರ ಸ್ವಾಮಿ’ಯಲ್ಲಿ ಬರುವ ಕಾಮ ‘ಜೈಸಿದನಾಯ್ಕ’ದಲ್ಲಿ ದೇಸಾಯಿಯ ಅಧಿಕಾರದರ್ಪದ ಸಂಕೇತವಾಗಿ ಮಾತ್ರ ಉಳಿಯುತ್ತದೆಂಬುದು ಗಮನಾರ್ಹ. ಇದೇ ರೀತಿಯ ಒಂದು ಬದಲಾವಣೆಯನ್ನು ಕಂಬಾರರ ಕಾವ್ಯದಲ್ಲಿ ಕೂಡ ಕಾಣಬಹುದು. ‘ಹೋರಿ’ ಕವನದ ಮುಖ್ಯ ವಸ್ತುವಾಗಿ ಬರುವ ಕಾಮ ‘ಗಂಗಾಮಾಯಿ’ಗೆ ಬರುವ ಹೊತ್ತಿಗೆ ಜೀವನದ ಒಟ್ಟಂದದ ಒಂದು ಭಾಗ ಮಾತ್ರವಾಗಿ ಉಳಿದು ಇತರ ಎಷ್ಟೋ ಗಹನ ವಿಷಯಗಳು ಕಾವ್ಯ ವಸ್ತುಗಳಾಗುತ್ತವೆ. ‘ಜೈಸಿದನಾಯ್ಕಾ’ದಲ್ಲಿ ಕೂಡ ಸಿದನಾಯ್ಕ ಕೊನೆಗೆ ಚಿನ್ನಿಯನ್ನು ತನ್ನವಳನ್ನಾಗಿ ಮಾಡಿಕೊಳ್ಳುವುದು ತನ್ನ ಅಧಿಕಾರವನ್ನು ಸ್ಥಾಪಿಸುವುದಕ್ಕಾಗಿ ಮಾತ್ರ. ಗಂಡು-ಹೆಣ್ಣಿನ ಆಕರ್ಷಣೆಯ ವಸ್ತು ಕಂಬಾರರು ಚಿತ್ರಿಸಿರುವ ‘ಜೈಸಿದನಾಯ್ಕಾ’ ನಾಟಕದ ಸಮಸ್ಯಾತ್ಮಕ ಪ್ರಪಂಚದ ಎದುರು ತೀರ ಗೌಣವಾಗಿ ಕಾಣುವುದು ಈ ಲೇಖಕರಲ್ಲಾದ ಒಂದು ಮಹತ್ವದ ಆರೋಗ್ಯಪೂರ್ಣ ಬದಲಾವಣೆ ಎನ್ನಿಸುತ್ತದೆ. ಇದಲ್ಲದೇ ‘ನಾರ್ಸಿಸಸ್‌’ನಲ್ಲಿ ಬರುವ ನಾಣಿಯ ಹಾಗೂ ಜೋಗತಿಯ ಕ್ರೌರ್ಯ ಒಂದು ವೈಯಕ್ತಿಕ ಲೋಕಕ್ಕೆ ಸೀಮಿತವಾಗಿದ್ದರೆ ‘ಜೈಸಿದನಾಯ್ಕಾ’ದಲ್ಲಿ ಕ್ರೌರ್ಯ ಒಂದು ಸಾಮಾಜಿಕ ಸಂದರ್ಭದಲ್ಲಿ ಸ್ವಾರ್ಥಕ್ಕಾಗಿ ನಡೆಯುವ ಒಂದು ಸಮಷ್ಟಿ ಸತ್ಯವಾಗುತ್ತದೆ.
ನಾಟಕದ ಏಳನೆಯ ಭಾಗದಲ್ಲಿ ಸಿದನಾಯ್ಕನನ್ನು ಒಂದು ವಿಪತ್ಕಾರಿ ಸಂದರ್ಭದಲ್ಲಿ ಹಿಡಿದಾಗ ಗುರುವಯ್ಯ ಜನರ ಬಗ್ಗೆ ‘ಪಾಪದ ತುದೀಗೆ ಖರೆ ಇರತದಂತ ಇವರಿಗ್ಗೊತ್ತದ’ ಎನ್ನುತ್ತಾರೆ. ಈ ಮಾತು ನಾಟಕದ ಒಟ್ಟು ಧ್ವನ್ಯಾರ್ಥವನ್ನೇ ಸೂಚಿಸುತ್ತದೆ. ಸಿದನಾಯ್ಕ ಕೂಡ ಪಾಪವನ್ನು ಮಾಡದೆ ಅಥವಾ ತನ್ನ ಶೀಲವನ್ನು ಬಲಿಗೊಡದೇ ಜನರೊಡನೆ ಒಂದಾಗಲಾರ ಎಂಬುದನ್ನು ಈ ಮಾತು ಸೂಚಿಸುತ್ತದೆ. ನಾಟಕ ಕೊನೆಗೊಳ್ಳುವುದು ಕೂಡ ಈ ಸೂಚನೆಗೆ ಅನುಸಾರವಾಗಿಯೇ. ಅಂದರೆ ಮರಣವನ್ನಪ್ಪಿದ ದೇಸಾಯಿ ಒಂದು ಒಪ್ಪಿಕೊಂಡ ಸಮಾಜದ ಭಾಗವಾಗಿದ್ದುದು ಕೂಡ ಈ ಕಾರಣಕ್ಕಾಗಿಯೇ. ಶೀಲವನ್ನು ಬಲಿಗೊಡುತ್ತ ಹೋದಂತೆ ತಿಳಿವಳಿಕೆ (wisdom) ಮೂಡುತ್ತದೆ; ಆದರೆ ಈ ತಿಳಿವಳಿಕೆ ಗುರುವಯ್ಯನವರಿಗಿರುವ ಋಣಾತ್ಮಕ ತಿಳಿವಳಿಕೆಯಾಗುತ್ತದೆ; ಇಂಥ ಋಣಾತ್ಮಕ ತಿಳಿವಳಿಕೆಗೆ ಕಾರಣ ಪ್ರತಿಯೊಬ್ಬನೂ ದೇಸಾಯಿಯಾಗಬೇಕೆಂಬ ಹಂಬಲ;  ಈ ಹಂಬಲಕ್ಕೆ ಕಾರಣ ಸೀಮಿತವಾಗಿರುವ ಆಸ್ತಿ! ನಮ್ಮ ಸಮಾಜದ ಈ ವಿಷವರ್ತುಲ ‘ಜೈಸಿದನಾಯ್ಕಾ’ದಲ್ಲಿ ಮೂಡಿಬಂದಿರುವಷ್ಟು ಸಮರ್ಥವಾಗಿ ಕನ್ನಡದ ಇತರ ಯಾವ ನಾಟಕದಲ್ಲಿಯೂ ಮೂಡಿಬಂದಿಲ್ಲ.
ಸಿದನಾಯ್ಕನ ಶೀಲಪ್ರಜ್ಞೆಗೆ ಸಮಾಂತರವಾಗಿ ಮೂಡಿಬರುವ ಉರಿನಿಂಗನಂತೆಯೇ ಸಿದನಾಯ್ಕನ ಮುಗ್ಧತೆಗೆ ಸಮಾಂತರವಾಗಿ ಗುರುವಯ್ಯನವರ ಋಣಾತ್ಮಕವಾದ ತಿಳಿವಳಿಕೆ ಮೂಡಿಬರುತ್ತದೆ :
ಸಿದನಾಯ್ಕ : ನಿಮಗೂ ಗೊತ್ತದ ನಾವು ನ್ಯಾಯಕ್ಕಾಗಿ ಹೋರಾಡಿದವಿ-ಅಮತ
ಗುರುವಯ್ಯ : ಅಲ್ಲಂದ್ನೇನು?
ಸಿದನಾಯ್ಕ : ಮತ್ತ ಯಾಕ ಸರಕಾರಕ್ಕ ಹೆದರಬೇಕು?
ಗುರುವಯ್ಯ : ಯಾಕಂದರ ಅವರ ಕಾನೂನು, ನಿನ್ನ ನ್ಯಾಯ ಒಂದು ಕಡೆ ಕೂಡೋದಿಲ್ಲ, ಅದಕ್ಕ.
ನ್ಯಾಯಕ್ಕಾಗಿ ಹೋರಾಡುವುದೇ ದೊಡ್ಡ ಮೌಲ್ಯವಲ್ಲವೆನ್ನುವುದು ಗುರುವಯ್ಯನವರಿಗೆ ಗೊತ್ತಿದೆ; ಆದರೆ  ಈ ನಂಬಿಕೆಯವ ಕ್ರಾಂತಿಯ ಫಲಗಳನ್ನು ಅನುಭವಿಸಬಹುದು, ಕ್ರಾಂತಿಯ ಮುಂದಾಳಾಗುವುದು ಸಾಧ್ಯವಿಲ್ಲ. “ಸರಕಾರ ಮಾತಾಡಿದರ ಬಡವರಿಗೊಂದ ತಿಳೀತದ, ಶ್ರೀಮಂತರಿಗೊಂದು ತಿಳೀತದ. ಸರಕಾರS ಭೂಮಿ ಹಂಚಿದರ ನಿನ್ನ ಒಬ್ಬ ರೈತಗೂ ಒಂದಗೇಣ ನೆಲಾ ಸಿಗೋಣಿಲ್ಲ”… ಎನ್ನುವ ಗುರುವಯ್ಯನವರಿಗೆ ನಮ್ಮ ಸಮಾಜದ ಆರ್ಥಿಕ ಸ್ಥಿತಿಯ ಬಗ್ಗೆ ಸಿದನಾಯ್ಕನಿಗಿರುವ  ಜ್ಞಾನಕ್ಕಿಂತ ಹೆಚ್ಚು ಆಳವಾದ ಅರಿವಿದೆ. ಆದರ್ಶದ ಕನಸೊಂದೇ ಬದಲಾವಣೆಯನ್ನು ತರಲಾರದು; ಆದರೆ ನಿಜಸ್ಥಿತಿಯ ಅರಿವೊಂದೇ ಆದರ್ಶದ ಗೈರುಹಾಜರಿಯಲ್ಲಿ ಮೋಸದ ಮುದ್ದೆಯಾಗುತ್ತದೆ. ಇಂಥ ಕನಸಿನ ಬೆನ್ನುಹತ್ತಿಯೇ ಒಂಕಾರಿ ಹುಚ್ಚನಾಗಿದ್ದಾನೆ; ಅದಕ್ಕಾಗಿಯೇ ಗುರುವಯ್ಯನವರ ಇನ್ನೊಂದು ರೂಪದಂತಿದ್ದ ದೇಸಾಯರಿಗೆ ಒಂಕಾರಿ ಚಿಕ್ಕ ಹುಡುಗನಂತೆ ಕಾಣುತ್ತಾನೆ; ಇಂಥದೇ ಕನಸಿನ ಬೆನ್ನುಹತ್ತಿದ ಸಿದನಾಯ್ಕ ಕೊನೆಗೆ ವರ್ತಮಾನದ ಆರ್ಥಿಕಸ್ಥಿತಿಯ ಭಾಗವಾಗುತ್ತಾನೆ. ಈ ಕಾರಣಕ್ಕಾಗಿಯೇ ಒಂಕಾರಿಯನ್ನು ಸಿದನಾಯ್ಕ ಕೊಲ್ಲುವುದು, ಸಿದನಾಯ್ಕನ ಕನಸಿನ, ಆದರ್ಶದ ಅಂತ್ಯಕ್ಕೆ ಹಾಗೂ ತನ್ನ ಚಾರಿತ್ರಿಕ ಕೊಲೆಗೆ ಸಂಕೇತವಾಗುತ್ತದೆ. ಇದಲ್ಲದೇ ಒಂಕಾರಿಯ ಪಾತ್ರ ಕಾವ್ಯ ಪ್ರಕಾರಕ್ಕೆ ಒಗ್ಗುವ ಕನಸಿಗೂ ವಾಸ್ತವಿಕತೆಗೆ ಮಣಿಯುವ ನಾಟಕ ಪ್ರಕಾರಕ್ಕೂ ಇರುವ ಸೂಕ್ಷ್ಮ ಭೇದವನ್ನೂ ಗುರುತಿಸುತ್ತದೆ. ಒಂಕಾರಿ ಹೇಳುತ್ತಾನೆ :
ಈ ಊರಾಗೊಂದ ತೋಳ ಐತಿ.
ಅದಕ್ಕ ಇಷ್ಟ ದೊಡ್ಡದೊಂದ ಹೊಟ್ಟಿ ಐತಿ.
ನಾವೆಲ್ಲ ಬ್ಯಾ ಅಂದರ ಬಾಯಿ ತಗೀತೈತಿ.
ಕುರಿಗೋಳಪ್ಪಾ ನಾವೆಲ್ಲ. ಕಾಯೋವಂಥಾ ಕುರುಬಿಲ್ಲ.
ಮಾತಿಲ್ಲಾ, ಕತೆಯಿಲ್ಲಾ, ಆಡೋದಕ್ಕ ನಾಲಿಗಿಲ್ಲಾ,
ಕದ್ದಹೇಳೋ ಪಾಪದಿಂದ , ಬೈಗಳದಿಂದ, ನಿಟ್ಟುಸರದಿಂದ
ಇಡೀ ಊರು ಒಳಗೊಳಗs ಉರಿತೈತಿ ಸಂತಾಪದಿಂದ.
ಸಣ್ಣ ನೆವಾ ಸಿಕ್ಕರ ಸಾಕು ಹೊಮ್ಮತೈತಿ ಹೊರಗುಕ್ಕಿ!
ಮಾತಿನ ಹಿಂದ ಅಡಿಗ್ಯಾವಪ್ಪಾ ಕಣ್ಣೀರ ಕೆರಿ.
ಈ ಕಾವ್ಯದಲ್ಲಿ ಮೂಡಿಬರುವ ಊರವರ ದುಃಖವನ್ನು ನಾಟಕೀಯವನ್ನಾಗಿ ಮಾಡುವುದು ಸಾಧ್ಯವಿಲ್ಲ. ಅದಕ್ಕೇ ಒಂಕಾರಿ ನಾಟಕೀಯವಲ್ಲದ ಪ್ರಸಂಗಗಳನ್ನು ಕಣ್ಣಿಗೆ ಕಟ್ಟುವಂತೆ ಮಾಡುತ್ತಾನೆ-ತನ್ನ ಕಾವ್ಯದಿಂದ.
ಈ ನಾಟಕದಲ್ಲಿ ಬರುವ ಭಾಷೆಯ ಬಗ್ಗೆ ಹೆಚ್ಚು ಹೇಳಬೇಕಾದ ಅಗತ್ಯವಿಲ್ಲ; ಆದರೆ ಇಂಥ ಸಂಕೀರ್ಣವಾದ ವಸ್ತುವೊಂದು ನಾಟಕದಲ್ಲಿ ಮೂಡಿಬರಬೇಕಾದರೆ ಕಂಬಾರರು ಹಳ್ಳಿಯ ವಾಸ್ತವತೆಗೆ ಏಕೆ ಹೋಗಿದ್ದಾರೆ ಎನ್ನುವ ಪ್ರಶ್ನೆಗೆ ಉತ್ತರ ಹುಡುಕುವಾಗ ನಮ್ಮ ಸಾಹಿತ್ಯದ ಅನೇಕ ಸಮಸ್ಯೆಗಳಿಗೆ ಉತ್ತರ ದೊರೆಯುತ್ತದೆ. ಪಟ್ಟಣದಲ್ಲಿ ಅಮೂರ್ತರೂಪದಲ್ಲಿ ಕಾಣಬರುವ ಈ ನಾಟಕದ ವಸ್ತು ಹಳ್ಳಿಯಲ್ಲಿ ಸಜೀವ ಪಾತ್ರಗಳ ಮುಖಾಂತರ ದೊರೆಯುತ್ತದೆ. ಅಲ್ಲದೇ ಗುರುವಯ್ಯನವರ ಋಣಾತ್ಮಕ ತಿಳಿವಳಿಕೆಯ ಹಿಂದಿರುವ ಕ್ರೂರತೆ, ಸ್ಥಾಯಿಸಮಾಜದ ಮುಂದೆ ಉರಿನಿಂಗನಂಥ ಶೀಲವ ಂತ ಎದುರಿಸುವ ಅವಮಾನ, ಇವೆಲ್ಲ ಹಳ್ಳಿಯ ಒಂದು ಒಂದು ಸಂದರ್ಭದಲ್ಲಿ ಆ ಭಾಷೆಯ ಗಟ್ಟಿತನದೊಡನೆ ಮೂಡಿಬರುವಷ್ಟು ಖಚಿತವಾಗಿ ಪಟ್ಟಣದ ಜೀವವನದ ಸಂದರ್ಭದಲ್ಲಿ ಸಾಧ್ಯವಿಲ್ಲವೆನಿಸುತ್ತದೆ. ಈ ದೃಷ್ಟಿಯಿಂದ ಒಂದು ರುದ್ರವಾತಾವರಣವನ್ನು ಸೃಷ್ಟಿಸುವಲ್ಲಿ, ಮುಖ್ಯವಾಗಿ ದೇಸಾಯಿಯ ದರ್ಪ ಹಾಗೂ ಗುರುವಯ್ಯನವರ ಧೋರಣೆಯನ್ನು ಪ್ರದರ್ಶಿಸುವಲ್ಲಿ ಉತ್ತರ ಕರ್ನಾಟಕದ ಇಲ್ಲಿಯ ಭಾಷೆ ಎಷ್ಟು ಸಮರ್ಥವಾಗಿ ದುಡಿದಿದೆ ಎನ್ನುವುದನ್ನು ಕಾಣಬಹುದು.
ಸದ್ಯದ ನಮ್ಮ ಸಮಾಜದಲ್ಲಿ ಕೇವಲ ಕನಸಿಗರಷ್ಟೇ ಅಥವಾ ಆದರ್ಶವಾದಿಗಳಷ್ಟೇ ಬದಲಾವಣೇಗೆ ಕಾರಣರಾಗಲಾರರು ಎಂಬುದನ್ನು ಸಾಹಿತ್ಯಕವಾಗಿ ಅರುಹುವ ಈ ನಾಟಕ ಅಂಥ ಕನಸಿಗನ ಅನಿವಾರ್ಯ ದುರಂತವನ್ನೂ ಅರುಹುವಲ್ಲಿ ಕಲೆಯಾಗುತ್ತದೆ; ಸಾರ್ವತ್ರಿಕವಾಗುತ್ತದೆ.
‘ಜೈಸಿದನಾಯ್ಕಾ’ ನಾಟಕವನ್ನು ಇನ್ನೂ ತೀಕ್ಷ್ಣವಾದ ಅಭ್ಯಾಸಕ್ಕೆ ಗುರಿಪಡಿಸಿದರೆ, ಅದರ ವಿವಿಧ ಆಯಾಮಗಳ ಹಾಗೂ ಕಂಬಾರರ ನಾಟಕದ  ಈ ವಿಶಿಷ್ಟ ಹಂತದ ಮಹತ್ವ ನಮಗೆ ದಕ್ಕಬಹುದು. ಆದರೆ ಒಂದು ಮುನ್ನುಡಿಯ ಸೀಮಿತತೆಗೆ ಇಂಥ ಅಭ್ಯಾಸ ಹೊರತಾದದ್ದು. ನನ್ನ ಹಾಗೂ ಕಂಬಾರರ ನಡುವಿನ-ವಿಮರ್ಶಕ ಹಾಗೂ ಸಾಹಿತಿಯ ನಡುವಿನ-ಆರೋಗ್ಯ ಪೂರ್ಣ ಸ್ನೇಹಕ್ಕೆ ಹಾಗೂ ಅವರ ಸಾಹಿತ್ಯವನ್ನು ಕುತೂಹಲದಿಂದ ವೀಕ್ಷಿಸಿದ ಪರಿಣಾಮಕ್ಕೆ ಪೂರಕವಾಗಿ ಬಂದ ಮಾತುಗಳಿವು ಅಷ್ಟೆ.
ಮಾಧವ ಕುಲಕರ್ಣಿ
೨೫-೧೦-೧೯೭೫
ಜೈಸಿದನಾಯ್ಕಾ : ಪೂರ್ವಾರ್ಧ – ಒಂದು
(ಸಾಯಂಕಾಲ, ಸಾಮಾನ್ಯ ಮನೆ, ಮುದುಕಿ, ಚಿನ್ನಿ ಮಾತಾಡುತ್ತಿದ್ದಾರೆ)
ಮುದುಕಿ : ಬಾಗಲಾಗ ನಿಂತ ಬಂದನೋ, ಇಲ್ಲೋ-ನೋಡs, ಇನ್ನs ಏನೇನ ನೋಡಬೇಕಂತ ದೇವರ ನನ್ನ ಹಣ್ಯಾಗ ಬರದ್ಹಾನೊ!
ಚಿನ್ನಿ : (ಹೋಗಿ ಬಂದು)
ಯಾರೂ ಕಣ್ಸಾಣಿಲ್ಲಬೇ.
ಮುದುಕಿ : ಎಲ್ಲಿ ಹೋದನೊ! ಹರ್ಯಾಗಿಂದ ಹಣಿಕಿ ಹಾಕಿಲ್ಲ. ಊಟಕ್ಕಾದರೂ ಬಂದಿದ್ನೋ ಇಲ್ಲೊ?
ಚಿನ್ನಿ : ಇಲ್ಲ.
ಮುದುಕಿ : ಮನೀಕಡೆ ನಿಗಾ ಇದ್ದರಲ್ಲೇನು ಅವ ಬರೋದು? ಚೆಂದುಳ್ಳ ಸೊಸಿ ನಡ್ಯಾಕ ಬಂದಳಂತ ಸಡಗರಾ ಮಾಡಾಕೂ ಹಳಹಳ ಈ ಊರಾಗ. ಈ ಬರಗಾಲ ದಾಗs ಹರೇಕ ಬರಬೇಕs ನೀ ಬ್ಯಾರಿ! ಬಾಡ್ಯಾಗ ಕಡ್ಡೀಮುರದ ಹೇಳಿದೆ : ಬ್ಯಾಡೋ  ಈವರ್ಷ; ಮುಂದಿನ ವರ್ಷ ಕರಕೊಂಬರೋಣು ಸೊಸೀನs- ಅಂತ. ಮೈಯಾಗ ಹೊಸ ರಗತ ಹರೀತೈತಲ್ಲ,-ಸೊಂಟ ಭಾರ ಆಗೇತಿ, ಇದs ವರ್ಷ ಕರತಾರಬೇ-ಅಂತ ಹಲುಬಿದ. ದೇವರ ಮುಂದ ದೀಪಾನಾದರು ಹಚ್ಚಿ ಬಾ ಹೋಗು.
ಚಿನ್ನಿ : ಅಂಜಿಕಿ ಬರತೈತಬೇ .
ಮುದುಕಿ : ಮನಿ ಯಾವುದೋ, ಸುಡುಗಾಡ ಯಾವುದೊ! ಏನ ಆಗಾಣಿಲ್ಲ ಹೋಗು, ನಾ ಇಲ್ಲಾ?
ಚಿನ್ನಿ : ಕಡ್ಡೀಪೆಟಿಗಿ ಎಲ್ಲೇತಿ?
ಮುದುಕಿ : ನೀ ಏನ ಹೊಸ ಸೊಸಿ ಗಂಟ ಬಿದ್ದೇ ನನಗ? ಅಲ್ಲೇ ಒಲೀ ತೋಳಮ್ಯಾಲ ಇದ್ದೀತ ನೋಡಬಾರದ?
(ದೂರದಿಂದ ಅಳುವ ದನಿ ಕೇಳಿಸುತ್ತದೆ)
ಈ ಮಂದಿ ಹಗಲೀ ಯಾಕ ಗುಳೇ ಹೋಗಬಾರದು?
ಓಂಕಾರಿ : (ಒಳ ಬರುತ್ತ)
ಹಗಲಿ ಈ ಊರ ಬಿಡಾಕಾಗಾಣಿಲ್ಲಬೇ.
ಮುದುಕಿ : ಅಯ್‌ ಬೇಬರಿಸಿ, ನೀನ? ಯಾಕಲಾ  ಈ ಕಡೆ ಬಂದಿ?
ಒಂಕಾರಿ : ನಾನೂ ಊರ ಬಿಟ್ಟ ಹೊಂಟ ನಿಂತೇನಬೇ, ಹೇಳಿ ಹೋಗಬೇಕಂತ ಬಂದೆ. ಯಾರರೆ ಮುಂದ ಬಂದು ‘ಅಪಾ ಒಂಕಾರಿ, ನೀ ಹೋಗಬ್ಯಾಡಂದರ ಸಾಕು, ಹೋಗಾಣಿಲ್ಲ. ಆದರ ಎಮ್ಮಾ, ಬೆಳಿಗ್ಗೆದ್ದಾಗಿನಿಂದ ಸಿಕ್ಕಸಿಕ್ಕವರಿಗೆಲ್ಲಾ ಹೇಳಿ ನೋಡಿದೆ. ಒಬ್ಬರೂ ‘ಹೋಗಬ್ಯಾಡ’ ಅನಲಿಲ್ಲ. ನೀ ಅಂತೀ ಏನಬೇ?- ಇಲ್ಲೇ ನಿಂತ ಬಿಡತೀನಿ.
(ದೂರದಿಂದ ಹತ್ತೆಂಟು ಅಳುವ ದನಿ, ಒಮ್ಮೆಲೆ ಕೇಳಿಸುತ್ತದೆ)
ಮುದುಕಿ : ಯಾರೋ ಅಳತಾರಲ್ಲ?
ಒಂಕಾರಿ : ಬಸ್ಯಾ ಇರಲಿಲ್ಲಾ?-ಮನೀ ಮಂದೆಲ್ಲಾ ಗುಳೇ ಹೊಂಟ ನಿಂತಿದ್ದರು. ಅವನ ಹೇಂತಿ ಹೊಚ್ಚಲಾ ದಾಟೋವಾಗ ಎಡವಿಬಿದ್ದ ಅಲ್ಲೇ ಸತ್ತಳು. ಹೆಣ ಎತ್ತಿದರೋ ಏನೋ-ಅದಕ್ಕs ಅಳತಿರಬೇಕು.
ಮುದುಕಿ : ಮ್ಯಾಲ ಮಳಿರಾಜನ ಸಿಟ್ಟ, ಕೆಳಗ ದೇಸಾಯರ ಸಿಟ್ಟ; ಎತ್ತಂತ ಬದಿಕ್ಯಾರ ಮಂದಿ!
ಒಂಕಾರಿ : ಎಮ್ಮಾ , ಒಂದ ಲಪದಾ ಹಾಡಲೇನಬೆ?
ಮುದುಕಿ : ಅಯ್‌ ಮೂಳಾ, ಇಂಥಾ ಯಾಳೇದಾಗ ಹಾಡೋ ಹುರುಪ ಬಂತ ನಿನಗ? ಭಕ್ಕರಿ ತಿಂದ ಬಂದೇನೊ, ಯಾರದೋ ಮನ್ಯಾಗ!
ಒಂಕಾರಿ : ಈ ಊರಾಗಿನ ಧರಮ ಆರಿ ಹೋಗೇತಬೆ. ನನ್ನಂಥ ಹುಚ್ಚರಿಗೆ ಯಾರ ಅನ್ನಾ ಹಾಕತಾರ? ಮೊದಲು ಕರಕರದ ಪದಾ ಹಾಡಿಸಿ ಊಟಾ ಹಾಕತಿದ್ದರು. ಈಗ ನಾನs `ತುತ್ತ ಅನ್ನಾ ಹಾಕರ‍್ಯೋ’ ಅಂದರ ತುಟಿ ಕಚ್ಚಿ ನಿಟ್ಟುಸರ ಬಿಡತಾರ……ನಿನ್ನಿ ನನಗೊಂದ ಕೆಟ್ಟ ಕನಸ ಬಿದ್ದಿತ್ತಬೆ!
ಮುದುಕಿ : ತಗೊ ಸುರು ಮಾಡಿದ. ಲಾಟಾನ ಗಲಾಸ ಒರಸs.
(ಚಿನ್ನಿ ಲಾಟೀನಿನ ಗ್ಲಾಸು ತೆಗೆದು ಒರೆಸತೊಡಗುವಳು)
ಒಂಕಾರಿ : ಕನಸಿನಾಗ ಉರಿನಿಂಗ ಬಂದಿದ್ದಬೇ! ಅದನ್ನ ಹೇಳಿ ಹೋಗೋಣಂತ ಬಂದೆ-
ಮುದುಕಿ : ಸಾಕಪಾ ಒಂಕಾರಿ, ಹೋಗಿ ಉರಿನಿಂಗನ್ನ ಕರತರತೀಯೇನು?
ಒಂಕಾರಿ : ಈಗ ಬಂದಾನ ತಾಳಬೇ. ಅವನ್ನೋಡಿ ಹೋಗಬೇಕಂತ ಬಂದೀನಿ, ಅದಕ್ಕs ಅವ ಬರೋತನಕ ಒಂದ ಪದಾ ಹಾಡಲೇನಂದರ?
ಮುದುಕಿ : ಬ್ಯಾಡ ನಮ್ಮಪ್ಪಾ.
ಒಂಕಾರಿ : ನಿನ್ನ ಸೊಸಿ ಹೆದರತಾಳ, ಪಾಪ, ಒಂದ ಕತೀ ಹೇಳಲಿ?
ಮುದುಕಿ : ಊರೆಲ್ಲಾ ಹಾಯ್‌ ಹಾಯಂದರ ಇವ ಕತಿ ಹೇಳೇನಂತಾನಲ್ಲS!
ಒಂಕಾರಿ : ಎಮ್ಮಾ ಹಾಯ್‌ ಹಾಯಂದೆಲ್ಲ, ನನ್ನ ಕನಸಿನಾಗ-ಸುಡುಗಾಡದಾಗಿನ ಹೆಣ ಎದ್ದ, ಮುಗಿಲ ಕಡೆ ಕೈ ಮಾಡಿ ಹಾಯ್‌ ಹಾಯನ್ನತಾ ಕುಣೀತಿದ್ದುವು! ದೇಸಾಯೀ ಗೇಣೀ ಕೊಟ್ಟಿರೇನಬೇ?
ಮುದುಕಿ : ತಿನ್ನಾಕ ಅನ್ನs ಇಲ್ಲ, ಇನ್ನ ಗೇಣೀ ಎಲ್ಲಿಂದ ತರೋಣಪ?
ಒಂಕಾರಿ : ಹಂಗಾದರ ನಿಮ್ಮ ಮನೀನೂ ಜಪ್ತಿ ಮಾಡತಾರನ್ನು. ನನ್ನ ಕನಸ ಸುಳ್ಳಾಗಾಣಿಲ್ಲ; ನಿಮ್ಮ ಮನೀ ಮ್ಯಾಲೊಂದ ಹದ್ದ ಹಾರ್ಯಾಡತಿತ್ತಬೇ!
ಮುದುಕಿ : ನಿನ್ನ ಮಣ್ಣಾಗ ಹಾಕಲಿ; ಬಾಯಿ ಮುಚ್ಚತೀಯಿಲ್ಲ?
ಒಂಕಾರಿ : ಬಾಯಿ ಮುಚ್ಚಿ ಹೆಂಗ ಮಾತಾಡೋದಬೇ?
ಮುದುಕಿ : ಮಾತಾಡಬ್ಯಾಡ.
ಒಂಕಾರಿ : ಹಾಂಗ ಹೇಳಲ್ಲ. ನಾ ಎಷ್ಟ ಸಲ ನೋಡೇನಿ, ಬಾಯಿ ಮುಚ್ಚಿ ಮಾತಾಡಾಕ ಬರೋದs ಇಲ್ಲ. ಅದಕ್ಕs ನಾ ಬಾಯಿ ತೆರೆದs ನಿದ್ದೀ ಮಾಡತೀನಿ. ಅಂಧಾಂಗ ನಾ ಕನಸಿನಾಗೂ ಮಾತಾಡತೇನಬೇ.
(ದೂರಾದಿಂದ ಅಳುವ ಒಂಟಿ ದನಿ ಕೇಳಿಸುತ್ತದೆ)
ಮುದುಕಿ : ಮತ್ತ ಯಾರ ಎದ್ದರೊ! ಗಲಾಸ ಒರಸೋದ ಮುಗೀತೀಲ್ಲ? ದೀಪಾ ಹಚ್ಚಬಾರದ?
(ಚಿನ್ನಿ ಒಳಗೆ ಹೋಗುವಳಲು)
ಒಂಕರಿ : ಊರಂತೂರೆಲ್ಲಾ ಗುಳೇ ಎದ್ದ ಹಾಳ ಸುರೀತೈತಿ.  ಹಗಲಿ ಸೈತ ಹಾದಾಡಾಕ ಅಂಜಿಕಿ ಬರತೈತಿ. ಮಣ್ಣಗಾಣದ ಹೆಣ ಯಾರ್ಯಾರ ಮನ್ಯಾಗ ಎಷ್ಟೆಷ್ಟ ಬಿದ್ದಾವೋ ದೇವರs ಬಲ್ಲ! ಅದಕ್ಕs ನಾ ದೇವರಿಗೆ ಬೇಡಿಕೋತೀನಿ : ದೇವರs ಈ ಮಂದಿಗೆಲ್ಲಾ ಮಣ್ಣ ತಿಂದ ಬದಕೋ ಶಕ್ತಿಕೊಡು-ಅಂತ. ಬರೋಬರಿ ಏನಬೆ?
(ಒಳಗೆ ಚಿನ್ನಿ ಕಿಟಾರನೆ ಕಿರುಚುವಳು)
ಮುದುಕಿ : ಯಾಕ, ಯಾಕs ಚಿನ್ನವ್ವಾ, ಚಿನ್ನವ್ವಾ……
(ಇಬ್ಬರೂ ಗಡಬಡಿಸಿ ಒಳನಡೆದಾಗ, ಚಿನ್ನಿಯ ಬಾಯಿ ಹಿಡಿದುಕೊಂಡು ಉರಿನಿಂಗ ಬರುವನು)
ಯಾರ, ಯಾರವರಾ?
ಉರಿನಿಂಗ : ನಾನsಬೆ, ಯಾ ಕ ಚೀರತಿ?
ಒಂಕಾರಿ : ನಿನಾಪ್ಪನಾ! ನಿನ್ನ ಮನ್ಯಾಗ ನೀನs ಕಳ್ಳತನ ಮಾಡತೀಯೇನೊ?
ಮುದುಕಿ : ಮೂಳಾ, ಮುಂಚೀ ಬಾಗಲಿರಲಿಲ್ಲಾ ಬರಾಕ?
ಉರಿನಿಂಗ : ಸಾವಕಾಶ ಮಾತಾಡು. ಕಾರಭಾರಿ ಬಂದೂಕಿನವರನ್ನ ಕರಕೊಂಡ ನಮ್ಮ ಮನೀ ಜಪ್ತಿಗಿ ಬರತಾನ. ಅವ ಬರೋದರಳಗs ಮನೀ ಬಿಡಬೇಕು. ಕೈಗಿ ಸಿಕ್ಕಿದ್ದ ತಗೊಂಡ ಏಳ್ರಿ ಮೊದಲು.
ಮುದುಕಿ : ಮನೀ ಜಪ್ತಿಗಿ! ಅಯ್ಯೋ ಶಿವನ!
(ಕೈ ಹೊತ್ತು ಕೂರುವಳು)
ಉರಿನಿಂಗ : ಕೈ ಹೊತ್ತ ಕುಂದರಾಕ ಯಾಳೇ ಇಲ್ಲ.
ಮುದುಕಿ : ಗೇಣೀ ಮುಂದಿನ ವರ್ಷ ಕೊಡತೇವಂತ ಹೇಳಲಿಲ್ಲಾ?
ಉರಿನಿಂಗ : ನೀ ಬರತೀಯೋ ಇಲ್ಲೇ ಇರತೀಯೊ?
(ಸಾಮಾನು ಕಟ್ಟತೊಡಗುವನು)
ಒಂಕಾರಿ : ಏನೋನೋ ಭಾಳ ಹಾಕ್ಯಾಡಿಬೇಕು, ಏಳಬೇ ಎಮ್ಮಾ.
ಮುದುಕಿ : ನಾ ಇದs ಮನ್ಯಾಗ ಸಾಯವಾಕಿ.
ಉರಿನಿಂಗ : ಓಂಕಾರೀ, ನೀ ಚಿನ್ನೀನ ಕರಕೊಂಡ ಮುಂದ ಹೋಗಿ ಮಂದ್ಯಾಗ ನಿಂತಿರು. ನಾ ಅವ್ವನ್ನ ಕರಕೊಂಬರ್ತೀನಿ.
ಚಿನ್ನಿ : ಎವ್ವಾಬೇ……
(ಅಳುವಳು)
ಮುದುಕಿ : ಉರಿನಿಂಗಾ, ನಾ ಒಮ್ಮಿ ದೇಸಾಯರ ಕಾಲ ಹಿಡದ ಬರಲೇನೊ?
ಉರಿನಿಂಗ : ದೇಸಾಯೀ ಕಣ್ಣ ನೆತ್ಯಾಗ ಅದಾವ. ಕೆಳಗೆ ನೀ ಕಾಲ ಹಿಡಿದರ ಅವಗ ಕಾಣಿಸೋದs ಇಲ್ಲ. ಒಂಕಾರೀ, ಮುಗೀತಿಲ್ಲೊ? ಚಿನ್ನೀ, ಹೊತ್ತುಕೊ ಇದನ್ನ.
ಮುದುಕಿ : ನೀವs ಹೊಂಟ ಮ್ಯಾಲ ನಂದೇನೈತಿ?
(ನಾಲ್ವರು ಒಂದೊಂದು ಗಂಟು ಕಟ್ಟಿ ತಲೆಯ ಮೇಲೆ ಹೊರುವರು. ಕಾಲ್ಮರಿಸದ್ದು ಕೇಳಿಸುವುದು.)
ಒಂಕಾರಿ : ಬಂದೂಕಿನವರು ಬಂದರೋ ಹುಡುಗಾ!
(ಬಾಗಿಲು ಬಡಿದ ಸದ್ದು. ನಾಲ್ವರೂ ಮೂಲೆಯಲ್ಲಿ ಕುಸಿಯುವರು.  ಹೊರಗೆ ಧ್ವನಿಗಳು ಮಾತಾಡುತ್ತವೆ.)
ಧ್ವನಿ ೧ : ಉರಿನಿಂಗಾ, ಏ ಉರಿನಿಂಗಾ……
ಧ್ವನಿ ೨ : ಗುಳೆ ಹೋದರೋ ಏನೊ!
ಧ್ವನಿ ೧ : ಏ, ಗುಳೇ ಎದ್ದ ಮಂದಿ ಊರ ಮುಂದಿನ ಗುಡ್ಯಾಗ ಕೂಡ್ಯಾರಂತಲ್ಲ, ಅಲ್ಲಿಗಿ ಹೋಗು; ಉರಿನಿಂಗ, ಅವರವ್ವ ಇದ್ದರ ನಿಲ್ಲಸು. ದೇಸಾಯರು ಕರೀತಾರಂತ ಹೇಳು.
(ಕಾಲ್ಮರಿ ಸದ್ದು ದೂರ ಹೋಗುತ್ತದೆ. ನಾಲ್ವರೂ ಮತ್ತೆ ಗಂಟು ಹೊರುವರು. ಉರಿನಿಂಗ ಬಾಗಿಲು ತೆರೆಯುವನು. ಲಾಟೀನು ಹಿಡಿದುಕೊಂಡು ನಗುತ್ತ ಕಾರಭಾರಿ, ಇಬ್ಬರು ಬಂದೂಕಿನವರು ಬರುವರು.)
ಕಾರಭಾರಿ : ಕೈ ಕೊಟ್ಟ ಹೊಂಟಿದ್ದಿರಿ ಹೌಂದಲ್ಲ? ಏನS ಮುದುಕವ್ವಾ. ಉರಿನಿಂಗ ಬುದ್ದಿಗೇಡಿ ಅಂದರ ನೀನೂ ಹಾಂಗs? ಇಳಸರಿ ಸಾಕಿನ್ನ.
ಒಂಕಾರಿ : ಬುದ್ದೀ ತೂಗಿ ಅಳೀತೀರಿ? ಮೊದಲ ಬಂದ ಕೆಲಸ ಹೇಳರೆಪಾ,-
ಕಾರಭಾರಿ : ಎಲಾ ಇವನಾಪ್ಪನ! ನೀನೂ ಬಂದೀಯೇನೋ) ಇಲ್ಲೇ? ಚಂದರಾಮ ಚಂದರಾಮ ಅಂತ್ಹೇಳಿ ದೇಸಾಯರ ಹಂತ್ಯಾಕಿಂದ ಬೆಳ್ಳೀ ರೂಪಾಯಿ ತಂದಿದ್ದೆಲ್ಲ, ನಡೀತೇನ?
ಒಂಕಾರಿ : ನಡದೀತೇನಂತ ಸಿಕ್ಕಸಿಕ್ಕಲ್ಲಿ ಅಡ್ಡಾಡಿದೆ. ಹೋದ ಹೋದಲ್ಲೆಲ್ಲ ಹೆಣಾನS ಬಿದ್ದಾವರಿ ನಿಮ್ಮ ಪುಣ್ಯೇದಿಂದ.
ಕಾರಭಾರಿ : ದೇಸಾಯರೇನೋ ನೀ ಅಂದ ಮಾತಿಗೆಲ್ಲಾ ನಗತಿದ್ದಾರು. ಒದರಿ ಒದರಿ ಬಾಯಿ ಹುಣ್ಣಾಗೇತಿ, ನನಗೆ ನಗಾಕ ಆಗಾಣಿಲ್ಲ. ನಮ್ಮ ನಮ್ಮ ವ್ಯವಹಾರ ಮಾತಾಡತೀವು, ಬೇಕಂದರ ಬಾಯ್ಮುಚ್ಚಿಕೊಂಡ ಬಿದ್ದಕೊ, ಸಾಕಂದರ ಎದ್ದ ಹೋಗು. ಖರೇ ಹೇಳತೀನಿ : ನನ್ನ ಹತ್ತರ ಚಿಲ್ಲರ ಇಲ್ಲ. ಬೇಕಂದರೆ ಒಂದಸಲ ಬಿಕ್ಕಲೇನು?
ಮುದುಕಿ : ಅವನ ಮಾತ ಯಾವ ಲೆಕ್ಕಕ್ಕೆ ಬಿಡರಿ; ಏನ ಹೇಳೋದ ನನ್ನ ಮುಂದ ಹೇಳ್ರಿ.
ಕಾರಭಾರಿ : ಹೇಳತೇನಬೇ, ಹೇಳಾಕs ಬಂದೀನಿ. ದಿನಾ ಬೆಳಗಾದರ ಒಬ್ಬರ ಮೋತಿ ಒಬ್ಬರ ನೋಡವರು. ನೀವು ನಗನಗತ ಇದ್ದರ, ನಾವೂ ನಗನಗತs ಇರತೀವು.
ಒಂಕಾರಿ : ಮಾತಿಗೊಮ್ಮಿ ನಗೋ ಮುಂದೀನ ಹೆಂಗ ನಂಬಬೇಕರಿ ?
ಕಾರಭಾರಿ : ಆಯ್ತಪಾ, ಮುದುಕವ್ವಾ, ನಾ ನಿಮ್ಮ ವೈರಿ ಅಲ್ಲ ಅಂತೀನಿ. ಉರಿನಿಂಗಾ ಈ ಮಾತ ನೀ ನಂಬತೀಯಿಲ್ಲೊ?
ಒಂಕಾರಿ : ವೈರಿ ಅಲ್ಲ ಅಂತೀರಿ, ಬಂದೂಕಿನವರನ್ನ ಕರಕೊಂಬಂದೀರಿ……
ಕಾರಭಾರಿ : ನೀ ಏನ ಗಂಟ ಬಿದ್ಯೊ ನನಗ? ಬಂದೂಕಿನವರನ್ನ ಹೊರಗ ಕಳಸ ಅಂತೀಯೇನು? ಆದರ ಒಂದ ಕರಾರು.
ಒಂಕಾರಿ : ಅದೇನಪಾ?
ಕಾರಭಾರಿ : ನೀನೂ ಹೊರಗ ಹೋಗಬೇಕು.
ಒಂಕಾರಿ : ಕಳಸ ಹಂಗಾದರ, ನಾನೂ ಗುಳೇ ಎದ್ದ ಮಂದೀನ್ನ ಕಳಿಸಿ ಬರತೀನಿ.
ಕಾರಭಾರಿ : ನಡೀರೆಪಾ, ಹೊರಗ ನಿಂತಿರ‍್ರಿ, ಗರ್ಜ ಬಿದ್ದರ ಕರೀತೀನಿ, ಬರೀರೆಂತ.
(ಒಂಕಾರಿ ಬಂದೂಕಿನವರು ಹೊರಗೆ ಹೋಗುವರು)
ಮುದುಕಮ್ಮಾ, ರಾತೋ ರಾತ್ರಿ ಹಿಂಗ ಊರ ಬಿಟ್ಟ ಹೊಂಟೀದಿ. ದೇಸಾಯರಿಗೆ ಇದ ಗೊತ್ತಾದರ ಏನ ಮಾಡ್ಯಾರು? ಇಂಥಾ ಸಣ್ಣ ಮಾತ ನಾನೂ ಹೇಳೋ ದಿಲ್ಲಂತ ಇಟಕಾ.
ಉರಿನಿಂಗ : ಅದೇನ ಹೇಳೋದ ಹೇಳಿ ಬಿಡರೆಪಾ.
ಕಾರಭಾರಿ : ನೋಡಬೇ; ಇವೆಲ್ಲಾ ನನ್ನ ಮಾತಲ್ಲ, ದೇಸಾಯರ ಮಾತು. ನಾನs ದೇಸಾಯಿ ಆಗಿದ್ದರ ಈ ಮಾತ ಅಂತಿರಲಿಲ್ಲಂತ ಇಟಕಾ.
ಉರಿನಿಂಗ : ಬರೋಬರಿ, ನೀವು ದೇಸಾಯರಲ್ಲವಲ್ಲ, ಮುಂದ ಹೇಳ್ರ ಈ.
ಕಾರಭಾರಿ : ನಾ ಅಂದರ, ದೇಸಾಯರು ಹೇಳೋದಿಷ್ಟು : ಈಗೀ ನೀವು ನಾ ಹೇಳಿಧಾಂಗ ಕೇಳಿದರ ಇಲ್ಲೇ ಸುಕದಿಂದರಭೌದು.
ಮುದುಕಿ : ಅದೇನ ಬಿಡಿಸಿ ಹೇಳ್ರೀಯಪ್ಪ.
ಕಾರಭಾರಿ : (ಪುಸ್ತಕ ಹಿರಿಯುತ್ತ)
ನೀವು ದೇಸಾಯರಿಗೆ ಕೊಡಬೇಕಾದ್ದು ಎಂಟನೂರ ರೂಪಾಯಿ.
ಉರಿನಿಂಗ : ಎಂಟನೂರಾ? ಅಧೆಂಗರಿ? ನಾನೂರ ಅಲ್ಲೇನ್ರಿ ಗೇಣಿ?
ಕಾರಭಾರಿ : ಓದೇ ಬಿಡತೀನಿ, ತಡಿ :
(ಓದುತ್ತ.)
ರಾ| ರಾ| ಉರಿನಿಂಗ ಕಡೀಮನಿ, ಸಾಖಳೀನ ಶಿವಾಪುರ ಗ್ರಾಮದ ರೈತನಿಗೆ, ಶ್ರೀಮಂತ ಸರದೇಸಾಯರ ಹುಜೂರಿಂದ ಅಪ್ಪಣೆಯಾಗುವ ಹುಕುಂ ಏನೆಂದರೆ-ನೀನು ಸದರಿ ಶಿವಾಪುರ ಗ್ರಾಮದ ಹಳೇರೈತನಿದ್ದು, ವರ್ಷಂಪ್ರತಿ ತೆರಬೇಕಾದ ಗೇಣಿ ಹಣ ಚಾರಸೇ ರೂಪಾಯಿ, ಈ ಉಗಾದಿಗೆ ಹುಜೂರ ಪಾದಕ್ಕೆ ತೆರಬೇಕಾಗಿತ್ತು ಆದರೆ ನಾಕು ತಿಂಗಳಾದರೂ ಕೊಟ್ಟಿಲ್ಲ. ಸದರೀ ನಾಕು ತಿಂಗಳ ಅಸಲು ಬಡ್ಡಿ ಕೂಡಿ ಈಗ ಸದ್ದೇ ಕೊಟ್ಟರೆ ಪಾಚಸೇ ರೂಪಾಯಿ…
ಮುದುಕಿ : ಏನಂದಿರಿ?
ಕಾರಭಾರಿ : (ಮುದುಕಿಯ ಕಡೆಗೆ ಮುಖಮಾಡಿ)
ಮುದುಕಮ್ಮ ಕೋಂ ಶಿವಲಿಂಗಪ್ಪಾ ಕಡೀಮನಿ, ಸಾಕೀನ ಶಿವಾಪುರ-ನೀನು ಮಗನ ಮದುವೆಯನ್ನು ಅಗ್ಗದೀ ಅದ್ದೂರಿಯಿಂದ ಮಾಡಿದಿ. ಈ ವರ್ಷ ಕಾರಹುಣಿವಿ ಮೂರ್ತಕ್ಕ ಸೊಸೆಯನ್ನು ನಡ್ಯಾಕ ಕರಕೊಂಬಂದಿ. ಆದರೆ ದೇಸಗತಿಗೆ ಸಲ್ಲಿಸಬೇಕಾದ ಮಾನಮರ್ಯಾದೆ ವಗೈರೆಗಳನ್ನು ಹುಜೂರ ಪಾದಕ್ಕೆ ಸಲ್ಲಿಸಿಲ್ಲ. ಉದಾರರಾದ ಹುಜೂರರು ಈ ಬಾಬತ್ತಿನಲ್ಲಿ ನಿನಗೆ ಬರೇ ದೋನಸೇ ರೂಪಾಯಿ ದಂಡ ಹಾಕಿದ್ದಾರೆ.
ಮುದುಕಿ : ಇಂಥಾ ಬರಗಾಲವಾದಾಗ ಮಾನ ಮರ್ವಾದಿ ಹೆಂಗ ಮಾಡೋಣರಿ?
ಕಾರಭಾರಿ : ಊರಮಂದಿ ಹೆಂಗ ಮಾಡತಾರ, ಹಾಂಗ ಮಾಡಬೇಕು. ನಾ ಹೇಳಿಧಾಂಗ ಕೇಳಿದರ ಶಂಬೋರಿ ರೂಪಾಯ್ದೊಳಗ ಮುಗಸ್ತೀನಿ, ತಯಾರಿದ್ದೀಯೇನು?
ಮುದುಕಿ : ಎಪ್ಪಾ, ಕುಡುಗೋಲೂ ನಿಂದs, ಕುಂಬಳಕಾಯೀನೂ ನಿಂದs. ಹೆಂಗ ಹೆಂಚತೀ ಹೆಂಚು.
ಕಾರಭಾರಿ : ಉರಿನಿಂಗಾ, ನೀ ಹೊರಗ ನಡಿ.
ಉರಿನಿಂಗ : ನಾ ಯಾಕ ಹೊರಗ ಹೋಗ್ಲಿ?
ಕಾರಭಾರಿ : ನಿನ್ನ ಹಿತಕ್ಕಾಗಿ ಹೇಳತೀನಿ ಮಾರಾಯಾ, -ತಾಕತ್ತ ಇಲ್ಲದವ, ಇದ್ದವನ ಕಾಲ ಹಿಡೀಬೇಕಂತ ನೇಮ  ಐತಿ. ನನ್ನS ನೋಡಲ್ಲ,-ಇನ್ನೂತನಕ ದೇಸಾಯರ ರುಂಬಾಲ ನೋಡಿಲ್ಲ. ಕಾಲ್ಮರಿ ಹೇಳು, ಥಟ್ಟನ ಗುರುತ ಹಿಡೀತೀನಿ. ಏನS ಮುದುಕವ್ವಾ?
ಮುದುಕಿ : ಅದೇನ ಹೇಳತಾರ ಹೇಳಲಿ, ಹೊರಗ ನಡಿಯಲಾ ಉರಿನಿಂಗಾ.
ಉರಿನಿಂಗ : ಹೋಗೋದಿಲ್ಲ.
ಕಾರಭಾರಿ : ನಾಯಿ ಮರಿ ಬಲಯೋ ಮುನ್ನ ಬಗಳಬಾರದಪಾ.
ಉರಿನಿಂಗ : ಬಗಳಿದರ?
ಮುದುಕಿ : ಸೆಗಣಿ ತಿನ್ನಬೇಕಾಗತೈತಿ.
ಕಾರಭಾರಿ : ಇಲ್ಲಿ ನನ್ನ ಅಂಬೋಣ ಬ್ಯಾರೇ ಐತಿ; ಸೆಗಣೀ ಅಲ್ಲ, ಗುಂಡ ತಿನ್ನಬೇಕಾಗತೈತಿ. (ಚಪ್ಪಾಳೆ ತಟ್ಟುವನು. ಬಂದೂಕಿನವರು. ಸನ್ನೆ ಮಾಡಿದೊಡನೆ ಉರಿನಿಂಗನ ಕಡೆಗೆ ಹೊರಡುತ್ತಾರೆ.)
ಮುದುಕಿ : ಏನ್ರೀ ಎಪ್ಪಾ, ನೀವೂ ಹಿಂಗs ಮಾಡಬೇಕ? ನೀವು ಯಾರು, ಉರಿನಿಂಗ ಯಾರು?
(ಉರಿನಿಂಗನಿಗೆ)
ಏ ಭಾಡ್ಯಾ, ಸುಮ್ಮನ ಹೊರಬೀಳ್ತಿಯೋ, ಇಲ್ಲೊ? ಕಾರಭಾರಿ ಹೇಳತಾರ, ನಾ ಕೇಳತೀನಿ, ನೀ ಹೊರಬೀಳು.
ಉರಿನಿಂಗ : ಕಾರಭಾರೀ ಕಣ್ಣ ಏನ ಹುಡುಕತಾವಂತ ನನಗೆ ಗೊತ್ತಬೇ. ನಾ ಚಿನ್ನೀನ ಕರಕೊಂಡ ಹೋಗತೀನಿ ಹಂಗಾದರ.
ಕಾರಭಾರಿ : ನಾ ಯೋಳನೇ ತಿಂಗಳ ಹುಟ್ಟಿಲ್ಲ. ಕೇಳಬೇ ಎಮ್ಮಾ, ಈಗಿಂದೀಗ ನಿನ್ನ ಸೊಸೀನ ದೇಸಾಯರ ಪಾದಾ ಪಡಕೊಳ್ಳಾಕ ಕಳಿಸಿಕೊಡು; ಅಂದರs ಬಚಾವಾಗತೀರಿ, ಇಲ್ಲದಿದ್ದರ ಇಲ್ಲ.
ಉರಿನಿಂಗ : ಕೇಳಿದೇನಬೇ?
ಮುದುಕಿ : ಏನಂದಿರಿ?
ಚಿನ್ನಿ : ಪಾದಾಪಡಕೊಳ್ಳಾಕಂಧರ?
ಕಾರಭಾರಿ : ಎಲ್ಲಾ ಕೂಡಿ ಅರ್ದಾ ತಾಸಿನ ಕೆಲಸ.
ಚಿನ್ನಿ : ಅಂದರ?
ಉರಿನಿಂಗ : ಬರೋಬರಿ ಹೇಳ್ರಿ. ನಾಯಿಯಂಥಾ ನಾಯಿಗಿ ಹೆಸರಿಡತಾರ ದೇಸಾಯರು, ಇದಕ್ಕಿಟ್ಟಿಲ್ಲೇನೊ?. ಇದರ ಹೆಸರೇನಂದರ : ಹಾದರ.
ಕಾರಭಾರಿ : ಇಷ್ಟ ಮಾತಾಡಂತ ದೇಸಾಯರು ನನಗೆ ಹೇಳಿದ್ದಿಲ್ಲ. ಇನ್ನ ನೀವುಂಟು, ಬಂದುಕಿ ನವರುಂಟು, ರೂಪಾಯಿ ಎಣಿಸೋದಿದ್ದರ ನನಗ ಹೇಳ್ರಿ.
ಉರಿನಿಂಗ : ನನ್ನ ಹಂತ್ಯಾಕೀಗ ಹಣಾನೂ ಇಲ್ಲ. ಚಿನ್ನೀನ ಕಳಿಸೋದೂ ಇಲ್ಲ, ಹಿಂಗಂತ ದೇಸಾಯರಿಗೆ ಹೇಳಿರಿ.
ಕಾರಭಾರಿ : ಇದs ಮಾತಾದರ ಬಂದೂಕಿನವರಿಗೆ ಹೇಳಿಕೊ. ನಾ ಬರತೀನಿ.
(ಚಿನ್ನಿ ಮುದುಕಿಯನ್ನು ತಬ್ಬಿಕೊಳ್ಳುವಳು)
ಮುದುಕಿ : ಎಪ್ಪಾ ಕಾರಭಾರೀ, ನಿಮ್ಮ ಕಾಲ ಬೀಳತೇನ್ರಿ. ಇದು ನಿಮ್ಮ ಮಗಳಂತ ತಿಳಕೊಂಡ ಕಾಪಾಡರಿ.(ಚಿನ್ನಿಗೆ)
ಕಾಲಿಗಿ ಬೀಳs.
ಕಾರಭಾರಿ : ನನ್ನ ಕಾಲಿಗಿ ಬಿದ್ದರ ಏನೂ ಆಗೋದಿಲ್ಲಬೇ. ಇದ ಗೊತ್ತಾಗಿ ನನ್ನ ಹೇಂತಿ ಸೈತ ನನ್ನ ಕಾಲ ಬೀಳೋದಿಲ್ಲ.
(ಒಂಕಾರಿ ಉತ್ಸಾಹದಿಂದ ಓಡಿಬರುವನು)
ಒಂಕಾರಿ : ಉರಿನಿಂಗಾ , ಉರಿನಿಂಗ! ಎಲಾ! ಕಾರಭಾರಿ ಇನ್ನs ಇಲ್ಲೇ ಇದಾನಲ್ಲ. ನಾ ನಿಮ್ಮನ್ನ ಹುಡುಕಿಕೊಂಡs ಬಂದೆ, ಇನ್ನ ಯಾರೂ ಊರ ಬಿಡಾಣಿಲ್ಲ. ಗುಳೇ ಎದ್ದವರೆಲ್ಲಾ ತಿರಿಗಿ ಬರಾಕ ಹತ್ಯಾರ! ಅಲ್ಲಿ ನೋಡರಿ, ಗ್ಯಾಸ ಹಚ್ಚಿಕೊಂಡ ಮಂದಿ ಇತ್ತs ಬರಾಕ ಹತ್ಯಾರ! ದೇವರS ದೇವರ! ಊರ ಬದುಕಿಸಿದೊ ನಮ್ಮಪ್ಪಾ!
ಕಾರಭಾರಿ : ಏನೋ ಏನೋ ಅದು?
ಒಂಕಾರಿ : ಅಲ್ಲಿ ನೋಡಪಾ!
(ಎಲ್ಲರೂ ನೋಡುವರು. ಅವರ ಮುಖದ ಮೇಲೆ ಪೆಟ್ರೊಮ್ಯಾಕ್ಸ್‌ ಬೆಳಕು ದೂರದಿಂದ ಬೀಳುವುದು, ಅಡಗುವುದು–ಹೀಗೆ. ಗುಂಪಿನ ದನಿ ಬರಬರುತ್ತ ಸ್ಪಷ್ಟವಾಗುತ್ತದೆ.)
ಉರಿನಿಂಗ : ಏನೇನಾಯ್ತ ಹೇಳೋ ಒಂಕಾರಿ.
ಒಂಕಾರಿ : ಅಪನಾಯ್ಕನ ಮಗ ಸಿದನಾಯ್ಕನ್ನ ನೋಡಿಲ್ಲೇನೋ?
ಮುದುಕಿ : ಬೆಳಗಾವಿಗಿ ಸಾಲೀ ಬರ್ಯಾಕ ಹೋಗಿದ್ನಲ್ಲ?
ಒಂಕಾರಿ : ಅವ ಬಂದು ಗುಳೇ ಎದ್ದ ಮಂದೀನೆಲ್ಲಾ ತರಿಬಿ, ಇದು ನಿಮ್ಮ ಊರು, ನಿಮ್ಮ ಹೊಲಾ ಅಂತ ಏನೇನೋ ಹೇಳಿ, ಹೋಗೋ ಮಂದೀನೆಲ್ಲಾ ನಿಲಿಸಿದ. ನಿಮ್ಮ ಮನೀಗಿ ಕಾರಭಾರಿ ಬಂದಾನಂತ ಹೇಳಿದೆ. ಎಲ್ಲಾರೂ ಇತ್ತs ಬರಾಕ ಹತ್ಯಾರ. ಎಷ್ಟ ಚಂದ ಮಾತಾಡತಾನಬೇ ಹುಡುಗ! ನಾ ಏನೇನ ಹೇಳಿದ್ದೆ-ಅದನೆಲ್ಲಾ ಅವನೂ ಹೇಳಿದ. ಆದರ ಅವ ಭಾಳ ಚಂದ ಹೇಳಿದ.
ಉರಿನಿಂಗ : ಎಲ್ಲಾರು ಬಂದರೇನೋ?
ಒಂಕಾರಿ : ಕಾ ಹೌಂದ? ಬಂದರ ಬಂದರು……!
(ಹಿಂಡು ಜನ ನುಗ್ಗುವರು. ಅವರಲ್ಲಿ ಸಿದನಾಯ್ಕನೂ ಇದ್ದಾನೆ.)
ಸಿದನಾಯ್ಕ : ಏನು ಕಾರಭಾರಿಗಳು, ಇಲ್ಲೀತನಕ ಪಾದ ಬೆಳೆಸಿದರಿ?
ಕಾರಭಾರಿ : ಅದs, ಗೇಣೀ ವಸೂಲಿಗೆ.
ಸಿದನಾಯ್ಕ : ಏನಾದರೂ ಹೇಳಿದರೋ? ಅಥವಾ ನಾನs ಹೇಳಲೋ? ಉರಿನಿಂಗಾ-
ಕಾರಭಾರಿ : ಅವನೇನೂ ಹೇಳಲಿಲ್ಲ.
ಸಿದನಾಯ್ಕ : ಹಂಗಾದರ ನಾನs ಹೇಳತೀನಿ : ಗೇಣೀ ಕೊಡೋದಕ್ಕ ಈಗ ಆಗೋದಲ್ಲವಂತ ದೇಸಾಯರಿಗೆ ಹೇಳ್ರಿ.
ಕಾರಭಾರಿ : ಹಣ ಎಣಿಸೋದಿದ್ದರ ನನ್ನ ಮುಂದ ಹೇಳ್ರಿ. ಒಣ ಮಾತಿದ್ದರ ಬಂದೂಕಿನವರಿಗಿ ಹೇಳ್ರಿ.
ಉರಿನಿಂಗ : ಅವರ ಕೈಯಾಗ ಬಂದೂಕ ಇದ್ದರ ನಮ್ಮ ಕೈಯಾಗ ಕಾಲ್ಮರಿ ಬರತಾವ!
ಸಿದನಾಯ್ಕ : ಇವರಾದರೂ ನಮ್ಮ ಮ್ಯಾಲ ಯಾಕ ಕೈಎತ್ತಬೇಕಲು?-ಇವರೂ ನಮ್ಹಾಂಗ ಮನಶೇರಂತ ಹೇಳತೀವಿ-ಅದಕ್ಕ? ಏನ್ರೆಪಾ ನಮ್ಮ ಮ್ಯಾಲ ಗುಂಡ ಹಾರಸ್ತೀರಿ? ಹಾರಸರಿ. ಗೇಣಿ ಕೊಡೋದಿಲ್ಲ.(ಅವರ ಎದುರು ನಿಲ್ಲುವನು)
ಕಾರಭಾರಿ : ಹು ಹುಳಗೊಳ ಜೀವ ಪಣಕ್ಕ ಹಚ್ಚಿ ದೇಸಾಯರ ಜೋಡಿ ಇಸಪೇಟ ಆಟ ಆಡೇನಂತೀಯಲ್ಲಾ, ಏನ ಹೇಳಲಿ! ಇಂದೇನೋ ಹಿಂದಿರಿಗಿ ಹೋದ್ವಿ ಅಂತಿಟ್ಟಕಾ; ನಾಳಿ ದೇಸಾಯಿ ಬಿಡತಾರು? ಒಂದಕ್ಕ ಹತ್ತ ಕಕ್ಕಸ್ತಾರ. ನೀ ಇಂತಾ ಆಟ ಆಡಭೌದು; ಯಾಕಂದರೆ ಇದರಾಗ ನೀ ಏನೂ ಕಳಕೊಳ್ಳೋದಿಲ್ಲ ನೋಡು.
(ಜನರಿಗೆ)
ಯಾಕ್ರಪಾ, ಬಂದೂಕಿನ ಜೋಡಿ ಆಟಾ ಆಡೋ ವಯಸ್ಸೇನ್ರೊ ನಿಮ್ಮದು?
ಸಿದನಾಯ್ಕ : ಈ ಊರ ಭುಜದ ಮ್ಯಾಲ ಹೊತ್ತವರು ಇವರು. ನಿಮ್ಮ ಕಣ್ಣಿಒಗಿ ಹುಳಧಾಂಗ ಕಂಡರೇನ್ರಿ?
ಕಾರಭಾರಿ : ಸಿಟ್ಟಿಗೆ, ಸೆಡವಿಗೆ ಬಾಳೇ ಕಾಣ್ಸಾಣಿಲ್ಲಪಾ. ಖರೆ ಹೇಳತೀನಿ : ಈ ಊರಾಗ ಒಂದು ಗುಬ್ಬಿ ಐತಿ; ಸಾವಿರ ಹುಳಾ ಅದಾವ. ಗುಬ್ಬಿ ಹುಳ ತಿನ್ನತೈತಿ; ತಿಂದs ಬದುಕತೈತಿ. ಹುಳ, ಗುಬ್ಬಿ ಎರಡೂ ಸಮ ಅಂತೀಯೇನು?
ಸಿದನಾಯ್ಕ : ಎಲ್ಲೀತನಕ ನಾವು ಹುಳ ಅಂದಕೊಳ್ಳತೀವೋ ಅಲ್ಲೀತನಕ ತಿನ್ನೋ ಗುಬ್ಬಿ ಇರತದ. ಈಗ ನಮಗೆಲ್ಲಾ ಖಾತ್ರಿ ಆಗ್ಯsದ-ನಾವು ಹುಳ ಅಲ್ಲ, ಮನಶೇರು-ಅಂತ.
ಕಾರಭಾರಿ : ಇವರೆಲ್ಲಾ ಮಣಕಾಲ ಊರಿಕೊಂಡ ಹುಟ್ಟಿದವರು, ಬೆಳೆದವರು, ಇವರ್ಯಾರಿಗು ಒಂದ ಭೂಮಿಲ್ಲಾ, ಸೀಮಿಲ್ಲಾ……
ಸಿದನಾಯ್ಕ : ಅಡಿವ್ಯಾಗಿನ ಭೂಮೆಲ್ಲಾ ಯಾರದರಿ? ಕಾರಭಾರಿಗಳ, ನಿಮಗ ಈ ವಯಸ್ಸಿನಾಗ ಇಂಥಾ ಮಾತ ತಿಳಿತಾವೋ ಇಲ್ಲೊ.-ಭೂಮಿ ಅಂದರ ಹುಡುಗೀ ಹಾಂಗ ಏನ್ರೆಪಾ! ಒರಟ ಹುಡುಗಿ. ಜೋರಾಗಿ ಮೆತ್ತಗ ಮಾಡಿದವಗs ಆಕಿ ಒಳಗಾಗೋದು-ಹೆಸರಿದ್ದವಗಲ್ಲ; ಹೇಳ್ರಿ ದೇಸಾಯರಿಗಿ.
ಕಾರಭಾರಿ : ಏನ್ರೆಪಾ, ಈ ಮಾತಿಗಿ ನಿಮ್ಮದೆಲ್ಲಾ ಕಬೂಲಿ ಐತಿ ಹೌಂದಲ್ಲ? ಯಾಕಂದ್ರ ನಾಳಿ ಜೀವಾ ಕೊಡಾವರು ನೀವು, ಇವ ಅಲ್ಲ.
ಒಂಕಾರಿ : ಇಲ್ಲೀತನಕ ಈ ಹುಡುಗ ಮಾತಾಡಿದ್ನಲ್ಲ, ಅವೆಲ್ಲಾ ಯಾರ ಮಾತಂದಿ?
ಕಾರಭಾರಿ : ಬಾಯಿ ಹಾಕಿದಿ ಹೌಂದಲ್ಲ? ಕಬೂಲಿದ್ದರ ಹೇಳಲಿ. ಏನೊ ಉರಿನಿಂಗಾ?
ಉರಿನಿಂಗ : (ಕಾಲ್ಮರಿ ಕೈಯಲ್ಲಿ ಹಿಡಿದು ತೋರಿಸುತ್ತ)
ನನ್ನ ಜವಾಬ ಇದs ನೋಡ್ರಿ.
ಕಾರಭಾರಿ : ಹೌದು? ಲಗಾಸರ‍್ಯೊ.
(ಬಂದೂಕಿನವರು ಮುಂದೆ ಬಂದು, ಗುರಿಹಿಡಿದು ಉರಿನಿಂಗನ ಎದುರಿಗೆ ನಿಲ್ಲುವರು. ಸಿದನಾಯ್ಕ ತಾನೇ ಬಂದು ಉರಿನಿಂಗನನ್ನು ಹಿಂದೆ ಸರಿಸಿ, ಬಂದೂಕಿನವರ ಎದುರಿಗೆ ನಿಲ್ಲುವನು.)
ಸಿದನಾಯ್ಕ : ಹಾರಸರಿ, ತಾಕತ್ತಿದ್ದರ.
ಒಂಕಾರಿ : ಭಲೇ ಮಗನ!
(ಇದೇ ಸಮಯವೆಂದು ಹೊಂಚಿ ಜನ ಅವರ ಮೇಲೆ ಬಿದ್ದು ಬಂದೂಕು ಕಸಿಯುವರು)
ಸಿದನಾಯ್ಕ : ಏನಂತೀರಿ ಕಾರಭಾರಿಗಳ?
ಕಾರಭಾರಿ : ಹೋಗಿ ಹೇಳತೇನ್ರಿ.
ಸಿದನಾಯ್ಕ : ಇಂಥಾ ರಾತ್ಯ್ರಾಗೂ ಮಂದೆಲ್ಲಾ ಎಚ್ಚತ್ತಾರಂತ ಹೇಳ್ರಿ.
(ಕಾರಭಾರಿ, ಬಂದೂಕಿನವರು ಅವಮಾನಿತರಾಗಿ ಹೋಗುವರು)
ಒಂಕಾರಿ : ಜೈ ಸಿದನಾಯ್ಕ!
ಮುದುಕಿ : ಎಪ್ಪಾ, ಬಂದ ನಮ್ಮ ಜೀವಾ ಉಳಿಸಿದ.
ಮಾನಾ ಮರ್ವಾದಿ ಉಳಿಸಿದಿ.
ಊರಾಗ ಮಾನವಂತರು ಬಾಳಧಾಂಗ ಆಗೇತಿ.
ಹೆಂಗಸಿನ ಶೀಲಂದರ ದುಡ್ಡಿಗಿ ನಾಕಾಗೇತಿ.
ಮ್ಯಾಲ ಮಳಿರಾಯಗ ಕರುಣಾ ಇಲ್ಲ.
ಕೆಳಗೆ ದೇಸಾಯಗ ಕರುಣಾ ಇಲ್ಲ.
ಏನ ಹೇಳೋಣೋ ಎಪ್ಪಾ,
ದೇಸಾಯಿ ಮನ್ಯಾಗ ಹಣಾ ತುಂಬೇತಿ.
ರೈತರ ಮನ್ಯಾಗ ಹೆಣಾ ತುಂಬ್ಯಾವು!
ಒಂಕಾರಿ : ಭಲೆ ಭಲೆ, ಹೇಳ್ರೊ ಮಕ್ಕಳ್ರಾ,
ದೇಸಾಯಿ ವಾಡೇದಾಗ ಹಣಾ ಹಣಾ.
ರೈತರ ಮನ್ಯಾಗ ಹೆಣಾ ಹೆಣಾ.
ಕೆಲವರು : ದೇಸಾಯಿ ವಾಡೇದಾಗ ಹಣಾ ಹಣಾ.
ರೈತರ ಮನ್ಯಾಗ ಹೆಣಾ ಹೆಣಾ.
ಒಂಕಾರಿ : ಈ ಊರಾಗೊಂದ ತೋಳ ಐತೊ.
ಅದಕ್ಕ ಇಷ್ಟ ದೊಡ್ಡದೊಂದ ಹೊಟ್ಟಿ ಐತಿ.
ನಾವೆಲ್ಲಾ ಬ್ಯಾ ಅಂದರ ಬಾಯಿ ತಗೀತೈತಿ.
ಕುರಿಗೋಳಪ್ಪಾ ನಾವೆಲ್ಲಾ, ಕಾಯೋವಂಥಾ ಕುರುಬಿಲ್ಲ.
ಮಾತಿಲ್ಲ, ಕತಿಯಿಲ್ಲಾ, ಆಡೋದಕ್ಕ, ನಾಲಿಗಿಲ್ಲಾ.
ಕದ್ದ ಹೇಳಓ ಶಾಪದಿಂದ, ಬೈಗಳದಿಂದ, ನಿಟ್ಟುಸರದಿಂದ,
ಇಡೀ ಊರು ಒಳಗೊಳಗs ಉರೀತೈತಿ ಸಂತಾಪದಿಂದ.
ಸಣ್ಣ ನೆವ ಸಿಕ್ಕರ ಸಾಕು ಹೊಮ್ಮತೈತಿ ಹೊರಗುಕ್ಕಿ.
ಮಾತಿನ ಹಿಂದ ಆಡಿಗ್ಯಾವಪ್ಪಾ ಕಣ್ಣೀರ ಕೆರಿ.
ಹುಟ್ಟೋ ಹಸುರು ಹೆಸರಿಲ್ಲದ ಗಟ್ಟಿಯಾಗಿ ಕುಂತೈತಣ್ಣ.
ಹೆಸರಗೊಂಡ ಒಮ್ಮಿ ಅದನ ಕರಿ ಕರಿ!
ಕುರಿಗೋಳಪ್ಪಾ ಸಿದನಾಯ್ಕ, ಬ್ಯಾ ಅಂದವರು .
ನೊಂದೂ ಬೆಂದೂ  ದಣದವರಪ್ಪ ಕಾದೂ ಕಾದೂ.
ಹಗಲಿ ರಾತ್ರಿ ಕೇಳಸತಾವೊ ಬಂದೂಕಿನ ಹೆಜ್ಜಿ,
ಹೊಲಾಮನಿಯೆಲ್ಲಾ ಸಮ ಆದಾವೊ ಜಜ್ಜಿ ಜಜ್ಜಿ.
ಕುಡಗೋಲ ಬಂದ ಪಿಸಗುಡತಾವೊ ಓಣಿ ಓಣಿ
ಜುರುಕಿ ಮೆಟ್ಟ ಮೆಟ್ಯಾಡತಾವೊ ಮನೀ ಮನೀ.
ಕಣ್ಣ ಬಿಟ್ಟ ನಿಂತಾವಣ್ಣ ಗುಂಡಿನ ಬಾಯಿ.
ಬಾಯಿ ತೆರೆದ ನಿಂತಾವಣ್ಣಾ ಹಸದ ಹದ್ದಾ ಕಾಗಿ.
ಕರೀತೇವು ಕಾಪಾಡಣ್ಣಾ ಬಾರೊ ಶರಣಾ.
ಕಂಗಾಲಾಗಿ ನಿಂಗೀದೇವೊ ಕುರುಬರಣ್ಣಾ–
ಹೇಳ್ರೊ ಏ-
ಎಲ್ಲರೂ : ಕರೀತೇವೊ ಕಾಪಾಡಣ್ಣಾ ಬಾರೊ ಶರಣಾ.
ಕಂಗಾಲಾಗಿ ನಿಂತೀದೇವೊ ಕುರುಬರಣ್ಣಾ||
ಒಂಕಾರಿ : ನನ್ನ ಕನಸ ಸುಳ್ಳ ಹೇಳೋದಿಲ್ಲ,
ಆದರ ಈ ಮಂದಿ ನಂಬೋದಿಲ್ಲ,-
ಬರತೈತಿ, ಬಂದs  ಬರತೈತಿ ಒಂದ ದಿನಾ,
ಆ ದಿನಾ,
ಕತ್ತೀ ಚೆಲ್ಲಿ ಕೈ ಕೈ ಕೂಡತಾವ,
ತುಳದ ಕಾಲ ನೆಲದ ಮ್ಯಾಲ ನಡೀತಾವ,
ತುಳಿಸಿಕೊಂಡ ಮುದ್ದಿಮೈ ಸೆಟದ ನಿಲ್ಲತಾವ!
ಆಳಾವಿಲ್ಲ, ಆಳಿಸಿಕೊಂಬಾವಿಲ್ಲ.
ಹೊಟ್ಯಾಗ ಕಿಚ್ಚಿಲ್ಲ. ನಾ ನೀ ಸಮಾನರೆಲ್ಲಾ.
ಬೆನ್ನಿಗಿ ಬೆನ್ನ ಆಧಾರ ಆಗತಾವ.
ದರವೊಂದ ಬೆನ್ನ ಹುರೀಗೆ, ಕೈಗೆ
ತನ್ನ ಮೈ, ತನ್ನ ನಂಬಿದ ಮೈ ಕಾಪಆಡೋ
ತಾಕತ್ತ ಇರತೈತಿ! ಹಕ್ಕ ಇರತೈತಿ!
ಸಲಿಗಿ ಇರತೈತಿ, ಸುಲಿಗಿ ಇರೋದಿಲ್ಲ.
ಸವಲತ್ತ ಇರತೈತಿ!
ಒಬ್ಬೊಬ್ಬಗು ಅಮೃತದಾಗ ಪಾಲ ಸಿಗತೈತಿ!
ದೇವರಾಣಿ,
ಯಾರೂ ಯಾರ ಕಡೆ ಬೆರಳ ತೋರಸೋದಿಲ್ಲ.
ಕದ್ದ ಶಾಪ ಹಾಕೋದಿಲ್ಲ.
ನಿಟ್ಟುಸಿರ ಬಿಡೋದಿಲ್ಲ. ತುಟಿ ಕಚ್ಚಿ ಅಳೋದಿಲ್ಲ.
ಅಂಥಾ ದಿನ,
ಒಂದ ದಿನ ಬರತೈತಿ!
ಬಂದs ಬರತೈತಿ!
ಕಾ, ಅಕಾ-
ಮೂಡಲದಾಗ ಎಳೀಬೆಳಕ ಒಡದಾವಣ್ಣಾ,
ಜಂಗ ತಿಂದ ಕಣ್ಣಿನಾಗ ಬಣ್ಣs ಬಣ್ಣಾ||
ಎಲ್ಲರು : ಮೂಡಲದಾಗ ಎಳೀಬೆಳಕ ಒಡದಾವಣ್ಣಾ.
ಜಂಗ ತಿಂದ ಕಣ್ಣಿನಾಗ ಬಣ್ಣs ಬಣ್ಣಾ||
ಒಂಕಾರಿ : ಏ ಕುರಿಗೋಳ್ರಾ, ಈಗs ಹೇಳಿರತೀನಿ :
ತೋಳ ಊಟಾ ಮಾಡೋ ಯಾಳೇ ಇದು.
ಕುರ್ಚೀ ಮ್ಯಾಲ ಬ್ಯಾಟೀ ಕಾಯತಾ ಕುಂತಿರತೈತಿ.
ಬರಿಗೈಲೆ ಬಂದೂಕಿನವರು ಬರತಾರ.
ತೋಳ ಕುರ್ಚೀ ತಿಕ್ಕತೈತಿ, ಹೂಂಕರಿಸತೈತಿ.
ಕೈ ಕೈ ಹೊಸೀತೈತಿ, ಕೇಳತೈತಿ :
‘ಯಾಕ್ರೆಲೇ ಬರಿಗೈಲಿ ಬಂದಿರಿ?
‘ಎಪ್ಪಾ ಕುರುಬ ಬಂದಾನ, ಬ್ಯಾಟಿ ತಪ್ಪಿತು/’
‘ಮಕ್ಕಳ್ರಾ, ನನ್ನ ಎದರ ನಿಲ್ಲೊವಂಥಾ ಕುರುಬ
ಯಾವಿದ್ದಾನೋ? ಹಾss’ ಅಂತೈತಿ.
ಜಿಗೀತೈತಿ. ಬರತೈತಿ.
ಏನ ಹೇಳ್ತೀರಿ? ಏನ ಹೇಳ್ತೀರಿ?
(ಎನ್ನುತ್ತ ಬಾಗಿಲ ಬಳಿಯ ಕಟ್ಟೆಯನ್ನೇರಿ ತಾನೇ ತೋಳ ಎಂಬಂತೆ ಅಭಿನಯಿಸ ತೊಡಗುವನು.)
ಏನ ಹೇಳ್ತೀರಿ?
ಉರಿನಿಂಗ : ಉತ್ತರ ಬೇಕ? ತಗೊ ಹಂಗಾದರ-
(ಎಂದು ಆಗಷ್ಟೆ ಕಸಿದ ಬಂದೂಕನ್ನು ಒಂಕಾರಿಯ ಕಡೆಗೆ ಎಸೆಯುತ್ತಾನೆ. ಅದು ತಪ್ಪಿ ಬಾಗಿಲಿಂದ ಹೊರಗೆ ಬೀಳುತ್ತದೆ. ಹೊರಗಿನಿಂದ ದೇಸಾಯಿ, ಕಾರಭಾರಿ ಮತ್ತು ಆರೆಂಟು ಜನ ಬಂದೂಕಿನವರೊಂದಿಗೆ ಬರುತ್ತಾನೆ)
ದೇಸಾಯಿ : ಯಾವ ಮಗಾನೊ ಅವನು?
(ತಕ್ಷಣವೆ ಒಂಕಾರಿ, ಸಿದನಾಯ್ಕರಿಬ್ಬರನ್ನು ಬಿಟ್ಟು ಉಳಿದವರೆಲ್ಲ ಮೊಳಕಾಲನ್ನೂರಿ ಬಾಗುವರು)
ಕಾರಭಾರಿ : ದೇವರೂ, ಸಿದನಾಯ್ಕಂದರ ಇವನs ರಿ.
ದೇಸಾಯಿ : ಬಂದೂಕ ಕಸದವರ್ಯಾರು? ಮೊದಲ ಹೇಳು.
(ಕಾರಭಾರಿ ಇಬ್ಬರನ್ನು ತೋರಿಸುತ್ತಾನೆ. ದೇಸಾಯಿ ಕಾಲ್ಮರಿ ಕಳೆದು ಒಬ್ಬ ಬಂದೂಕಿನವನನ್ನು ಕರೆದು)
ಇವನ್ನ ತಗೊಂಡ ಅವರಿಬ್ಬರ ಬೆನ್ನ ಮ್ಯಾಲೊಂದೊಂದ ಇಡು. ವಾಡೇತನಕ ಇವು ಬೀಳಧಾಂಗ ನಡಿಸಿಕೊಂಡು ಹೋಗು. ಅಪ್ಪಿತಪ್ಪಿ ಬೆನ್ನ ಮ್ಯಾಲಿಂದ ಬಿದ್ದರ, ಬಿದ್ದ ಜಾಗಾದಾಗs ಮುಗಸು .
(ಅವನು ಹಾಗೇ ಮಾಡುವನು, ಮೂವರೂ ಹೋಗುವರು)
ಏ ಕಾರಭಾರೀ ಬ್ಯಾಟಿ ಯಾವುದೋ ಅದು?
ಕಾರಭಾರಿ : (ಮುದುಡಿ ಮೂಲೆಯಲ್ಲಿ ನಿಂತ ಚಿನ್ನಿಯನ್ನು ತೋರಿಸುತ್ತ) ಇವಳsರಿ.
ದೇಶಾಯಿ : ಅವಳ್ನ ಹೊತ್ತಕೊಂಡ ನಡೀರ‍್ಯೊ.
ಸಿದನಾಯ್ಕ : ಇದ ಸಾಧ್ಯವಿಲ್ಲಾ ಅಂದೆ. ನನ್ನ ಹೆಣಾ ಬೀಳಬೇಕು, ನೀವು ಆಕೀನ್ನ ಒಯ್ಯಬೇಕು.
ದೇಸಾಯಿ : ಇಂಥಾ ಸಣ್ಣ ಮಾತಿಗೆಲ್ಲಾ ಹೆಣಾ ಯಾಕೊ?
(ಇಬ್ಬರು ಬಂದೂಕಿನವರು ಸಿದನಾಯ್ಕನನ್ನು ಸುತ್ತುವರಿಯುವರು. ಇನ್ನಿಬ್ಬರು ಚಿನ್ನಿಯ ಕಡೆಗೆ ಹೊರಡುವರು. ಉರಿನಿಂಗ ಚಿನ್ನಿಯ ಮುಂದೆ ನಿಂತು)
ಉರಿನಿಂಗ : ಬರ್ರಿ‍ ಯಾ ಮಗಾ ಬರತೀರಿ. ಆಕೀನ್ನ ಮುಟ್ಟಿದರ ಕಯ ಮುರೀತೀನಿ.
ದೇಸಾಯಿ : ಅವನ ಕೈ ಮುರೀರ‍್ಯೋ.
(ಇಬ್ಬರೂ ಬಂದೂಕಿನವರು ಉರಿನಿಂಗನ ಮೇಲೆ ಬಿದ್ದು ಕೈ ಹಿಂಗಟ್ಟು ಕಟ್ಟಿ ಹಿಡಿಯುವರು. ಮುದುಕಿ ‘ಅಯ್ಯೋ ಶಿವನs’ ಎಂದು ಚೀರಿ ಮೂರ್ಛೆ ಹೋಗುವಳು. ಚಿನ್ನಿ ಅವಳೊಂದಿಗೆ ಕುಸಿಯುವಳು)
ಸಿದನಾಯ್ಕ : ದೇಸಾಯರs ನಿಮ್ಮ ಕಣ್ಣನೆತ್ತೀಮ್ಯಾಲಿರೋದರಿಂದ ನಿಮಗಿದು ಕಾಣತಿರಲಿಕ್ಕಿಲ್ಲ. ಆದರ ಈ ಮಂದಿಗಿ ಎಲ್ಲಾ ಕಾಣತದ.
ದೇಸಾಯಿ : ಅಬಬಬ! ಇವನs ಏನ ಸಿದನಾಯ್ಕ! ನೀ ನಾಯಕ. ಇವರೆಲ್ಲಾ ನಿನ್ನ ಹಿಂಬಾಲಕರು! ನನ್ನ ವಿರುದ್ಧ ಬಂಡೇಳತೀರಿ. ವಾಡೇದ ಮ್ಯಾಲ ಏರಿ ಬರತೀರಿ. ಆಗ ನಾ ಹಿಂಗ ನಿಂತಿರತೀನಿ. ನೀ ಬರತಿ, ಬಂದ ‘ಹೊಡೀರೆಲೇ’ ಅಂತಿ. ಅವರು ಹೊಡೀತಾರ.ನಾ ಸಾಯತೀನಿ. ಇದs ಹೌಂದಲ್ಲ? ಏನ ಚಂದ ಐತೆಪಾ ಕತಿ ಇದು! ಪುಸ್ತಕದಾಗ ಹಿಂಗ , ಇರತಾವಲ್ಲ?
ಸಿದನಾಯ್ಕ : ಹೌದು, ನೀವು ಹಾದೀ ತಪ್ಪಿದರ ಇದು ಅದರ‍್ಹಾಂಗs ಆಗತದ.
ದೇಸಾಯಿ : ಆಗತಿತ್ತು,-ನನ್ನ ಹಂತ್ಯಾಕ ಬಂದೂಕ ಇಲ್ಲದಿದ್ದರ. ಆದರ ಏನ ಮಾಡೋದು! ನಾ ಸತ್ತಿನೇನೋ ಅಂತ ನೋಡಿದರ ನಿನ್ನ ಹೆಣ ಬಿದ್ದಿರತೈತಿ! ಏನ ನೋಡತೀರೋ? ಈ ಹೆಂಗಸಿನ ಬಾಯಿ ಕಟ್ಟಿ ಹೊತ್ತಕೊಂಡ ನಡೀರಿ.
(ಚಿನ್ನಿ ಚೀರುತ್ತಿರುವಂತೆ, ಅವಳ ಬಾಯಿ ಕಟ್ಟಿ ಹೊರುವರು. ಅವರೊಂದಿಗೆ ದೇಸಾಯಿ ಹೊರಡುವನು. ಒಂಕಾರಿ ಅಡ್ಡಗಟ್ಟುತ್ತಾನೆ)
ಒಂಕಾರಿ : ದೇಸಾಯಿ, ಖರೆ ಹೇಳ್ತೀನೋ, ನನಗ ಭಾಳಕೆಟ್ಟ ಕನಸ ಬಿದ್ದsತಿ
ದೇಸಾಯಿ : ಮೊದಲ ಹಾದೀ ಬಿಡ.
(ದೇಸಾಯಿ ಒಂಕಾರಿಯನ್ನು ನೂಕಿ, ಚಿನ್ನಿಯ ಸೆರಗು ಹರಿದು ಉರಿನಿಂಗನ ಮೇಲೆ ಎಸೆದು ಹೊರಡುತ್ತಾನೆ. ಬಂದೂಕಿನವರು ಬೆನ್ನು ಹತ್ತುತ್ತಾರೆ).
ಜೈಸಿದನಾಯ್ಕಾ : ಪೂರ್ವಾರ್ಧ – ಎರಡು
(ವಾಡೆ. ರಾತ್ರಿ ಸಮಯ. ದೇಸಾಯಿ ಚಿಂತೆಯಿಂದ ಕುಡಿಯುತ್ತಿದ್ದಾನೆ ಒಳಗಡೆಯಿಂದ ಆಗಾಗ ಅಳುವ, ಶಪಿಸುವ ಚಿನ್ನಿಯ ದನಿ ಕೇಳಿಸುತ್ತದೆ)
ದೇಸಾಯಿ : ಕಾರಭಾರೀ,
ಕಾರಭಾರಿ : (ಬಂದು ಬಗ್ಗಿ ನಿಂತು)
ದೇವರೂ-
ದೇಸಾಯಿ : ಆಕೀನ ಕರತಾರಪಾ. ಈ ದರಿದ್ರ ಊರಾಗ ನೋಡೇನಂದರ ಒಂದ ಚೆಂದ ಚೀಜ ಇಲ್ಲ.
ಕಾರಭಾರಿ : ಸಿದನಾಯ್ಕ ಹೊರಗ ಬಂದ ನಿಂತಾನ್ರಿ.
ದೇಸಾಯಿ : ಸಿದನಾಯ್ಕ?
ಕಾರಭಾರಿ : ಹೂನ್ರಿ. ಮಂದೀನೆಲ್ಲ ಗೋರಸ್ತಾನದೊಳಗ ಕೂಡಿಸಿದ್ದನಂತ……
ದೇಸಾಯಿ : ಗೋರಸ್ತಾನದೊಳಗ?
ಕಾರಭಾರಿ : ಉರಿನಿಂಗ್ಯಾನ ತಾಯಿ ಸತ್ತಳಂತ, ಹುಗ್ಯಾಕ ಹೋಗಿ ಅಲ್ಲೇ ಸಭಾ ಮಾಡಿದ್ದ ರಂತರಿ.
ದೇಸಾಯಿ : ಈಗ್ಯಾಕ ಬಂದಾನ?
ಕಾರಭಾರಿ : ನಿಮಗ ಭೇಟಿ ಆಗಬೇಕಂತಾನ್ರಿ.
ದೇಸಾಯಿ : ಈಗ ಆಗಾಕಿಲ್ಲಂತ ಹೇಳು.
ಕಾರಭಾರಿ : ಕೇಳವೊಲ್ಲ.
ದೇಸಾಯಿ : (ಸ್ವಲ್ಪ ಹೊತ್ತು ಸುಮ್ಮನಿದ್ದು ಸೆರೆ ಕುಡಿಯುವನು)
ಬಂದೂಕಿನವರಿಗೆ ತಯಾರಾಗಿರಂತ ಹೇಳು. ಕರ ತಾ.
(ಕಾರಭಾರಿ ಹೊರಗೆ ಹೋಗಿ ಸಿದನಾಯ್ಕನ ಜೊಲತೆ ಒಳಬರುವನು. ಬೆನ್ನು ಹತ್ತಿ ಒಂಕಾರಿಯೂ ಬರುವನು)
ಒಂಕಾರಿ : ಜೈ ಸಿದನಾಯ್ಕ.
(ದೇಸಾಯಿ ಬಂದವರ ಬಗ್ಗೆ ನಿರ್ಲಕ್ಷತನದಿಂದ ಇರುವನು. ಒಂಕಾರಿ ಸೆರೆಯ ಬಾಟ್ಲಿಗಳ ಸುತ್ತ ಸುತ್ತಾಡತೊಡಗುವನು)
ಸಿದನಾಯ್ಕ : ದೇಸಾಯರಿಗೆ ನಮಸ್ಕಾರ.
ದೇಸಾಯಿ : ಕಾರಭಾರಿ, ನಮ್ಮ ವಾಡೇದ ಪದ್ಧತಿ ಹೇಳಿಕೊಡೊ ಅವಗ.
ಕಾರಭಾರಿ : ಮಸದ ಕತ್ತೀಹಾಂಗ ಸೆಟದ ನಿಂತರಾಗಲಿಲ್ಲಪಾ……ಹಿಂಗ ಬಗ್ಗಿ ಸಲಾಮ ಹೊಡಿ.
ಸಿದನಾಯ್ಕ : ಸಲಾಮ ಹೊಡಿಸಿಕೋಬೇಕಂದರ ಹಾಂಗಂತ ಊರಾಗ ಡಂಗರಾ ಸಾರತಾರ; ನೀ ಬಾಯ್ಮುಚ್ಚು.
ದೇಸಾಯಿ : ಹೌಂದಲ್ಲ! ಏನ ಕಾಲಪಾ ಇದು! ನಾ ಅಲ್ಲ, ನನ್ನ ಕುದುರಿ ಊರಾಗ ಹೋದರ ಅಡ್ಡಿಬಿದ್ದ ಗಲ್ಲ ಗಲ್ಲ ಬಡಕೋತಿದ್ದರು ಈ ಊರ ಮಂದಿ! ಇದs ಊರಾಗ ನೀನೂ ಹುಟ್ಟೀದಿ.  ಆಯ್ತು. ಬೆಳಗಾವೀ ಸಾಲೀ ಬರದಿ; ಶಾಣ್ಯಾ ಆದಿ. ಪುಸ್ತಕದ ಮಾತ ಕೇಳವನು ನನ್ನ ಮಾತ ಹೆಂಗ ಕೇಳತಿ? ಕಾರಭಾರೀ-
ಕಾರಿಭಾರಿ : ದೇವರೂ……
ದೇಸಾಯಿ : ಸರಕಾರಕ್ಕೆ ತಾಬಡ ತೋಬಡ ಒಂದ ಪತ್ರ ಬರಿ. ಊರಿಗೆ ನಕ್ಸಲೈಟ್‌ ಮಂದಿ ಬಂದಾರ; ಹಜಾರ ಮಂದಿ ಪೋಲೀಸರನ್ನ ಕಳಿಸಬೇಕಂತ ಬರಿ. ಮುದ್ದಾಂ ಒಬ್ಬನ್ನ ಬೆಳಗಾವಿಗೆ ಓಡಸು.
ಕಾರಭಾರಿ : ಆಗಲ್ರೆಪ.
(ಕೂತು ಬರೆಯತೊಡಗುವನು)
ದೇಸಾಯಿ : ಏನೊ ಒಂಕರಿ, ಮತ್ತೇನೇನ ಕನಸ ಕಂಡ್ಯೊ?
ಒಂಕರಿ : ನಿನ್ನ ವಾಡೇಕ ಬೆಮಕಿ ಬಿದ್ದಂಗಾಗಿತ್ತು.
ದೇಸಾಯಿ : ನಿನ್ನ ಕಣ್ಣ ಕಾಣಿಸೋದಿಲ್ಲ. ಬಣ್ಣದ ಸುದ್ದಿ ಯಾಕ ಹೇಳತೀಯೋ?
ಒಂಕಾರಿ : ಯಾಕ ಕಾಣ್ಸಾಣಿಲ್ಲ? ಹೇಳಲಿ? ನನ್ನ ಕನಸಿನಾಗ ನೀ ಆಗಲೆ ಒದ್ದಾಡಕ ಹತ್ತೀದಿ, ಗೊತ್ತೈತಿ?
ದೇಸಾಯಿ : ಯಾರು ಯಾರ ಕನಸಿನಾಗ ಒದ್ದಾಡತಾರಂತ ಆಮ್ಯಾಲ ನೋಡೋಣು. ಈಗ ಯಾಕ ಬಂದಿ?
ಒಂಕಾರಿ : ಯಾಕಂದರ-ಸಿದನಾಯ್ಕಗ ಜೈ ಅನ್ನಾಕ.
ದೇಸಾಯಿ : ಅದನ್ನ ಆಮ್ಯಾಲ ಕೇಳತೀನೋ,ನೀ ಏನ ತಕರಾರ ತಂದಿ?
ಒಂಕಾರಿ : ಏನಂದರ ಚಿನ್ನೀನ ಎಳಕೊಂಬಂದೆಲ್ಲಾ-ಅದು ತಪ್ಪಂತ ಹೇಳಾಕ ಬಂದೆ.
ದೇಸಾಯಿ : ಹೌಂದು? ಮತ್ತ ಯಾವುದಪಾ ತಪ್ಪು?
ಒಂಕಾರಿ : ಈ ಊರ ಮಂದೀನ ಸುಲದ ಸುಲದ ಸಾವ್ಕಾರ ಆಗೀಯಲ್ಲ, ಅದೂ ತಪ್ಪು.
ದೇಸಾಯಿ : ಹೌಂದು? ಬರೋಬರಿ ಯಾವ್ದು?
ಒಂಕಾರಿ : ಯಾವ್ದಂದರ, ಇರೋ ಐಸಿರಿ ಎಲ್ಲಾರು ಹಂಚಿಕೋಬೇಕು.
ದೇಸಾಯಿ : ಹಾಂಗಿದ್ದರ ಈ ಸೆರೆ ಮೊದಲ ಹಂಚಕೊಳ್ಳೋಣು?
ಒಂಕಾರಿ ನಾ ಚಿನ್ನೀನ ಕರಕೊಂಡ ಹೋಗತೀನಿ.
ದೇಸಾಯಿ : ಆಕೀನ ಆಮ್ಯಾಲ ಹಂಚಿಕೊಳ್ಳೋಣು : ಮೊದಲ ಸೆರೆ ಕುಡಿಯಪಾ …… (ಹೇಳುತ್ತ ಸಿದನಾಯ್ಕನ ಕಡೆಗೆ ತಿರುಗುವನು. ಒಂಕಾರಿ ಏನು ಮಾಡಬೇಕೆಂದು ತೋಚದೆ ಸೆರೆಯ ಬಾಟ್ಲಿ ತಗೊಂಡು ಮೂಲೆಗೆ ಹೋಗಿ ಕುಡಿಯಲಾರಂಭಿಸುವನು)
ನೀ ಯಾಕಪಾ ಬಂದಿ?
ಸಿದನಾಯ್ಕ : ನ್ಯಾಯ ಕೇಳೋದಕ್ಕ.
ದೇಸಾಯಿ : ಹಂಗಾದರ ತಡಿ, ನಾನೂ ಕೇಳಬೇಕಾಗೇತಿ. ಏನೊ ಒಂಕಾರಿ, ನಾವಿಬ್ರೂ ಪಾಟೀಸವಾಲ ಮಾಡತೀವು, ಜಜ್‌ ಆಗತೀಯೇನೊ?
ಒಂಕಾರಿ : ನನ್ನ ರುಂಬಾಲ ಹರದೈತಂತ ಸಿಕ್ಕಸಿಕ್ಹಾಂಗ ಮಾತಾಡಬ್ಯಾಡ; ನನಗ ಸಿಟ್ಟ ಬರತೈತಿ ಮತ್ತ.
ದೇಸಾಯಿ : ಇಲ್ಲಿ ಕುಂತಕಾಬಾರೊ. ಬೇಕಾದರ ಬಾಟ್ಲಿ ತಗೊಂಡs ಬಾ.
(ಹೋಗಿ ಒಂಕಾರಿಯನ್ನು ಎಳೆತಂದು ಮಧ್ಯದಲ್ಲಿ ಕೂಡಿಸುವನು. ತಗೊ ಎಂದು ಇನ್ನೊಂದು ಬಾಟ್ಲಿ ಇಡುವನು. ಸಿದನಾಯ್ಕನತ್ತ ತಿರುಗಿ)
ಸಿದನಾಯ್ಕ : ದೇಸಾಯರs , ಚಿನ್ನೀನ ಬಿಡಿಸಿಕೊಂಡ ಹೋಗಾಕ ಬಂದೀನಿ; ಚಾಷ್ಟೀ ಮಾಡಾಕ ಬಂದಿಲ್ಲ.
ದೇಸಾಯಿ : ನನಗೂ ಯಾಳೆ ಇಲ್ಲ. ಒಂಕಾರಿ ಜಜ್‌ ಆಗತಾನ. ಅಷ್ಟಾಗಿ ಅವ ನಿಮ್ಮ ಪೈಕಿ ಅಂದಮ್ಯಾಲ ಯಾಕ ಕಾಳಜೀ ಮಾಡತಿ? ನಿಂದೇನೈತಿ ನೀ ಹೇಳು. ನಂದ ನಾ ಹೇಳತೀನಿ. ಗೆದ್ದರ ಚಿನ್ನೀನ ಕರಕೊಂಡ ಹೋಗು, ಸೋತರ ಬಿಟ್ಟು ಹೋಗು. ಸುರು ಮಾಡಲಿ? ಏನ್ರಿ ಜಜ್‌ ಸಾಹೆಬರs, ಊರಾಗ ಹುಚ್ಚನಾಯಿ ಬಂದರ ಏನ ಮಾಡಬೇಕು ?
ಸಿದನಾಯ್ಕ : ಹುಚ್ಚನಾಯಿಗೂ ನನಗೂ ಏನ ಸಂಬಂಧ?
ದೇಸಾಯಿ : ಏನಂದರ, ಮಂದೀನೆಲ್ಲ ಸೇರಿಸಿ ನೀ ಅದೇನೋ ಹುಚ್ಚನಾಯೀ ಹಾಂಗ ಬಾಷ್ಣಾ ಬೊಗಳ್ತೀಯಂತ; ಸಭಾ ಮಾಡ್ತೀಯಂತ!
ಒಂಕಾರಿ : ಮೊದಲಿನ್ಹಾಂಗ ಬೇಕಾಬಿಟ್ಟಿ ಹುಚ್ಚನಾಯಿ ಕೊಲ್ಲಾಕ ಆಗಾಣಿಲ್ಲಪಾ ಈಗ. ಯಾಕಂದರೆ ನಾಯಿ ಬ್ಯಾರೇ, ಕುರಿ ಬ್ಯಾರೆ. ಕುರಿ ಅದರ ಒಂದರ‍್ಹಾಂಗ ಒಂದ ಒದರತಾವ, ಆದರ ಒಂದೊಂದ ನಾಯೀನೂ ತನ್ನ ಮನಸ್ಸಿಗಿ ಬಂಧಾಂಗ ಬೊಗಳತೈತಿ.
ದೇಸಾಯಿ : ತಡಿ; ನಿನ್ನ ರುಂಬಾಲ ಹರದೈತಂದೆಲ್ಲ?……
(ತನ್ನ ರುಂಬಾಲು ತೆಗೆದು ಒಂಕಾರಿಕಯ ತಲೆಗೆ ಹಾಕಿ ಸರಿಪಡಿಸತೊಡಗುವನು)
ಒಂಕಾರಿ : ಏ ಏ…… ನಿನ್ನ ರುಂಬಾಲ ನನಗ್ಯಾಕ ಹಾಕತೀಯೊ?
ದೇಸಾಯಿ : ಜಜ್‌ ಅಂದರ ಹಾಂಗs ಏನು? ಹರಕ ರುಂಬಾಲಿದ್ದರ ತಲೀಗಿ ಖರೆ ಖೊಟ್ಟಿ ತಿಳಿಯಾಣಿಲ್ಲಪಾ.
ಒಂಕಾರಿ : ಏನ ಭಾರ ಐತ್ಯೋ ಇದು!
(ಮುಟ್ಟಿ ಮುಟ್ಟಿ ನೆತ್ತಿಗಣ್ಣಾಗಿ ನೋಡಿಕೊಳ್ಳುತ್ತಿರುವನು. ಇದನ್ನು ಕಂಡು ದೇಸಾಯಿ ನಗುತ್ತ)
ದೇಸಾಯಿ : ನೋಡೊ ಹೆಂಗ ಕಾಣತಿ!
(ಸಿದನಾಯ್ಕನಿಗೆ)
ನಾವಿಬ್ಬರೂ ವಾರಿಗಿ; ಇಬ್ಬರೂ ಒಂದs ಅಂದಕೊ ಬೇಕಾದರ. ಆದರ ನಾ ಬೆಳದ ದೊಡ್ಡಾವಾದೆ. ಇವ ಇನ್ನs ಹಾಸಿಗ್ಯಾಗs ಬೆರಳ ಸೀಪಿಕೊಂಡ ಕನಸ ಕಾಣತಾನ. ಕನಸೆಲ್ಲ ಹಾಡಮಾಡಿ ಅಳತಾನ. ಸುಳ್ಳಲ್ಲ, ಇದ್ದಕ್ಕಿದ್ದಾಂಗ ಒಮ್ಮೊಮ್ಮಿ ರಾತ್ರಿ ಎದ್ದ ತಿಪ್ಪೀಮ್ಯಾಲ ಚಂದ್ರಾಮನ್ನ ಹುಡಕತಾನ, ಏನ ಮಾಡತಿ? ಆಗ ನೀ ಸಿಕ್ಕರ ನಿನ್ನ ಕತಿ ಮುಗೀತು! ಒಮ್ಮೊಮ್ಮಿ ರಾತ್ರೆಲ್ಲಾ ಹಿಂಗs ಹುಡಕತಾನ. ಹುಡಿಕಿ, ಹುಡಿಕಿ ಬೆನ್ನಹುರಿ ಮುರೀತಾವ. ಸಿಕ್ಕಿತು ಅಂತ ಅನ್ನಿಸಿದಾಗ ಅದು ಬರೇ ಹಳೇ ಕಾಲದ ನಾಣ್ಯ ಆಗಿರತೈತಿ! ನಮ್ಮ ಒಂಕಾರೀ ಕಿಸೇ ತುಂಬ ಅಂಥ ನಾಣ್ಯ ತುಂಬ್ಯಾವ. ನಾನs ನಾಲ್ಕೈದ ಕೊಟ್ಟೀನಿ, ಕೇಳ ಬೇಕಾದರ. ಯಾಕಲೇ ಒಂಕಾರೀ, ಚಂದರಾಮ ಕಾಣಿಸ್ತಾನೇನೊ?
ಒಂಕಾರಿ : ಬರೀ ರುಂಬಾಲ ಕಾಣತೈತಿ!
ಸಿದನಾಯ್ಕ : (ತಾಳ್ಮೆಗೆಟ್ಟು)
ದೇಸಾಯರ……
ದೇಸಾಯಿ : ಕಾರಭಾರೀ, ಹೇಳವಗ ಅವನ ಮ್ಯಾಲ ಏನೇನ ತಕರಾರದಾವಂತ.
ಕಾರಭಾರಿ : (ಓದುತ್ತ)
ರಾ| ರಾ| ಸಿದನಾಯ್ಕ ಸಾಕೀನ ಶಿವಾಪುರ ಈತನಿಗೆ=ಶ್ರೀಮಂತ ಸರದೇಸಾಯರ ಹುಜೂರಿನಿಂದ ಅಪ್ಪಣೆಯಾಗುವ ಹುಕುಂ ಏನೆಂದರೆ : ನೀನು ಸದರಿ ಶಿವಾಪುರದ ರೈತರನ್ನೆಲ್ಲ ದೇಸಗತಿ ವಿರುದ್ಧ ಎತ್ತಿಕಟ್ಟಿದ ನಕ್ಸಲೈಟ್‌ ಆಗಿರುವಿ. ರೈತರು ವರ್ಷಂಪ್ರತಿ ತೆರಬೇಕಾದ ಗೇಣಿ ಕಂದಾಯವನ್ನು ಹುಜೂರ ಸದರಿಗೆ ಸಲ್ಲದ ಹಾಗೆ ಮಾಡಿದ್ದೀ……
ದೇಸಾಯಿ : ಏನ್ಹೇಳ್ತಿ?
ಸಿದನಾಯ್ಕ : ದೇಸಾಯರs ನೀವs ನೋಡತೀರಿ, ಬರ ಬಿದ್ದsದ.
ಹುಡಿಕೇನಂದರ ಹೆಸರಿಲ್ಲ; ದನ ಹೋಗಲಿ,
ಮನುಷ್ಯರಿಗೇ ತಿಂದೇನಂದರ ತುತ್ತ ಕೂಳಿಲ್ಲ.
ಮಕ್ಕಳಾ ಮಾರಿ ಹೊಟ್ಟೀ ಹೊರೀಬೇಕಂದರ ಕೊಳ್ಳವರಿಲ್ಲ.
ನಿಮ್ಮ ದನೀನಂಥಾ ದನಿಗೆ ದಿನಕ್ಕ ಮೂರಬರೆ
ಕನಿಕಿ ಹಾಕತೀರಿ.
ನಾವು ಇಂದ್ಹೆಂಗೋ ನಾಳಿ ಹೆಂಗೋ ಅಂತ ಕೂತೀವಿ.
ಗೇಣಿ ಕಂದಾಯಂದರ ಎಲ್ಲಿಂದ ತರೋಣು?
ದೇಸಾಯಿ : ಪುಸ್ತಕಧಾಂಗ ಮಾತಾಡಿ ಖರೇ ಮುಚ್ಚಬ್ಯಾಡೊ ಹುಡುಗಾ.
ವಾಡೇಕ ದಿನಾ ಬಂದ ಬಮದ ಇದs ಊರ ಮಂದಿ
ಉಡಿ ತುಂಬಕೊಂಡ ಕಾಳ ಒಯ್ತಾರ. ಹೋಗಲಿ
ಉಪವಾಸ ಇದ್ದಿದ್ದರ ಇಷ್ಟ ಜೋರಿನಿಂದ
ಮಾತಾಡಕ ಆಗತಿತ್ತs ನಿನಗ?
ಸಿದನಾಯ್ಕ : ಒಯ್ತಾರ ಹೌದು. ಆದರ ಎಷ್ಟ ಮಂದಿ ನೀವು ಕೇಳೋ ದರ ಕೊಟ್ಟ ಒಯ್ತಾರ? ಅದನ್ನ ಹೇಳ್ರಿ.
ಅದೂ ಸರಕಾರ ‘ಬರಗಾಲ ಪೀಡಿತರಿಗೆ’ ಅಂತ ಕೊಟ್ಟ ಕಾಳು.
ದೇಸಾಯಿ : ಪುಕ್ಕಟ ಹಂಚರಿ ಅಂತ ಸರಕಾರ ನನಗೆ ಕಾಳ ಕೊಡಲಿಲ್ಲ.
ಸಿದನಾಯ್ಕ : ಆದರ,
ದೇವಾರಾಣಿ ದುಪ್ಪಟ್ಟ ತಿಪ್ಪಟ್ಟ ದರ ಹಚ್ಚಿ
ಮಾರರಿ ಅಂತ ಹೇಳಿರಾಕಿಲ್ಲ.
(ಒಳಗಿನಿಂದ ಚಿನ್ನಿಯ ಆಳುವ ದನಿ. ಒಂಕಾರಿ ನಿಶೆಯೇರಿ ತೊದಲತೊಡಗುವನು)
ಒಂಕಾರಿ : ಈ ಆಳೋ ನನ್ನ ಮಕ್ಕಳಿಗೆ ಏನಾಗೇತಿ?
ಏನಾಗೇತಿ?
ತಿಳಕೋಬೇಕಂತೀನಿ ಯಾರ ತಿಳಸ್ತೀರಿ?
ಯಾರ ತಿಳಸ್ತೀರಿ?
ದೇಸಾಯಿ : ಈ ಊರಿನ ರಕ್ತ ಕಟ್ಟೈತಪಾ!
ಇಲ್ಲದಿದ್ದರ, ನಿನ್ನಂಥಾವ ನನ್ನ ಎದರ ನಿಂತ
ನನ್ನ ಲೆಕ್ಕಪತ್ರಾ ಕೇಳಾಕ ಆಗತಿತ್ತ?
ನನ್ನ ಕೇಳಾಕ ಸರಕಾರ ಬೆಳಗಾವ್ಯಾಗ ದೊಡ್ಡ
ಕಚೇರಿ ತಗದ್ದಾರ. ಅವರ ಮುಂದ
ಜವಾಬ ಹೇಳೇನಂತ.
ಏ ಕಾರಭಾರಿ ಮುಂದ ಓದೊ-
ಕಾರಭಾರಿ : ನೀನು ರೈತರಿಗೆಲ್ಲಾ ಅವರು ಉಳುವ ಹೊಲ ಅವರದೇ ಅಂತ ದುರ್ಭೋಧಾ ತುಂಬಿ ದೇಸಗತಿಗೆ ಘಾತ ಮಾಡುತ್ತಿರುವಿ.
ಸಿದನಾಯ್ಕ : ಇದರೊಳಗೇನ ತಪ್ಪ ಅದsನೋ ನನಗ ತಿಳೀಲಿಲ್ಲ.
ದೇಸಾಯಿ : ತಪ್ಪ ಯಾವಾಗ ಆಗತದ ಅಂದರ-
ನಿನ್ನ ಕಲಿಕಿ ಮಾತ ಕೇಳಿ,
ರೈತರೆಲ್ಲಾ-
ಹೊಲ ತಮದs ಅಂತ ನಂಬಿದಾ.
ಸಿದನಾಯ್ಕ : ಹಾಂಗ ನಂಬಿದರ ತಪ್ಪೇನು?
ದೇಸಾಯಿ : ನನ್ನ ಮಾಲ್ಕಿ ಭೂಮಿ; ನಾ ಕಸೀತೀನಿ
ಇಲ್ಲಾ
ಕೊಡತೀನಿ. ನೀ ಯಾರು? ಮ್ಯಾಲ ನಿನ್ನ ನಾಯಿಗೋಳ
ಯಾರು ಕೇಳೋದಕ್ಕ?
ಸಿದನಾಯ್ಕ : ದೇಸಾಯರs ಕಾಲ ಬದಲಾಗ್ಯದ.
ದೇಸಾಯಿ : ಯಾವ ಕಾಲದರೇನೋ, ಮಾಲ್ಕಿ ಸುಳ್ಳಾಗತದೇನು?
ಒಂಕಾರಿ : ಅವರ ತಲೀಮ್ಯಾಲೊಂದ ರುಂಬಾಲೈತಿ!
ರುಂಬಾಲೈತಿ!
ಆದರ ಆ ರುಂಬಾಲ ಭಾಳ ಚೆಂದ ಐತಿ
ಭಾಳ ಚಂದ ಐತಿ :
ಸಿದನಾಯ್ಕ : ನಿಮ್ಮ ಮಾಲ್ಕಿ ಹೊಲಾ ಅಂದರ : ನಿಮ್ಮ ಕಮತ-
ಎಷ್ಟ ಅದ ಅಷ್ಟು. ಅದನ್ನ ಬೇಕಾದರ ಕಸೀರಿ,
ಕೊಡರಿ. ಯಾ ಮಗಾ ಬ್ಯಾಡಂತಾನ?
ನಾವು ಇಷ್ಟ ದಿನ ಉಳಕೊಂಡಿದ್ದ ಭೂಮೀಮ್ಯಾಗ
ಕಾಲಿಡಬ್ಯಾಡರಿ, ಅಷ್ಟ.
ದೇಸಾಯಿ : (ನಗುತ್ತ)
ಏ ಹುಚ್ಚ, ಭೂಮಿ ಹೆಂಗ ತಿರಗತೈತಿ
ಗೊತ್ತೈತಿ?
ಸಿದನಾಯ್ಕ : ಅದೆಲ್ಲಾ ನಮಗೇನ ಗೊತ್ತಾ?
ಅದನ್ನ ಹೆಂಗ ಹಂಚೀರಿ : ಹೆಂಗ
ಕಸದೀರಿ,-ಅನ್ನೋದೊಂದs ಗೊತ್ತ ನಮಗ.
ಕಾಯ್ದೆ ನಮಗ ಹೇಳೋದೂ ಅಷ್ಟ.
ದೇಸಾಯಿ : ನನ್ನ ಭೂಮಿ ಮ್ಯಾಗ
ನಾ ಕಾಲಿಡಬಾರದಂತ ಹೇಳಿತೇನ ನಿನ್ನ ಕಾಯ್ದೆ?
ಏನೊ ಒಂಕಾರಿ?
ಒಂಕಾರಿ : ಕಾಯ್ದೆ ಬರಲಿ ಕಾನೂನ ಬರಲಿ
ನನ್ನ ರುಂಬಾಲ ನನಗೆ ಶಾಶ್ವತ ಇರಲಿ
ಶಾಶ್ವತ ಇರಲಿ
ಸಿದನಾಯ್ಕ : ಯಾವುದೋ ತಪ್ಪಿನಿಂದ ಭೂಮಿ ನಿಮ್ಮ
ಹೆಸರಿನಾಗಿರಬಹುದು. ಈಗ ಅದೆಲ್ಲಾ
ನಮ್ಮ ಕರೀ ಮನಸಿಗಿ ತಿಳೀತದ ದೇಸಾಯರs.
ದೇಸಾಯಿ : ನನಗ ಮಾತಂದರ ಆಗೋದಿಲ್ಲಪಾ. ಸ್ವಲ್ಪದರಾಗ ಹೇಳಿಬಿಡು. ನಿನ್ನ ತಕರಾರ ಏನು?
ಸಿದನಾಯ್ಕ : ಇದು – ಹಳಿ ವ್ಯವಸ್ಥಾ ಕಾಟ ಹೊಡೀರಿ. ಭೂಮಿ ಇನ್ನೊಮ್ಮಿ ಸಮನಾಗಿ ಹಂಚಿಕೊಳ್ಳೋಣು. ಇದಕ್ಕಾಗಿ ನಮ್ಮ ಕ್ರಾಂತಿ!
(ದೇಸಾಯಿ ಕ್ರಾಂತಿ ಕ್ರಾಂತಿ ಎಂದು ತಂತಾನೇ ಹೇಳಿಕೊಳ್ಳುತ್ತ ನಗತೊಡಗುವನು)
ಒಂಕಾರಿ : ಕ್ರಾಂತಿ ಮಾಡರಿ, ಸಂಕ್ರಾಂತಿ ಮಾಡರಿ
ನನ್ನ ರುಂಬಾಲ ಸುದ್ದಿಗಿ ಬರಬ್ಯಾಡ್ರಿ
ರುಂಬಾಲ ಸುದ್ದಿಗಿ ಬರಬ್ಯಾಡ್ರಿ.
ದೇಸಾಯಿ : ಇಷ್ಟ ಮೊದಲs ಹೇಳಬಾರದs ನಮ್ಮಪ್ಪ!
ಹಿಂಗಾದರ ತಕರಾರ ಯಾವನಿಗಿಲ್ಲ?
ಒಬ್ಬನ ಕಾಲ್ಮರಿ ಚುಚ್ಚತಾವ.
ಇನ್ನೊಬ್ಬನವು ಬರೋಬರಿ ಅದಾವ;
ಅವನಿಗೂ ಅಂಥಾ ಕಾಲ್ಮರಿ ಬೇಕು.
ಇವನ ಹೇಂತಿ ಹಾಸಿಗ್ಯಾಗ ಭಾಳ ಮಾತಾಡತಾಳ;
ಅದಕ್ಕ ಬಾಯ್ಮುಚ್ಚಿಕೊಂಡಿರೋ ಹೇಂತಿ ಬೇಕು.
ಮತ್ತೊಬ್ಬನ ಕೈಯಗ ರೊಟ್ಟಿ ಐತಿ,
ಪಲ್ಯಬೇಕು.
ಒಬ್ಬ ಹಾಡಾವನ ತಾಕತ್ತ ನಿಂತಿತು.
ಇನ್ನೊಬ್ಬ ಹಾಡತಿದ್ದರ ಬೈಯಾಕ ಸುರುಮಾಡತಾನ!
ನೀ ಅದೇನೋ ಕ್ರಾಂತಿ ಅಂದೆಲ್ಲ-ಅದರಿಂದ ಇವರಿಗೆಲ್ಲಾ-
ಕಾಲ್ಮರಿ
ಹೇಂತಿ
ಪಲ್ಯೆ
ಹಾಡು
ಸಿಗತಾವೇನು?
ನಿನಗಿನ್ನೂ ಮಜಾ ಹೇಳಿರತೀನಿ-
ಅವಗ ಬರೋಬರಿ ಕಾಲ್ಮರಿ ಕೊಟ್ಯೆಂತ ತಿಳಿ;
ಆಮ್ಯಾಲ ಸುಮ್ಮಕಿರತಾನಂದಿ? ಹಿಂಗ ಮೆಟ್ಟಿ ನಿಂತ-
ಇಂಥಲ್ಲಿ ಒಯ್ಯಂದರ ಅಂಥಲ್ಲಿ ಒಯ್ಯಬೇಕು-ಅಂಥಾ
ಕಾಲ್ಮರಿ ಬೇಕು ಅಂತಾನ.
ಇವನ ಹೇಂತಿ ಬಾಯ್ಮುಚ್ಚಿಕೊಂಡ ಬಿದ್ದಳಂತ ತಿಳಿ;
ಸೊಂಟ ಕುಣಿಸಿದ್ದರ ಚೆಲೋ ಇತ್ತು ಅಂತಾನ.
ಮತ್ತೊಬ್ಬನ ರೊಟ್ಟೀಮ್ಯಾಲ ಪಲ್ಯ ಸಿಕ್ಕರ
ಲಾಡು ಬುಂದೆ ಯಾಕಿಲ್ಲ?-ಅಂತಾನ.
ಇವನ ಹಾಡೋ ತಾಕತ್ತ ಬಂತಂತ ತಿಳಲಿ;
ನನ್ನ ಮುಂದ ಯಾ ಮಗ-ಅಂತಾನ೧
ಅದಕ್ಕ-
ಅವಗ ಚುಚ್ಚೋ ಕಾಲ್ಮರಿ ಸಮ
ಇವಗ ಮಾತಾಡೊ ಹೇಂತಿ ಸಮ
ಮತ್ತೊಬ್ಬಗ ಬರೀ ರೊಟ್ಟಿ ಸಮ
ಇವಗ ಹಾಡೋ ತಾಕತ್ತಿಲ್ಲದs ಸಮ!
ನಾಳಿ ಮಕ್ಕಳು ಮೊಮ್ಮಕ್ಕಳು ಹುಟ್ಟತಾವಲ್ಲ-
ಅವರಿಗೆಲ್ಲಾ ಇದನ್ನ ಕಲಿಸಿಕೊಡಬೇಕಪ್ಪಾ-
ಸಿದನಾಯ್ಕ : ಹಂಗಿದ್ದರ ನಾವು ಬದಕೋದು ನ್ಯಾಯಲ್ಲ ಅಂತೀರೇನು? ಬದಕೋದಕ್ಕ ನಮಗೆ ಹಕ್ಕಿಲ್ಲ ಅಂತಿರೇನು?
ಒಂಕಾರಿ : (ತೊದಲುತ್ತ)
ಬದಕಪಾ ಯಾರ ಬ್ಯಾಡಂತಾರ?
ನಾಯೀಯಂಥಾ ನಾಯಿಗಿ ಪರವಾನಿಗಿ ಕೊಟ್ಟೇನಿ,.
ನಿನಗ ಕೊಡೋದಿಲ್ಲಾ? ಹೋಗಲಿ,
ನಾಯೀಕಿಂತ ಕಡೀ ಆಗಿ ಬದಕತೇನಂದರ
ಬ್ಯಾಡಂತೇನ?
ಆದರ,
ನನ್ನ ರುಂಬಾಲ ಸುದ್ದಿಗಿ ಬರಬ್ಯಾಡ.
ದೇಸಾಯಿ : ಹಕ್ಕ, ನ್ಯಾಯ-ಬರೋಬರಿ.
ಇವೆಲ್ಲಾ ಖರೆಖರೇನ ಈ ಭೂಮೀಮ್ಯಾಗ ಬರತಾವಂತ
ಈ ಮಂದಿಗಿ ಸುಳ್ಳಸುಳ್ಳ ಯಾಕ್ಹೇಳತೀಯೊ?
ಸಮತಾ ಬರೋದ ಸಾಧ್ಯ ಇದ್ದಿದ್ದರ
ಕಾಲ್ಮರಿ ಕಾಲಾಗ ಯಾಕ ಹಾಕೋಬೇಕು? ನೆತ್ತಿಗಿಡು.
ಆಗೋದಿಲ್ಲ, ಯಾಕ?
ಯಾಕಂದರ : ಕಾಲು, ನೆತ್ತಿ ಸಮ ಅಲ್ಲ,
ಬರೋಬರಿ ಹೌಂದಲ್ಲ?
ಪುಸ್ತಕದಾಗ ಓದಿಲ್ಲ-ಸಂತರs ಬ್ಯಾರೇ
ಜಾತಿ ಎಷ್ಟ ಮಂದೀನ್ನ ಕೊಲ್ಲಿಸ್ಯಾರಂತ? ಹೋಗಲಿ,
ಇಬ್ಬರು ಸಂತರನ್ನ ಇಲ್ಲಿ ಕೂಡಸು,-
ಜಗಳಾಡಿ ಸಂತೀ ಮಾಡತಾರ. ಇಲ್ಲಾ
ಒಬ್ಬರೊಬ್ಬರನ್ನ ಕೊಂಡ ಹಾಕತಾರ!
ಯಾಕ ಹೇಳು?-
ನನ್ನ ನಂಬಿಕಿ ಹೆಚ್ಚಿಂದು. ನಿಂದ ಕಡಿಮೀದು ಅಂತ.
ನಿನ್ನ ನಗಸಾಕ ಹೇಳ್ತೇನಂತ ತಿಳೀಬ್ಯಾಡ-
ಮನಶೇರೆಲ್ಲಾ ಒಂದs ಅಂತ ಇಬ್ಬರೂ ಹಾರ್ಯಾಡತಾರ!
ಹೋಗಲಿ, ಕೊಲೆ ಖೂನಿ ಮಾಡಸದ ದೇವರು
ಯಾವಿದ್ದಾನ ಹೇಳು-
(ಚಿನ್ನಿಯ ಅಳು ಕೇಳಿಸುತ್ತದೆ)
ಸಿದನಾಯ್ಕ : ದೇವರ ಸುದ್ದಿ ಬ್ಯಾಡ್ರಿ. ಉಪ್ಪ ಹುಳಿ ಕಾರ ತಿನ್ನೋ ಮಂದೀದ ಹೇಳ್ರಿ.
ದೇಸಾಯಿ : ಅದನ್ನs ಹೇಳ್ತೀನಪಾ : ನಾವು ಕೊಟ್ಟ ನೈವೇದ್ಯ ತಿಂದs ದೇವರ ಇಷ್ಟ ಖೂನಿ ಮಾಡಸ್ತಾನ. ಇನ್ನ ಖುದ್ದ ಉಪ್ಪಾ ಹುಳಿ ಖಾರ ತಿಂಬವರಲ್ಲಿ ಹೇರಪೇರಿಲ್ಲದs ಹೆಂಗ ನಡದೀತು?
ಸಿದನಾಯ್ಕ : ಯಾಕಿರಬೇಕೋ ನನಗಿನ್ನೂ ತಿಳೀಲಿಲ್ಲ.
ದೇಸಾಯಿ : ತಿಳೀಲಿಲ್ಲಂದರ ಹೆಂಗ? ಕ್ರಾಂತಿ ಮಾಡವನು ಇದನೆಲ್ಲಾ ತಿಳಕೊಂಡಿರಬೇಕಪಾ.
ಒಂಕಾರಿ : ತಿಳೀಬಾರದ್ದ ಇದರಾಗೇನೈತಿ? ದೇವರು ಖೂನಿ ಮಾಡಿದರ ‘ಯಾಕ ಮಾಡಿದಿ?’ ಅಂತ ಯಾರಾದರೂ ಕೇಳಿದರೇನು? ಇಲ್ಲ. ಅದಕ್ಕ ನಾ ಖೂನಿ ಮಾಡಿದರೂ ಕೇಳಬ್ಯಾಡ. ಯಾಕಂದರ : ನನ್ನ ತಲೀಮ್ಯಾಲ ರುಂಬಾಲೈತಿ : ಯಾಕಪಾ ದೇಸಾಯಿ……?
ದೇಸಾಯಿ : (ವ್ಯಂಗ್ಯದಿಂದ ನೋವಾಗಿ)
ಮಂಗ್ಯಾ, ಮನಿಶ್ಯಾ ಸಮ ಅಂದರ,
ಆಗೋದs ಹಿಂಗ :
ಒಂದ ಮಂಗ್ಯಾನ ಕಟ್ಟಬಿಚ್ಚಿ, ರುಂಬಾಲ ಸುತ್ತಿದೆಮತ ತಿಳಿ :
ಅದು ಮೊದಲ ಮಾಡೋ ಕೆಲಸೇನ ಗೊತ್ತೈತಿ?-
ತನ್ನ ತಲೀಗಿಂತ ಎತ್ತರ ಹಾರೋದು.
ಆಗ ತಾವೊಬ್ಬ ಕ್ರಾಂತಿಕಾರ; ಜಿಗದರ ತನಗ
ಆಕಾಸ್ದಾಗಿನ ಚಂದ್ರಾಮ ಸಿಗತಾನ ಅಂತ ತಿಳಕೊಂಡ
ಉಬ್ಬತೈತಿ, ಹಾರ್ಯಾಡತೈತಿ, ಲಾಗಾ ಹೊಡೀತೈತಿ
ಗರ್ದೀಗಮ್ಮತ್ತ ಆಮ್ಯಾಲ ಸುರು.
ಒಂದ ಯಾಡ ದಿನ ಹಿಂಗ ಗಾಳೀ ತುಂಬಿಕೊಂಡ
ಉಬ್ಬರಿತೈತಲ್ಲ, ಅಷ್ಟರಾಗ ಅದಕ್ಕ ತಿಳೀತೈತಿ :
ಎಲ್ಲೋ ಗಾಳಿ ತನ್ನೊಳಗಿಂದ ಹೊರಗ ಹೊಂಟೈತಿ-ಅಂತ
ಒಂಕಾರೀನ ಟುಸ್‌ ಅನಸಲೇನೀಗ?
(ರುಂಬಾಲು ನೋಡಿಕೊಳ್ಳುತ್ತ ಸಡಗರ ಮಾಡಿಕೊಂಡು ಅತ್ತಿತ್ತ ಒಲೆದಾಡುತ್ತಿರುವ ಒಂಕಾರಿಯ ಸಮೀಪ ಹೋಗಿ ದೇಸಾಯಿ ಅವನ ರುಂಬಾಲು ತೆಗೆಯ ಹೋಗುತ್ತಾನೆ. ಒಂಕಾರಿ ಗಟ್ಟಿಯಾಗಿ ಹಿಡಿದುಕೊಂಡು ಒದರಾಡತೊಡಗುವನು)
ಒಂಕಾರಿ : ಏ ಏಲ್ಲ್ಯಾ, ಏ ತಿಪ್ಯಾ, ಏ ಕಾರಭಾರಿ-ಈ ಮಗನ್ನ ಬಂದೂಕ ಹಾರ್ಸಿಕೊಂದು ಒಗೀರ್ರೊ‍! ಹಿಡಕೊಳ್ರಿ……ಮಗಾ ನನ್ನ ರುಂಬಾಲಿಗಿ ಕೈ ಹಾಕತಾನ!
(ದೇಸಾಯಿ, ಕಾರಭಾರಿ ಇಬ್ಬರೂ ನಗುತ್ತಿದ್ದಾರೆ. ಸಿದನಾಯ್ಕ ತಾಳ್ಮೆಗೆಟ್ಟು)
ಸಿದನಾಯ್ಕ : ಜನ ಹಸದು ಬಾಯಿ ಬಾಯಿ ಬಡಕೋತಾರ ದೇಸಯರs……
ದೇಸಾಯಿ : ಬಾಯಿ ಬಾಯಿ ಬಡಕೊಂಡರ ಬಾಯಿಗಿನ ಹಲ್ಲ ಮುರೀಬೇಕಂತ ನನ್ನ ಅಂಬೋಣ, ನೀ ಏನಂತಿ? ಕಾರಭಾರಿ.
ಕಾರಭಾರಿ : ದೇವರೂ…
ದೇಸಾಯಿ : ನಾಳಿ ಮುಂಜಾನೆ ಊರಾಗ ಡಂಗರಾ ಸಾರಸು : ಯಾರೂ ತಮ್ಮಲ್ಲಿ ಕುಡಗೋಲ, ಕೊಡ್ಲಿ ಇಟ್ಟಕೋಬಾರದು. ವಾಡೇಕ ತಂದು ಒಪ್ಪಿಸಿ ಹೋಗ ಬೇಕು. ಅಪ್ಪಿತಪ್ಪಿ ಇಟಗೊಂಡರ ಅಂಥವರ ಹಲ್ಲ ಮುರೀತಾರಂತ ಹೇಳು.
ಕಾರಭಾರಿ : (ಕಾಗದ ಚಾಚುತ್ತ )
ಹಾಂಗs ಇದಕೊಂದ ಸೈ ಹಾಕರಿ.
ದೇಸಾಯಿ : ನನ್ನ ಸೈ ನೀನs ಹಾಕಿದ್ದರಾಗತಿರಲಿಲ್ಲೇನು?
ಕಾರಭಾರಿ : ಇದು ಸರಕಾರಕ್ಕ ಹೋಗೊ ಪತ್ರ .
ದೇಸಾಯಿ : ತತಾ.
(ಸಹಿ ಹಾಕಿ)
ಈಗಿಂದೀಗ ಬೆಳಗಾವಿಗೆ ಯಾರನ್ನಾದರೂ ಓಡಸು.
ಕಾರಭಾರಿ : ಆಗಲ್ರೆಪ.
ಸಿದನಾಯ್ಕ : ನಾ ಹೇಳೋ ಕಡೀ ಮಾತಿದು. ಇದನ್ನ ನಾ ಸರಿಯಾಗಿ ಹೇಳಿರಲಿಕ್ಕಿಲ್ಲ. ಆದರ ಇದು ಸುಳ್ಳಲ್ಲ. ನೀವು ನಮ್ಮ ಕಳವಳಕ್ಕ ಕಿವಿಗೊಡಬೇಕಂತ ನಮ್ಮ ಆಸೆ. ಕಿವಿಗೊಡದಿದ್ದರ ಅದು ಕೇಳಿಸೋತನಕ ಗದ್ದಲ ಮಾಡತೀವಿ. ನಿಮ್ಮ ಬಂದೂಕನಿಂದ ನಮ್ಮ ಬಾಯಿ ಮುಚ್ಚೋದ ಸಾಧ್ಯವಿಲ್ಲಾ, ಅಂದೆ.
ದೇಸಾಯಿ : ಯಾಕಿಲ್ಲ? ನಂಗೊತ್ತಿಲ್ಲಂದೇನು : ಕೆಳಗ ಹೊಟ್ಟಿಗಿ ಹೊಡದರ ಮ್ಯಾಲ ಬಾಯಿ ಮುಚ್ಚತಾವ!
ಸಿದನಾಯ್ಕ : ಆದರ ಒಂದ ಹೊಟ್ಟಿಗಿ ಹೊಡದರ ನೂರ ತಲಿ ತಿರಗತಾವ!
ದೇಸಾಯಿ : ನನ್ನ ಬಂದೋಬಸ್ತಿಗಿ ಬಂದೂಕ ಅವ ಏನಪಾ! ಅದರ ಗುರಿ ಯಾವಾಗ ಬೇಕ ಆವಾಗ ನಿನ್ನ ಕಡೆ ತಿರಗತಾವ! ತಿಳಕೊ! ಹುಡುಗ ವಯಸ್ಸ ಐತೆಲ್ಲಾ, ಅದಕ್ಕs ಹಿಂಗಾಗತೈತಿ. ನಿನ್ನ ಹೊಲಾ ಹೌಂದಲ್ಲೊ? ಅದನ್ನೊಂದ ನಿನಗs ಬಿಡತೀನಿ; ಇಟ್ಟಕೊ. ಈ ಊರಮಂದೀ ಉಸಾಬರಿ ನಿನಗ ಯಾಕ ಬೇಕು! ಸುಮ್ಮನ ಆರಾಮಾಗಿ ಇರು. ನಿನಗಿನ್ನೂ ಏನ ಬೇಕ ಹೇಳ.
(ಅವನ ಹೆಗಲ ಮೇಲೆ ಕೈಹಾಕುತ್ತಾ)
ಇನ್ನs ಮದಿವ್ಯಾಗಿಲ್ಲ ಹೌಂದಲ್ಲ?
(ಸಿದನಾಯ್ಕ ಸುಮ್ಮನಿರುವನು)
ಹೌಂದ? ಅದ್ಯಾಕಪಾ ಈ ಹುಡುಗ ಹಿಂಗಿದ್ದಾನ ಅಂತೀನಿ? ಮನ್ಯಾಗ ಕೂಡಿ ಮಲಗಾಕ ಒಂದ ಹೆಣ್ಣಿದ್ದರ ಹರೇದ ಹುಡುಗರು ಒಳ್ಳೆ ಆರೋಗ್ಯದಿಂದ ಇರ್ತಾರಪಾ- ಗೊಬ್ಬರದಾಗಿನ ಗಿಡಧಾಂಗ. ಬೇಕಂದರ ಇದೊಂದ ರಾತ್ರಿ ಚಿನ್ನೀನ ಕೊಡಲೇನ?
(ಒಂಕರಿ ಗಹಗಹಿಸಿ ನಗುವನು)
ಸಿದನಾಯ್ಕ : ತಲೀ ಕಾಲ ಸಮ ಅಲ್ಲಂತೀರಿ, ಹೊಲಾ ಕೊಟ್ಟ ಖರೇ ಮುಚ್ಚಬೇಕಂತೀರಿ. ಏಕಕಾಲಕ್ಕ ಎರಡೆರಡ ಆಟಾ ಆಡತೀರಿ; ದೇಸಾಯರs, ನನ್ನ ಹಕ್ಕಿನ ಹೊಲಾ ಹಿತ್ತಲಬಾಗಿಲದಿಂದ ತಗೊಳ್ಳೋದಿಲ್ಲ ನಾನು. ಎಲ್ಲಾರ ಜೋಡಿ ಮುಖಾಮುಖಿ ನಿಮ್ಮನ್ನ ಎದುರಿಸಿ ತಗೊಳ್ತೀನಿ. ಈಗೇನ ಚಿನ್ನೀನ ಬಿಟ್ಟ ಕೊಡ್ತೀರೋ? ಇಲ್ಲೋ?
ದೇಸಾಯಿ : ಜಜ್‌ಮೆಂಟ್‌ ಕೇಳೋಣು, ಅವ ಹೇಳಿದರ ಕರಕೊಂಡಹೋಗು
(ಇನ್ನೊಂದು ಬಾಟ್ಲಿ ಒಯ್ದು ಒಂಕಾರಿಯ ಎದುರಿಗಿಟ್ಟು)
ಏನ್ರೀ ಜಜ್‌ಸಾಹೇಬರ, ಯಾರ ಗೆದ್ದರು?
ಸಿದನಾಯ್ಕ : ಬಡವರ ಜೋಡಿ ಇಂಆ ಆಡಾಕ ಯಾರಿಗಾದರೂ ನಾಚಿಕಿ ಬರಬೇಕ, ದೇಸಾಯರs.
ದೇಸಾಯಿ : ಯಾಕ ತಲೀ ಸಮ ಇಲ್ಲೇನು?
ಕಾರಭಾರಿ : ಹೆದರಸ್ತಿಯೇನಪಾ?
ಸಿದನಾಯ್ಕ : ನೀ ಸುಮ್ಮಕಿರೊ.
ದೇಸಾಯಿ : ನಿನಗಿದ್ಧಾಂಗ ನನಗ ಎರಡ ನಾಲಿಗಿಲ್ಲ. ಒಮ್ಮಿ ಒಬ್ಬನ್ನ ಜಜ್‌ ಅಂತ ಮಾಡಿದ ಮ್ಯಾಲ ಮುಗೀತು. ಅವ ಏನs ಹೇಳಲಿ ಬಾಯ್ಮುಚ್ಚಿಕೊಂಡ ಕೇಳಬೇಕು.
ಒಂಕಾರೀ-
(ಒಂಕರಿ ತೂಕಡಿಸುತ್ತಿದ್ದಾನೆ. ಗದ್ದ ಹಿಡಿದು ಎಚ್ಚರಿಸುತ್ತ)
ಜಜ್‌ ಸಾಹೇಬರs, ಯಾರ ಗೆದ್ದರು?
ಒಂಕಾರಿ : ನೀನs ಗೆದ್ದಿ.
ದೇಸಾಯಿ : ಕೇಳಿದೇನಪಾ?
(ಸಿದನಾಯ್ಕ ಇದನ್ನು ಕೇಳಿ ಥಟ್ಟನೆ ಹೋಗುವನು. ಕೂಡಲೇ ದೇಸಾಯಿ ಚಪ್ಪಾಳೆ ತಟ್ಟುವನು. ಬಂದೂಕಿನವರು ಬರುವರು)
ಓಡಿಹೋಗಿ ಹಿಡೀರಿ, ಹಿಡೀರಿ ಆ ಮಗನ್ನ! ಇದ್ದವರನೆಲ್ಲಾ ಕರಕೊಂಡು ಹೋಗರಿ. ಸಿದನಾಯ್ಕನ್ನ, ನಾಳಿ ಬೆಳೆಗಾಗೋದರೊಳಗಾಗಿ ಇಲ್ಲಾ ಜೀವಂತ ಹಿಡಕೊಂಬ್ರಿ, ಇಲ್ಲಾ ಹೆಣಾ ತರ್ರಿ‍. ಓಡ್ರಿ.
(ಅವರೆಲ್ಲ ಓಡುವರು. ಚಿನ್ನಿಯ ಅಳು ಜೋರಾಗುತ್ತ ಹೋಗುತ್ತದೆ)
ಜೈಸಿದನಾಯ್ಕಾ : ಪೂರ್ವಾರ್ಧ – ಮೂರು
(ಎಡಬಲಕ್ಕೆ ಇಬ್ಬರು ಬಂದೂಕಿನವರೊಂದಿಗೆ ಡಂಗುರದವನು ಬರುತ್ತಾನೆ)
ಡಂಗುರದವ : ಕೇಳ್ರೆಪೋ ಕೇಳ್ರಿ, ಕೇಳಸಲಿಲ್ಲಂದೀರಿ, ತಿಳೀಲಿಲ್ಲಂದೀರಿ,-
ಕೇಳ್ರೆಪೋ ಕೇಳ್ರಿ, ಕೇಳ್ರೆಪೋ ಕೇಳ್ರಿ……
(ಹೀಗೆಯೇ ನಾಲ್ಕೂ ದಿಕ್ಕಿಗೆ ಹೋಗಿ ಕಿರುಚುವನು : ಕರಿಯ, ಕಲ್ಲ, ದಬಕ, ಇರಪ, ದುರುಗ, ಗಿರಮಲ್ಲ, ಎಬರೇಸಿ–ಹೀಗೆ ಒಬ್ಬೊಬ್ಬರೇ ಕಂಬಳಿ ಹೊತ್ತುಕೊಂಡು ಬರುತ್ತಾರೆ. ಅವರಲ್ಲಿ ಉರಿನಿಂಗನೂ ಇದ್ದಾನೆ)
ದಬಕ : ಏನಪಾ ನಿನ್ನ ಡಂಗರ?
ಇರಪ : ಬೆಳಿಗ್ಗೆದ್ದ ಸೂರ್ಯಾನ ಮೋತಿ ನೋಡೋಣಂತ ಬಂದರ ನೀ ಎದರಿಗಿ ಬರಬೇಕ? ಅದೇನಪಾ ನಿನ ಡಂಗುರ?
ಡಂಗುರದವ : ಹಂಗೆಲ್ಲಾ ಹೇಳಬ್ಯಾಡ; ಇದ ಭಾಳ ಜರೂರೀ ಡಂಗುರ.
ಕಲ್ಲ : ಡಂಗುರ ಯಾವತ್ತೂ ಜರೂರ ಇರತಾವಪಾ. ಬಂದೂಕ ಬೆನ್ನ ಹಚ್ಚಿಕೊಂಡ ಬಂದೀ ಅಂದಮ್ಯಾಲ ಇನ್ನೂ ಜರೂರ ಇರಬೇಕು. ಅದೇನ ಹೇಳು.
ಗಿರಮಲ್ಲ : ಇಷ್ಟ ಮಂದಿ ಸಾಕೋ?
ಕೆಂಚ : ಮತ್ತೇನಪಾ? ಊರಾಗಿನ ಹೆಂಗಸರನೆಲ್ಲಾ ತಂದ ವಾಡೇದಾಗ ಬಿಡಬೇಕಂತ?
(ಬಂದೂಕಿನವನೊಬ್ಬ ಚಪ್ಪನೆ ಬಂದೂಕಿಗೆ ಏಟುಕೊಟ್ಟು ಹಿಡಿದುಕೊಳ್ಳುವನು)
ಇರಪ : ಎಲೀ ಇವನ : ಅಲ್ಲಂದರ ಹಾಂಗs ಹೇಳಲ್ಲ. ಅದಕ್ಕ ಯಾಕ ತ್ರಾಸ ಕೊಲಡತಿ?
ದುರುಗ : ಅದೇನ ಡಂಗರಾ ಹೊಡೀತಾನ ಕೇಳೋಣು, ತಡೀರ‍್ಯೋ.
ಕಲ್ಲ : ಹೌಂದಪಾ, ಕೇಳಾಕs ಬಂದೀವಿ. ಆದರ ಡಂಗರಾ ಹೊಡ್ಯಾಕೊಂದ ರೀತಿ, ರಿವಾಜ ಇಲ್ಲೇನು? ಏಕದಂ ಬಂದುಕಿನವರನ್ನ ಎಡಬಲ ಕರಕೊಂಬಂದರ ? ನಾವೇನ ಡಂಗರಾ ಹರದ ತಿಂತೀವ?
ದಬಕ : ಹೊಟ್ಟಿಗೇನಾದರು ಆಧಾರದ ಸುದ್ದಿ ಇದ್ದರ ಹೇಳಲಿ ಬಿಡರ‍್ಯೋ. ಹೊಡೀಯಪಾ ಹೊಡಿ.
ಡಂಗುರದವ : ಕೇಳ್ರಪೋ ಕೇಳ್ರಿ……
ಎಬರೇಸಿ : ಕೇಳತೀವಪಾ, ಅದರ ಈ ಬಂದೂಕಿನವರನ್ನ ಆ ಕಡೆ ಕಳಸ್ತೀಯೇನು?
ಡಂಗುರದವ : ಇಲ್ಲ.
ಎಬರೇಸಿ : ಹಾಂಗಿದ್ದರ ಸುದ್ದಿ ಭಯಂಕರ ಇದ್ಧಾಂಗತು.
ಇರಪ : ಕೆಟ್ಟ ಸುದ್ದೀ ಕೇಳಿ ಕೆಡೋದ್ಯಾಕ? ಇಲ್ಲಿ ಬ್ಯಾಡ, ಬ್ಯಾರೇ ಕಡೆ ಹೋಗಿ ಡಂಗುರಾ ಹೊಡೀಯಪಾ ನೀನು.
ಡಂಗುರದವ : ಮಂದಿ ಇದ್ದಲ್ಲಿ ಡಂಗುರಾ ಹೊಡೀತಾರೊ. ಇಲ್ಲದಲ್ಲಿ ಹೊಡೀತಾರೊ?
ಕೇಳ್ರೆಪೋ ಕೇಳ್ರಿ……
(ಡಮಗುರದವನೊಂದಿಗೆ ಎಬರೇಸಿ ಏss ಎಂದು ಕೂಗಿ ಅವನ ದನಿ ಕೇಳಿಸದ ಹಾಗೆ ಮಾಡುವನು. ಡಂಗುರದವ ನಿಲ್ಲಿಸುವನು)
ದುರುಗ : ಯಾಕಿಷ್ಟ ಗಾಬರಿ ಬೀಳತೀರೊ. ಇಷ್ಟೆಲ್ಲ ಕಂಡೀವಿ, ಕೇಳೀವಿ, ಇದಕ್ಕಿಂತ ಹೆಚ್ಚಿಂದ ಇನ್ನೇನಿದ್ದೀತು? ಅದೇನ ಹೊಡಿಯೋದ ಹೊಡದ ಹೋಗಲಿ ಬಿಡರತ್ತ.
ಕರಿಯ : ನಾ ಒಂದ ಹೇಳಲೇನು?
ಗಿರಿಮಲ್ಲ : ಅದೇನಪಾ?
ಕರಿಯ : ಹೇಳಲೇನು?
ಇರಪ : ಡಂಗರ ಸುದ್ದಿ ಅಲ್ಲದಿದ್ದರ ಅದೇನ ಹೇಳೊ.
ಕರಿಯ : ನಾವೆಲ್ಲಾರು ಕಿವ್ಯಾಗ ಬಟ್ಟ ಹಾಕಿಕೊಳ್ಳೋಣು. ಅವ ಏನ ಹೇಳೋದ ಹೇಳಿ ಗಂಟಲ ನರಾ ಹರಕೊಂಡ ಹೋಗ್ಲಿ!
ದಬಕ : ಸುಮ್ಮನ ಯಾಕ್ರೆಪಾ? ಡಂಗರಾ ಕೇಳ್ರಿ, ಬಿಡ್ರಿ, ದೇಸಾಯರ ಹಾಕೋ ಪೇಚ ಹಾಕೇ ಹಾಕತಾರ. ಸುಮ್ಮನ ಅದೇನ ಹೊಡಿಯೋದ ಹೊಡದ ಹೋಗ್ಲಿ ಬಿಡ್ರಿ.
ಇರಪ : ಖರೆ. ಹಾಸಿಗ್ಯಾಗಿನ ಹೇಂತೀನ ಒಯ್ದರs ‘ಯಾಕರೀ ದೇಸಾಯರs’ ಅಂತ ಕೇಳೋವಷ್ಟ ಧೈರೆ ಇಲ್ಲ ನಮಗ. ನಮ್ಮಿಂದೇನಾದೀತು?
ಎಬರೇಸಿ : ಹಂಗಾದರ ಹಿಂಗ ಮಾಡಲಿ : ನೀ ಹೋಗಿ ಸಿದನಾಯಕ್ನ ಮುಂದ ಡಂಗರಾ ಹೊಡಿ. ಅವ ಬಂದ ಏನೇನಂತ ನಮಗೆಲ್ಲಾ ತಿಳಿಸಿ ಹೇಳತಾನ. ಯಾಕ್ರೆಪಾ?
ಕರಿಯ : ಹೌಂದ ಹೌಂದ. ಸಿದನಾಯ್ಕ ಹೇಳಿದರ ಅಷ್ಟ ಗಾಬರಿ ಆಗಾಣಿಲ್ಲ ನಮಗ. ನೀನೂ ಅಷಟs, ನಿಮ್ಮ ದೇಸಾಯರೂ ಅಷ್ಟ.ಏನ ಹೇಳಿದರೂ ಗಾಬರಿ ಆಗತೀವಿ.
ಗಿರಮಲ್ಲ : ಇನ್ನೆಲ್ಲಿ ಸಿದನಾಯ್ಕ ಬರತಾನಪಾ? ನಿನ್ನಿ ದೇಸಾಯರ ಭೇಟಿಗಿ ಹ್ವಾದಾಗ ಅಲ್ಲೇ ಹಿಡದ ಹಾಕ್ಯಾರಂತ.
ಉರಿನಿಂಗ : ಸಿದನಾಯ್ಕ ತಪ್ಪಿಸಿಕೊಂಡ ಬಂದಾನ ಸುಮ್ಮಕಿರ್ಲೇ.
ಡಂಗುರದವ : ಏನಂದಿ?
ಇನ್ನೇನಿಲ್ಲ. ನಮಗ ಡಂಗರ ಸುದ್ದಿ ಯಾಕ ಬೇಕು? ಹೆಂಗೂ ನಾವಿಂ ಊರ ಬಿಟ್ಟ ಹೋಗತೀವಿ; ಹೋದಮ್ಯಾಲ ಬೇಕಾಧಾಂಗ ಡಂಗರಾ ಹೊಡದೀಯಂತ.
ಡಂಗುರದವ : ಇಲ್ಲೇ ಈಗಿಂದೀಗ ಡಂಗರಾ ಹೊಡೀಯಂತ ದೇಸಾಯರ ಅಪ್ಪಣಿ ಆಗೇತಿ.
ಎಬರೇಸಿ : ಹೊಡೀಯಪಾ, ಡಂಗರಾ ಹೊಡಿ. ಆದರ ಆ ಸುದ್ದಿ ಹೇಳಬ್ಯಾಡ.
(ಸಿದನಾಯ್ಕ ಬರುವನು)
ಸಿದನಾಯ್ಕ : ಏನ ನಡದದ ಇಲ್ಲೆ?
(ಕೂಡಲೇ ಉರಿನಿಂಗ ಅವನ ಮೇಲೆ ಹಾರಿ ಅವನನ್ನು ಕಂಬಳಿಯಿಂದ ಮುಚ್ಚುವನು. ಜನ ಒಮ್ಮೆಲೆ ಸಿದನಾಯ್ಕನನ್ನು ಸುತ್ತುವರೆದು ಮರೆಮಾಡುವರು. ಬಂದೂಕಿನವರು ಗುರಿ ಹಿಡಿದು ಆಗಲೇ ಸಿದ್ಧರಾಗಿದ್ದಾರೆ)
ಕೆಂಚ : ಅಪಾ, ಡಂಗರ ಹೊಡೀಬೇಕಂತ ಬಂದೀರಿ, ಡಂಗರಾ ಹೊಡದ ಹೋಗ್ತಿ. ನೀವೇನ ಸಿದನಾಯ್ಕನ್ನ ಹಿಡ್ಯಾಕ ಬಂದಿಲ್ಲ.
(ಹೇಳುತ್ತಾ ಬಂದೂಕಿನವರತ್ತ ಹೆಜ್ಜೆಯಿಡುವನು. ಅವನೊಂದಿಗೆ ಇಡೀ ಗುಂಪು ಸರಿಯುತ್ತದೆ)
ಸಿದನಾಯ್ಕ : ಅಧೆಂಗ ಕೊಲ್ಲತಾರೊ ನೋಡೋಣು ತಗೀರೆಪಾ.
ಕಲ್ಲ : ನೀ ಸುಮ್ಮಕಿರಪಾ. ಅಪಾ ಹೊಡಿ ಡಂಗರಾ, ಏನ್ನೋಡ್ತಿ?
ದಬಕ : ಹೊಡೀಯಲ್ಲ.
ಡಂಗುರದವ : (ಏನು ಮಾಡಬೇಕೆಂದು ತೋಚದೆ ಗಾಬರಿಯಾಗಿ)
ಕೇಳ್ರೆಪೋ ಕೇಳ್ರಿ, ಯಾರೂ ಕುಡಗೋಲ ಕೊಡ್ಲಿ ತಮ್ಮ ಹಂತ್ಯಾಕ ಇಟ್ಟಕೋಬಾರದು. ವಾಡೇಕ ತಂದ ಒಪ್ಪಿಸಿ ಹೋಗಬೇಕ್ರೆಪೋ…
ಉರಿನಿಂಗ : ಒಪ್ಪಿಸಿ ಹೋಗದಿದ್ದರ?
ಡಂಗುರದವ : ಅಂಥವರ ಹಲ್ಲ ಮುರೀತಾರ್ರೆ‍ಪೋ-
ಉರಿನಿಂಗ : ಕುಡಗೋಲ, ಕೊಡ್ಲಿ ಇಲ್ಲ. ಕಾಲ್ಮರಿ ಅದಾವ. ಅವನ್ನ ಒಪ್ಪಿಸಬೇಕೇನ?
ಡಂಗುರದವ : ಒಪ್ಪಸಪಾ ಹಂಗಾದರ……
(ಉರಿನಿಂಗ ಕಾಲ್ಮರಿ ಕಳೆದು ಕೊಡಹೋಗುವನು. ಜನ ಗಾಬರಿ ಬರುವಂತೆ ತಮ್ಮ ಕಡೆ ನುಗ್ಗುವುದನ್ನು ಕಂಡ ಬಂದೂಕಿನವರು ಹಿಂದೆ ಸರಿಯುತ್ತ ಓಡಿ ಹೋಗುವರು. ಡಂಗುರದವ ಸಿಕ್ಕಿಬೀಳುವನು. ಉರಿನಿಂಗ ಅವನ ಡಂಗರ ಕಸಿಯುವನು)
ಉರಿನಿಂಗ : ಕೇಳ್ರೆಪೋ ಕೇಳ್ರಿ, ಈ ಊರಾಗಿನ ಗಂಡಸರೆಲ್ಲಾ ತಂತಮ್ಮ ಕಾಲ್ಮರಿ ದೇಸಾಯರಿಗಿ ಕಳಸಿಕೊಡಬೇಕ್ರೆಪೋ……
(ಕಾಲ್ಮರಿಯಿಂದ ಡಂಗುರ ಬಾರಿಸುವನು. ಎಲ್ಲರೂ ಉದ್ರಿಕ್ತರಾಗಿ ಕೈಗೆ ಸಿಕ್ಕದ್ದರಿಂದ ಕಾಲ್ಮರಿಯಾದರೆ ಕಾಲ್ಮರಿ, ಕಲ್ಲಾದರೆ ಕಲ್ಲಿನಿಂದ ನೆಲ ಬಾರಿಸುತ್ತ ಡಂಗುರದವನನ್ನು ಛೇಡಿಸುತ್ತಾರೆ. ರಂಗದ ಸುತ್ತ ಓಡಾಡಿಸುತ್ತಾರೆ. ಕೊನೆಗೆ ಒಬ್ಬ ಹೋಗಿ ಚೀಲ ತಂದು ಎಲ್ಲ ಕಾಲ್ಮರಿಗಳನ್ನು ಅದರಲ್ಲಿ ತುಂಬಿ ಡಂಗುರದವನಿಗೆ ಹೊರಿಸಿ ದೇಸಾಯರಿಗೆ ಕೊಡೆಂದು ಹೇಳಿ ಒದೆಯುತ್ತಾನೆ. ಅವನು ಓಡುತ್ತಿರುವಾಗ ಎಲ್ಲರೂ ಕಾಡು ಕೂಗು ಕೇಕೆ ಹಾಕುತ್ತಾರೆ.)
ಉರಿನಿಂಗ : ಜೈ ಸಿದನಾಯ್ಕಾ!
ಎಲ್ಲರು : ಜೈ ಸಿದನಾಯ್ಕಾ!
ಸಿದನಾಯ್ಕ : ಈ ನಾಯಿಗಳಿಗೆ ಬುದ್ಧಿ ಕಲಿಸಿದ್ದು ಒಳ್ಳೇದಾಯ್ತು.
ನೋಡ್ರೆಪಾ,
ನಿನ್ನೆ ನೀವು ಹೇಳಿಧಾಂಗ ದೇಸಾಯರಿಗೆ ಭೇಟಿ ಆದೆ. ಚಿನ್ನೀನ ಬಿಡರಿ ಅಂದೆ. ನೀವು ಮಾಡತಿರೋದು ತಪ್ಪು ಅಂದೆ. ಸರಕಾರ ಕೊಟ್ಟ ಕಾಳು ರೈತರಗಿ ಹಂಚರಿ ಅಂದೆ. ಹೊಲಾ ರೈತರದು ಅಂದೆ-ಏನೇನೂ ನಾಟಲಿಲ್ಲ. ನಮ್ಮ ಮಾತ ಅವರಿಗೆ ತಿಳಿಯೋದ ಸಾಧ್ಯ ಇಲ್ಲ. ಬೇಕಂದರ ನಿನ್ನ ಹೊಲಾ ನಿನಗ ಬಿಡತೀನಿ, ಮಂದೀ ಉಸಾಬರಿ ಬಿಡು ಅಂದ್ರು. ಆಗೋದಿಲ್ಲಂತ ಬಂದೆ.
ಉರಿನಿಂಗ : ಮುಂದಿಂದ ಗೊತ್ತs ಐತಿ. ಹಿಡ್ಯಾಕ ಬಂದೂಕಿನವರನ್ನ ಕಳಿಸಿದ್ದಾ; ನಾವು ಹೋಗಿ ಸಿದನಾಯ್ಕನ್ನ ಬಿಡಿಸಿಕೊಂಡ ಬಂದಿವಿ.
ಕೆಂಚ : ಹಾಂಗಿದ್ದರ ಮತ್ತ ಯಾಕ ಕಾಯೋದಾ? ನಾವೀಗ ಏನ ಮಾಡಬೇಕಂತ ಹೇಳಿಬಿಡು.
ಕಲ್ಲ : ವಾಡೇಕ ಬೆಂಕೀ ಹಚ್ಚಂದೇನು? ಸಣ್ಣಂದಿರತ ಒಂಕಾರಿಗಿ ಇಂಥಾ ಕನಸ ಬೀಳತಿದ್ದುವಂತ.
ಸಿದನಾಯ್ಕ : ಪ್ರಸಂಗ ಬಂದರ ಅದನ್ನೂ ಮಾಡಬೇಕಾದೀತು.
ದಬಕ : ಅವ ಬಗ್ಗೋದಿಲ್ಲಪಾ.
ಸಿದನಾಯ್ಕ : ಬಗ್ಗದಿದ್ದರ ಬಗ್ಗಸಬೇಕು. ಮುಖ್ಯ ನಮ್ಮಲ್ಲಿ ಆತ್ಮವಿಶ್ವಾಸ ಬೇಕಕು. ನೀವೆಷ್ಟ ತುಳದರೂ ಹುಲ್ಲಿನ್ಹಾಂಗ ಮಣೀತೀವಂದರ ಯಾರು ತುಳಿಯೋದಿಲ್ಲ? ಕಾಲ್ಮರಿ-ಗಾಲಿನಿಂದ ತುಳೀತಾರ!
ದಬಕ : ಖರೆ. ದೇಸಾಯರು ದೊಡ್ಡ ತಪ್ಪ ಮಾಡಲಿಕ್ಹತ್ಯಾರ!
ಸಿದನಾಯ್ಕ : ತಪ್ಪಂತ ಹೇಳಿ ಕೂತರ ಆಗಲಿಲ್ಲ. ತಪ್ಪ ಬರೋಬರಿ ಮಾಡಬೇಕು. ಅದೂ ಕಂತಿನ ಪ್ರಕಾರ ಆಗಷ್ಟು ಈಗಷ್ಟು ಅಲ್ಲ. ಈಗಿಂದೀಗ ಇಡೀಯಾಗಿ ಬರೋಬರಿ ಮಾಡಬೇಕು. ತಪ್ಪ ತಪ್ಪಂತ ಸುಮ್ಮನ ಕೂತರ ಕೆಳಗ ಹಾಕಿ, ನಿನ್ನ ಚರ್ಮದಾಗ ಮೆಟ್ಟ ಮಾಡಿಸಿಕೊಂಡ ದಾಟಿ ಹೋಗತಾರ. ಹೋಗಂದೇನು?
ದಬಕ : ಸೊಲ್ಪ ವಿಚಾರ ಮಾಡ್ರೆಪಾ. ಅವರ ಹಂತ್ಯಾಕ ನೂರ ಬಂದೂಕದಾವ. ಸೆಟದ ನಿಂತೇವಂದರ ಸೊಂಟದಾಗ ಶಕ್ತಿ ಇಲ್ಲ ನಮಗ, ನಮ್ಮಂಥವರ್ನ ಕಟ್ಟಿಕೊಂಡ ಅದೇನ ಕ್ರಾಂತಿ ಮಾಡ್ತೀ ನೀನು?
ಕೆಂಚ : ಥೀ! ನಿನ್ನ ನಾಡೀ ಒಳಗ ಬಚ್ಚಲ ನೀರ ಹರೀತಾವ, ರಗತಲ್ಲ. ನಿನ್ನ ಚರ್ಮಾ ಸುಲದ ಮ್ಯಾಲ ಉಪ್ಪ ಹಾಕಬೇಕ. ಆಗಾದರೂ ಒಂದಷ್ಟು ಒದ್ದಾಡ್ತೀಯೋ ಏನೊ.
ದಬಕ : ಆತಪಾ; ಸಿಟ್ಟ ಮಾಡತೀವು, ಕರಕರ ಹಲ್ಲ ಕಡೀತೀವು ಬಂತೇನು? ದವಡಿ ಹಲ್ಲ ಮುರೀತಾವ , ಅಷ್ಟ.
ಸಿದನಾಯ್ಕ : ನೀನs ಹೇಳಿದಿ, ದೇಸಾಯರ ದೊಡ್ಡ ತಪ್ಪ ಮಾಡಾಕಹತ್ಯಾರಂತ?
ದಬಕ : ನನ್ನ ಮಾತ ಪೂರಾ ಕೇಳ್ರೆಪಾ, ದೇಸಗತಿ ಎಷ್ಟೆಂದರೂ ಅವರ ಹಕ್ಕು, ಹೋಗಿ ಇನ್ನೊಮ್ಮಿ ಎಲ್ಲಾರು ಅವರ ಕಾಲ ಯಾಕ ಹಿಡೀಬಾರ್ದು?
ಉರಿನಿಂಗ : ಮಂದೀನ್ನ ಸುಲ್ಯಾಕ, ಕೊಲ್ಲಾಕ ಅವಗ ಹಕ್ಕ ಐತಿ; ಸುಮ್ಮನ ಬಿದ್ದಕೊಳ್ಳೋದs ನನ್ನ ಹಕ್ಕಂದೇನು? ನನಗೀಗ ಬ್ಯಾರೇ ಹಾದೀನs ಇಲ್ಲ. ನಾನೂ ಒಮ್ಮೊಮ್ಮಿ ಅವನ ಬಂದೂಕ ಹಿಡೀತೀನಿ; ತಪ್ಪೇನು? ಇಷ್ಟಾಗಿ ಭೂಮೀಮ್ಯಾಗ ಅವನ ರಗತ ಬಿದ್ದಲ್ಲಿ ಏನೂ ಬೆಳೀಲಿಕ್ಕಿಲ್ಲ. ಆದರ ನಮ್ಮ ರಗತ ಬಿದ್ದಲ್ಲಿ, ಖರೆ ಹೇಳ್ತೀನಿ-ಹಸರ ಹುಟ್ಟತೈತಿ! ಇಷ್ಟ ಯಾಕೋ?-ನಾ ಕೊಂದರ ನಿಮಗ್ಯಾರಿಗು ಪಾಪ ಬರೋದಿಲ್ಲ. ನನ್ನ ಜೋಡಿ ನನ್ನ ಪಾಪನೂ ಸಾಯತೈತಿ.
ಕಲ್ಲ : ಅವನೊಬ್ಬನ್ನ ಬಿಟ್ಟ ನಡೀರೆಪಾ. ಏ ದಬಕ, ನಿನಗ ತಾಕತ್ತ ಇಲ್ಲದಿದ್ದರ ದೇಸಾಯೀ ಕಾಲ್ಮರಿ ನೆಕ್ಕೋಂತ ಬಿದ್ದಕಾ, ಸಿದನಾಯ್ಕಾ ಈಗೇನ ಮಾಡೋಣು ಹೇಳು, ಏನ್ರೆಪಾ, ಸಿದನಾಯ್ಕನ ಮಾತಿನಾಗ ವಿಶ್ವಾಸ ಐತ್ಯೋ? ಇಲ್ಲೋ? ಇಲ್ಲದಿದ್ದರ ಹಾಂಗs ಹೇಳ್ರಿ.
ಉರಿನಿಂಗ : ಈಗs ಹೇಳ್ರಿ. ನೀವು ಗಂಡಸರೋ? ಹೆಂಗಸರೊ? ಹೆಂಗಸಾದರ ಕೈಯಾಗ ಬಳಿ ಇಡರಿ, ಹೋಗರಿ. ಗಂಡಸಾದರ ಬೆನ್ನ ಹತ್ತರಿ, ಯಾಕೋ ಕಲ್ಲ?
ಕಲ್ಲ : ನಂದಿಷ್ಟs ನೋಡ್ರೆಪಾ : ಜೈ ಸಿದನಾಯ್ಕಾ!
ಎಲ್ಲರು : ಜೈ ಸಿದನಾಯ್ಕಾ!
ಸಿದನಾಯ್ಕ : (ಭಾಷಣದ ಧಾಟಿಯಲ್ಲಿ)
ಬಾಂಧವರೇ,
ಈ ದಿನ ನಮ್ಮನ್ನ ಎಲ್ಲಿಗೋ ಮುಟ್ಟಸ್ತದ. ನಾವೆಲ್ಲಾ ಒಂದು ಹೊಸ ದೇವರ ಹೆಸರಿನಾಗ ದರ್ಮಯುದ್ಧ ಹೂಡೀದೀವಿ. ನಮ್ಮ ಗುರಿ ಭಾಳ ದೂರ. ಹೆಜ್ಜೆ ಹೆಜ್ಜಿಗಿ ಕಲ್ಲ ಮುಳ್ಳ ತುಳೀಬೇಕು, ತಾಳಬೇಕು, ಆದರೆ ಜಯ ಖಂಡಿತ. ನಮ್ಮ ಜಯದಾಗ ಯಾರಿಗಾದರೂ ಅಪನಂಬಿಕಿದ್ದರ ಅಂಥವರು ಬದಿಗಿ ಸರೀಲಿ. ನಮ್ಮ ಕನಸು ಕಾಣದವರಿಗೆ ನಮ್ಮ ಜೋಡಿ ಬರೋ ಹಕ್ಕಿಲ್ಲ. ಏನಂತೀರಿ?
ಎಲ್ಲರು : ಜೈ ಸಿದನಾಯ್ಕಾ!
ಸಿದನಾಯ್ಕಾ : ನಮ್ಮ ಮುಂದಿನ ಬೇಡಿಕೆ ಇವು :
(ಸಿದನಾಯ್ಕ ಒಮ್ಮೆಲೆ ಘೋಷಣೆ ಕೂಗುವಂತೆ ಒದರಿ ಮಾತಾನಾಡುತ್ತಾನೆ.)
ನಮ್ಮ ಚಿನ್ನೀನ ನಮಗ ಬಿಟ್ಟಕೊಡರಿ.
ಉರಿನಿಂಗ : ಇಲ್ಲದಿದ್ದರ ಕಾಲ್ಮರಿ ಪೆಟ್ಟ ತಿನ್ನರಿ.
ಸಿದನಾಯ್ಕ : ಹಸಿದ ಹೊಟ್ಟಿಗಿ ಕಾಳ ಕೊಡರಿ.
ಕಲ್ಲ : ಇಲ್ಲದಿದ್ದರ ಕಾಲ್ಮರಿ ಪೆಟ್ಟ ತಿನ್ನರಿ.
ಸಿದನಾಯ್ಕ : ಕೊಟ್ಟರ ಸೈ.
ಉರಿನಿಂಗ : ಕೊಡದಿದ್ದರ ಲೂಟಿ!
ಸಿದನಾಯ್ಕ : ಮುಂದ ಮಳೀ ಆದಾಗ ಹೊಲಾ ಹಿಡಕೊಳ್ಳೋದು. ಏನಂತೀರಿ?
ಎಲ್ಲರು : ಜೈ ಸಿದನಾಯ್ಕಾ೧
ಸಿದನಾಯ್ಕ : ನಡೀರಿ.
ಕಲ್ಲ : ನಮ್ಮ ಚಿನ್ನೀನ ನಮಗ ಬಿಟ್ಟಕೊಡರಿ.
ಎಲ್ಲರು : ಇಲ್ಲದಿದ್ದರ ಕಾಲ್ಮರಿ ಪೆಟ್ಟ ತಿನ್ನರಿ.
ಉರಿನಿಂಗ : ಹಸಿದ ಹೊಟ್ಟಿಗಿ ಕಾಳ ಕೊಡರಿ.
ಎಲ್ಲರು : ಇಲ್ಲದಿದ್ದರ ಕಾಲ್ಮರಿ ಪೆಟ್ಟ ತಿನ್ನರಿ.
ಉರಿನಿಂಗ : ಕೊಟ್ಟರ ಸೈ.
ಎಲ್ಲರು : ಕೊಡದಿದ್ದರ ಲೂಟಿ!
(ಹೀಗೇ ಕಿರುಚುತ್ತ ವಾಡೇದ ಸಮೀಪಕ್ಕೆ ಬರುತ್ತಾರೆ)
ಕೆಂಚ : ವಾಡೇದ ಬಾಗಲ ತಗ್ಯಾಕ ಹತ್ತೇತಿ. ಯಾರೂ ಬಂದೂಕಿನವರು ಇದ್ಧಾಂಗಿಲ್ಲ.
ಕಲ್ಲ : ಹೌಂದ, ಯಾರೂ ಇಲ್ಲ!
ದಬಕ : ವಾಡೇದ ಬಾಗಲ ತಗೀತು. ದೇಸಾಯಿ ಬಂದ! ದೇಸಾಯಿ ಬಂದ! ಜೈ ಸಿದನಾಯ್ಕಾ.
ಎಲ್ಲರು : ಜೈ ಸಿದನಾಯ್ಕಾ೧
(ಕಿರುಚುತ್ತ, ಏನು ಮಾಡುತ್ತಿದ್ದೇವೆಂಬ ಅರಿವಿಲ್ಲದೆ ವಾಡೆಯತ್ತ ಕಲ್ಲೆಸೆಯ ತೊಡಗುತ್ತಾರೆ.  ಸಿದನಾಯ್ಕ ‘ಏ’ ಎಂದು ಎಷ್ಟು ಕಿರುಚಿದರೂ ಪ್ರಯೋಜನವಾಗುವುದಿಲ್ಲ)
ಸಿದನಾಯ್ಕ : ತಡೀರಿ, ತಡೀರಿಲ್ಲೆ, ಏs……
ಎಲ್ಲರು : ಜೈ ಸಿದನಾಯ್ಕಾ!
(ಎಲ್ಲರು ಕಿರುಚುತ್ತ ಕೈಗೆ ಸಿಕ್ಕುದನ್ನು ಎಸೆಯುತ್ತಿರುವಾಗಲೇ ಆ ಎಲ್ಲ ಕಿರುಚಾಟ ಭೇದಿಸಿ ಒಂಕಾರಿಯು ‘ಕಾಪಾಡ್ರೋ ಎಪ್ಪಾ’ ಎಂದು ಧ್ವನಿ ಕೇಳಿಸುತ್ತದೆ. ಎಲ್ಲರು ತಣ್ಣಾಗಾಗುತ್ತಾರೆ)
ಸಿದನಾಯ್ಕ : ಏನ ಮಾಡತಿದ್ದೀರಿ, ಕಾಣಬಾರಾದ? ಕೆಂಚಾ, ದಬಕಾ-ಹೋಗಿ ಒಂಕಾರೀನ ಹೊತ್ತಕೊಂಬ್ರಿ! ಓಡ್ರಿ.
(ಇಬ್ಬರೂ ಹೋಗುವರು)
ಅವಸರದೊಳಗ ಏನೇನ ಮಾಡಿಬಿಟ್ಟಿವಿ!
ಕಲ್ಲ : ಛೀ ಛೀ! ರುಂಬಾಲ ನೋಡಿ ಹುಯ್ಯಂತ ನುಗ್ಗಿದಿವಲ್ಲ! ಯಾರು, ಏನು- ನೋಡsಲಿಲ್ಲ!
ಸಿದನಾಯ್ಕ : ಒಂಕಾರೀ, ಒಂಕಾರೀ, ಯಾಕಾದರು ದೇಸಾಯೀ ರುಂಬಾಲ ಹಾಕ್ಕೊಂಡಿಯೊ! (ಚಿನ್ನಿ ಓಡಿ ಓಡಿ ಬರುವಳು)
ಇರಪ : ಚಿನ್ನಿ ಬಂದ್ಳು!
ಚಿನ್ನಿ : ಸಿದನಾಯ್ಕಾ, ಸಿದನಾಯ್ಕಾ! ಈಗ ಹೋಗಬ್ಯಾಡ್ರಿ, ಈಗ ಹೋಗಬ್ಯಾಡ್ರಿ, ವಾಡೇದ ತುಂಬ ಬಂದೂಕಿನವರ ತುಂಬ್ಯಾರ. ಹೋಗಬ್ಯಾಡ್ರೀಗ! ನಿಮ್ಮ ಕೂಗ್ಯಾಟ ಕೇಳಿ ದೇಸಾಯನs ಒಂಕಾರೀನ ಮುಂದ ಮಾಡಿ ಕಳಿಸಿದ!
(ಹೋದವರಿಬ್ಬರು ಒಂಕಾರಿಯನ್ನು ಹೊತ್ತು ತರುವರು. ರಕ್ತ ಸೋರುತ್ತಿದೆ. ಮೂರ್ಛಿತನಾಗಿದ್ದಾನೆ)
ಸಿದನಾಯ್ಕ : ಏ ದಬಕ, ಇಲ್ಲೆಲ್ಲಿ ಡಾಕ್ಟರಿಲ್ಲೇನೊ?
ದಬಕ : ಪಕ್ಕದ ಹಳ್ಳಿಗಿ ಹೋಗಬೇಕು.
ಸಿದನಾಯ್ಕ : ಇಬ್ಬರೂ ಒಂಕಾರೀನ ಹೊತ್ತಕೊಂಡ ಆಸ್ಪತ್ರಿಗಿ ಹೋಗ್ರಿ. ಚಿನ್ನಿ, ನೀನೂ ಇವರ ಜೋಡಿ ಹೋಗು, ಕೂಡಲೆ ಔಷಧ ಕೊಡಸರಿ. ತಗೊಳ್ರಿ ರೊಕ್ಕ.
(ಕೊಡುವನು. ದಬಕ ಒಂಕಾರಿಯನ್ನು ಹೊರುವನು. ಅವನೊಂದಿಗೆ ಇರಪ, ಚಿನ್ನಿ ಹೊರಡುವರು)
ನೆನಪಿನಾಗಿಡಿರಿ, ಒಂಕಾರೀ ಜೀವಾ ನಿಮ್ಮ ಕೈಯಾಗಿಟ್ಟೀನಿ.(ಹೋಗುವರು. ಸಿದನಾಯ್ಕ ಖಿನ್ನನಾಗುವನು)
ಛೇ, ಯಾರಿಗಾಗಿ ನಾವೆಲ್ಲಾ ಹೊಡೆದಾಡಬೇಕು? ಒಂಕಾರಿ ಇಲ್ಲದಿದ್ದರ ನಮ್ಮ ಜಯ ಎಂಥಾದ್ದು? ಎಂಥೆಂಥಾ ಕನಸಗಳನ್ನ ಕಾಣತಿತ್ತ ಅವನ ಆತ್ಮ!
ಕೆಂಚ : ತಪ್ಪಾತಪಾ, ಗೊತ್ತs ಆಗಲಿಲ್ಲ ನಮಗ.
ಸಿದನಾಯ್ಕ : ತಪ್ಪ ನಂದು. ದೇಸಾಯೀ ಮೋಸ ಗೊತ್ತಾಗದs ನುಗ್ಗರಿ ಅಂದದ್ದ ನನ್ನ ತಪ್ಪು. ಈಗೇನ ಮಾಡಲಿ? ವಾಡೇದ ಬಾಗಲ ಮುಚ್ಯಾವ. ಕಿಂಡಿ ಕಿಂಡ ಈ ಒಳಗ ಬಂದೂಕಿನ ಲಳಿಗಿ ನಿಂತಾವ!
ಉರಿನಿಂಗ : ಹೆಂಗೂ ಸಾಯತೀವಿ, ಹೊಡದಾಡಿ ಸಾಯೋಣು.
ಸಿದನಾಯ್ಕ : ಛೇ, ಒಂಕಾರಿಗಿ ಇದ ಗೊತ್ತಾಗಿದ್ದರ ‘ಛೀ ಅಂತಿದ್ದ.
ಕೆಂಚ : ಅಂತಿದ್ದಾ, ಆದರ ನೀ ಹೀಂಗ ಧೈರೆ ಕಳಕೊಂಡದ್ದ ನೋಡಿ ನಗತಿದ್ದಾ.
ಉರಿನಿಂಗ : ಒಂಕಾರಿ ಸತ್ತಿಲ್ರೆಪಾ, ಅವನೂ ನೀನೂ ಸೇರಿ ನಮ್ಮ ಎದಿ ಹೊತ್ತಿಸೀರಿ, ಅವ ಯಾಕ ಸಾಯತಾನ? ನಿನ್ನ ನಂಬಿ ಇಷ್ಟ ಮಂದಿ ಬೆನ್ನ ಹತ್ತೀವಿ, ನಡುನೀರಾಗ ಕೈ ಬಿಡಬ್ಯಾಡ, ಅಷ್ಟ.
ಸಿದನಾಯ್ಕ : ನನ್ನ ಸಂಕಟಾ ನಿಮಗೆಲ್ಲಾ ಹೆಂಗ ಹೇಳಲಿ? ನಮ್ಮ ಉತ್ತರ ಇರೋದು ವಾಡೇದಾಗ. ಆದರ ವಾಡೇ ತುಂಬ ಬಂದೂಕವ.
ಉರಿನಿಂಗ : ಚೂರಿಗಿ ಚೂರೀ ಉತ್ತರ; ಅವನ ಬಂದೂಕಿಗಿ ನಮ್ಮ ಎದಿ ಉತ್ತರ!
ಸಿದನಾಯ್ಕ : ಜೀವ ಕಳಕೊಂಡರ ಏನ ಸಾಧಿಸಿಧಂಗಾಯ್ತು? ಬಂದೂಕಿಗಿ ಎದೀ ಉತ್ತರಲ್ಲಪಾ ಬಂದೂಕಿನುತ್ತರಾ ಕೊಡಬೇಕು.
(ನೇಪಥ್ಯದಿಂದ ಗಡುಸಾದ ಧ್ವನಿ ಕೇಳಿಸುತ್ತದೆ)
ಧ್ವನಿ : ಅದು ಸಿಕ್ಕತಂತ ತಿಳಕೊ.
(ಎಲ್ಲರೂ ಹಿಂದೆ ತಿರುಗಿ ನೋಡುತ್ತಾರೆ. ಒಬ್ಬಸ್ವಾಮಿ ಕಾವಿಯನ್ನುಟ್ಟು ತೊಟ್ಟು ಠೀವಿಯಿಂದ ಬರುತ್ತಾನೆ. ಜನರೆಲ್ಲ ‘ಗುರುವಯ್ಯನವರು! ‘ಗುರುವಯ್ಯನರು!’ ಎಂದು ಗುಜುಗುಜು ಮಾತಾಡಿಕೊಳ್ಳುತ್ತಾರೆ)
ಸಿದನಾಯ್ಕ : ನೀವು ಯಾರಂತ ಗೊತ್ತಾಗಲಿಲ್ಲ.
ಕೆಂಚ : ನಮ್ಮ ಸ್ವಾಮಿಗಳಲು, ಗುರುವಯ್ಯನವರಪಾ.
ಗುರುವಯ್ಯ : ಈಗ ಗೊತ್ತಾಗೋ ಗರ್ಜಿಲ್ಲ. ನಿನಗ ಬಂದೂಕ ಬೇಕು, ಬಂದೂಕಿನ ಜನ ಬೇಕಲು. ತಗೊ. ಎಲ್ರೆಪಾ……?
(ಹಿಂತಿರುಗಿ ನೋಡುವನು. ಹಿಂಡುಜನ ಬಂದೂಕಿನವರು ಬರುವರು)
ಹೊಸಾ ಗೆಳಿತಾನಂತ ತಬ್ಬಿಕೊಂಡು ಕುಣಿದಾಡೋದ ಬ್ಯಾಡ. ಬಂದೂಕವ, ಎದರಿಗಿ ನಿಮ್ಮ ಗುರಿ ಅದ. ನಮ್ಮ ನಿಮ್ಮ ಭೇಟಿ ನಿಮಗ ಜಯ ಸಿಕ್ಕಮ್ಯಾಲ. ನೆಪ್ಪಿರಲಿ, ಅಂತಿಮ ಜಯ ಸತ್ಯಕ್ಕೆ, ನ್ಯಾಯಕ್ಕೆ. ಜಯ ಸಿದನಾಯ್ಕಾ!
ಎಲ್ಲರು : ಜೈ ಸಿದನಾಯ್ಕಾ!
(ಗುರುವಯ್ಯ ಮರೆಯಾಗುತ್ತಾನೆ. ಅವನ ಕಡೆ ನೋಡುತ್ತ ಇನ್ನೊಮ್ಮೆ ಜೈಕಾರ ಹಾಕುತ್ತಾರೆ. ಸಿದನಾಯ್ಕ ಯೋಚಿಸುತ್ತ ನಿಂತಿದ್ದಾಗ ಬಂದುಕಿನವರು ಅವಸರ ಮಾಡುತ್ತಾರೆ)
ಕೆಂಚ : ಇನ್ನೇನ ಕಾಯಕೋತ ನಿಂತಿವಿ!
ಎಲ್ಲರು : ಜಯು ಸಿದನಾಯ್ಕಾ!
ಸಿದನಾಯ್ಕ : ನುಗ್ಗರಿನ್ನ.
(ಉತ್ಸಾಹದಿಂದ ನುಗ್ಗುತ್ತಾರೆ. ಜಯಘೋಷ, ಕಿರುಚಾಟ, ಗುಂಡಿನ ಧ್ವನಿ, ಬಹಳ ಹೊತ್ತಿನತನಕ ನಡೆಯುತ್ತದೆ. ದೂರದಲ್ಲಿ ಬೆಂಕಿ ಗೋಚರಿಸುತ್ತದೆ. ಆಗಾಗ ಜನ ರಂಗದ ಮೇಲೆ ಓಡಾಡಿ ಮಾಯವಾಗುತ್ತಾರೆ. ಬರಬರುತ್ತ ಗುಡುಗು ಮಿಂಚುಗಳು ಗುಂಡಿನ ಸಪ್ಪಳದೊಂದಿಗೆ ಬೆರೆಯುತ್ತವೆ)
ಜೈಸಿದನಾಯ್ಕಾ : ಪೂರ್ವಾರ್ಧ – ನಾಲ್ಕು
(ಅದೇ ಗುಂಡಿನ ಸಪ್ಪಳ. ಜಯಘೋಷ. ಮಳೆ ಶುರುವಾಗಿ ಜೋರಾಗುತ್ತದೆ. ದೂರದಿಂದ ಸಿದನಾಯ್ಕನ್ನನ್ನು ಹೊತ್ತ  ಕ್ರಾಂತಿಕಾರಿಗಳ ಗುಂಪು ಜಯಕಾರ ಹೇಳುತ್ತ ಮುಂದೆ ಬರುತ್ತದೆ. ಮಳೆಯಿಂದ, ನೆತ್ತರಿಂದ, ಅವರೆಲ್ಲ ತೊಯ್ದಿದ್ದಾರೆ)
ಎಲ್ಲರು : ಜೈ ಸಿದನಾಯ್ಕಾ!
(ಸಿದನಾಯ್ಕ ಎತ್ತರದ ಸ್ಥಳದಲ್ಲಿ ನಿಂತು)
ಸಿದನಾಯ್ಕ : ಸಂಗಡಿಗರೆ, ಗೆಳೆಯರೇ,-
ಎಲ್ಲರು : ಜೈ ಸಿದನಾಯ್ಕಾ
ಸಿದನಾಯ್ಕ : ಶಾಂತರಾಗಬೇಕು, ಗೆಳೆಯರೇ……
ಎಲ್ಲರು : ಜೈ ಸಿದನಾಯ್ಕಾ!
ಉರಿನಿಂಗ : ಸುಮ್ಮಕಿರ್ರೇ‍ಪಾ ಸಿದನಾಯ್ಕ ಮಾತಾಡತಾರ.
ಎಲ್ಲರು : ಜೈ ಸಿದನಾಯ್ಕಾ
ಕಲ್ಲ : ಸುಮ್ಮಕಿರ್ರೊ‍ ಏs. ಬಾಯಿ ಮಾಡಬ್ಯಾಡ್ರಿ ಅಂದ್ರೂ ಜೈ ಸಿದನಾಯ್ಕ ಅಂತ! (ಎಲ್ಲರೂ ಸುಮ್ಮನಾಗುವರು)
ಉರಿನಿಂಗ : ಮಾತಾಡರಿ.
ಸಿದನಾಯ್ಕ : ಸಂಗಡಿಗರೆ, ಗೆಳೆಯರೇ
ಜಯ ನನ್ನೊಬ್ಬನದಲ್ಲ, ನಿಮ್ಮೆಲ್ಲರದು. ಉರಿನಿಂಗನದು, ಕಲ್ಲನದು, ಕೆಂಚನದು, ದಬಕನದು-ಪ್ರತಿಯೊಬ್ಬರದು. ನೀವು ಪಟ್ಟಪಾಡಿಗೆ, ನೊಂದ ನೋವಿಗೆ ಜಯ! ಸತ್ಯಕ್ಕೆ ಜಯ, ನ್ಯಾಯಕ್ಕೆ ಜಯ! ಒಂಕಾರಿ ನಮ್ಮ ಹೃದಯದಲ್ಲಿ ಬಿತ್ತಿದ ಸುಂದರ ಕನಸುಗಳಿಗೆ ಜಯ! ದೇಸಾಯರ ಸಾವಿನೊಂದಿಗೆ ನಿಮಗೆ ಜಯ ಸಿಕ್ಕಿದೆ! ನಿಮ್ಮ ಜಯದೊಂದಿಗೆ ಊರಿಗೆ ಮಳೆ ಬಂದಿದೆ!
ಎಲ್ಲರು : ಜೈ ಸಿದನಾಯ್ಕಾ
ಸಿದನಾಯ್ಕ : ಶಾಂತರಾಗಬೇಕು, ಸಂಗಡಿಗರೇ,
ನನಗೆ ಗೊತ್ತಿತ್ತು : ಮನುಷ್ಯನ ಎದೆಯಲ್ಲಿ ಅಪಾರ ಸೌಂದರ್ಯವಿದೆ. ಹಸಿದು ಕುರುಡರಾಗಿ ನಾವದನ್ನ ನೋಡೋದಿಲ್ಲ.  ಒಮ್ಮೆ ಅದು  ಕಂಡರೆ ಸಾಕು, ಜನ ತಮ್ಮ ಬಗ್ಗೆ ತಾವೇ ಆಶ್ಚರ್ಯಪಡುತ್ತಾರೆ! ರೋಮಾಂಚಿತರಾಗುತ್ತಾಋಎ! ಹಾಗೆ ನಾವೆಲ್ಲ ರೋಮಾಚಿತರಾಗುವ ದಿನ ಆ ದಿನ, ಬಂದೇ ಬರ್ತದೆ ಅಂತ ನನಗ್ಗೊತ್ತಿತ್ತು! ಆಗ ನೀವು ಎಲ್ಲಿ ನೋಡಿದಲ್ಲಿ ಸ್ವತಂತ್ರ ಜನ, ಸ್ವಾತಂತ್ಯ್ರದಿಂದ ಎದೆಯುಬ್ಬಿದ ಜನ ಸಿಕ್ಕುತ್ತಾರೆ! ಎಲ್ಲರ ಎದೆ ಬಾಗಿಲು ತೆರೆದಿರುತ್ತವೆ! ಎದೆಯಿಂದ ಎದೆಗೆ ನೇರವಾದ ದಾರಿ ಇರುತ್ತವೆ! ಯಾವ ಎದೆಯಲ್ಲೂ ಅಸಮಾಧಾನವಿಲ್ಲ! ಹೊಟ್ಟೆಕಿಚ್ಚಿನಿಂದ ಯಾವದೆಯೂಫ ಕಪ್ಪಾಗಿಲ್ಲ. ಇವರು ಚೆಲುವರು! ಈ ಚೆಲುವರು ಎತ್ತರವಾಗಿರುತ್ತಾರೆ. ಆದ್ದರಿಂದ ಇವರಿಗೆ ನಿಲುಕದ ಎತ್ತರ ಯಾವುದೂ ಇರುವುದಿಲ್ಲ. ಇವರು ಆಕಾಶದೆತ್ತರ ಬೆಳೆಯುತ್ತಾರೆ! ಆಕಾಶದ ಚಂದ್ರನನ್ನು  ಹಿಡಿಯುತ್ತಾರೆ! ಅಥವಾ ……
ಅಥವಾ, ನನ್ನ ಬಾಂಧವರೇ, ಇನ್ನು ಏನು ಹೇಳಲಿ? ಹೇಗೆ ಹೇಳಲಿ? ನನ್ನ ಭಾವನೆಗಳನ್ನ ಹೇಗೆ ಹೇಳಬೇಕೆಂದು ಗೊತ್ತಿದ್ದರೆ, ನನ್ನ ಭಾವನೆಗಳು ಏನು ಅನ್ನೋದನ್ನ ಹೇಳ್ತಿದ್ದೆ. ಅಥವಾ……ಅಥವಾ……ನಿಮಗೇನನಿಸುತ್ತದೆ?
ಎಲ್ಲರು : ಜೈ ಸಿದನಾಯ್ಕಾ!
ಸಿದನಾಯ್ಕ : ಸಡಗರ ಮಾಡೋದಕ್ಕೆ ಇನ್ನೂ ಸಮಯವಿದೆ. ಈ ಹಳ್ಳಿ ಆದರ್ಶ ಹಳ್ಳಿಯಾಗ ಬೇಕು. ಇನ್ನು ಮೇಲೆ ಇಲ್ಲಿ ಬಡವರಿರೋದಿಲ್ಲ.
ಶ್ರೀಮಂತರಿರೋದಿಲ್ಲ.
ಪ್ರೀತಿ, ಸ್ನೇಹ ಬಿಟ್ಟು ಬೇರೆ ಕಾನೂನಿಲ್ಲ.
ಎಲ್ಲರೂ ಪ್ರಭುಗಳು.
ಎಲ್ಲರೂ ಪ್ರಜೆಗಳು.
ಎಲ್ಲರೂ ಎಲ್ಲರಿಗಾಗಿ ಬದುಕೋಣ.
ಇದೀಗ ನಿಜವಾದ ಪ್ರಜಾಪ್ರಭುತ್ವ!
ಎಲ್ಲರು : ಜೈ ಸಿದನಾಯ್ಕಾ.
ಸಿದನಾಯ್ಕ : ಅಥವಾ ಹೆಚ್ಚು ವ್ಯಾವಹಾರಿಕವಾಗಿ ಮಾತಾಡೋಣ : ನಿಮ್ಮ ಪ್ರತಿನಿಧಿಗಳಾಗಿ, ಸೇವಕರಾಗಿ ಐದು ಜನ ಹಿರಿಯತನ ವಹಿಸುತ್ತಾರೆ. ಈಗ ಹೇಳ್ರಿ : ನಿಮ್ಮ ಆಸೆ ಆಕಾಂಕ್ಷೆಗಳನ್ನ ಈಡೇರಿಸಬಲ್ಲವರು ಯಾರು? ಅಂಥ ಐದು ಜನರ ಹೆಸರು ಹೇಳಿರಿ-ಕೆಲವರು : ಜೈ ಸಿದನಾಯ್ಕಾ!
ಕಲ್ಲ : ಏ ಏ ಐದಮಂದಿ ಪಂಚರ ಹೆಸರ ಹೇಳರೆಂದರ……
ಜನ : ಸಿದನಾಯ್ಕ.
ಸಿದನಾಯ್ಕ : (ಕೈ ಮುಗಿದು)
ನಾನು ನಿಮ್ಮ ನಮ್ರ ಸೇವಕ. ಮತ್ತೆ-
ಜನ : ಉರಿನಿಂಗ
ಸಿದನಾಯ್ಕ : ಉರಿನಿಂಗ-
ಜನ : ಕೆಂಚ
ಸಿದನಾಯ್ಕ : ಕೆಂಚ-
ಜನ : ಕಲ್ಲ.
ಸಿದನಾಯ್ಕ : ಕಲ್ಲ.
(ಉರಿನಿಂಗ, ಕೆಂಚ, ಕಲ್ಲ, ತಂತಮ್ಮ ಹೆಸರು ಬಂದೊಡನೆ ಎದ್ದು ಜನರಿಗೆ ಕೈಮುಗಿಯುವರು)
ಇನ್ನೊಂದು ಹೆಸರು ಬೇಕು.
ಕೆಂಚ : ಗುರುವಯ್ಯನವರು.
ಸಿದನಾಯ್ಕ : ಯಾರವರು?
ಕಲ್ಲ : ನಮಗ ಬಂದೂಕ ಕೊಟ್ಟವರು.
ಸಿದನಾಯ್ಕ : ಆಗಲಿ. ಐದಾಯ್ತು. ಸಂಗಡಿಗರೆ, ಗೆಳೆಯರೇ,
ನೀವು ಆರಿಸಿದ ನಮ್ಮೆಲ್ಲರ ಪರವಾಗಿ ಪ್ರಮಾಣ ಮಾಡಿ ಹೇಳುತ್ತೇನೆ. ನಾವು ಈ ಹಳ್ಳಿಯ ಹಿತಕ್ಕಾಗಿ ದುಡಿಯುತ್ತೇವೆ, ನಿಮ್ಮ ಸೇವೆ ಮಾಡುತ್ತೇವೆ. ಪ್ರತಿವಾರ ನಮ್ಮ ಸಭೆ ಸೇರಿ ನಿಮ್ಮೆಲ್ಲರ ಹಿತಚಿಂತನೆ ಮಾಡುತ್ತೇವೆ. ಈಗಿನ ಮೊದಲನೆ ಕೆಲಸ-ವಾಡೇದಲ್ಲಿ ಸಾಕಷ್ಟು ಧಾನ್ಯ ಇದೆ, ಕಾಳಿದೆ. ಉರಿನಿಂಗ, ಕಲ್ಲ, ಕೆಂಚ ಮೂವರೂ ಅದನ್ನ ಈ ಹಳ್ಳಿಯ ಪ್ರತಿಯೊಬ್ಬರಿಗೆ ಹಂಚುತ್ತಾರೆ. ಧಾನ್ಯ ತಕ್ಕೊಂಡು ಎಲ್ಲರೂ ಈದಿನ ಹಬ್ಬ ಆಚರಿಸಲಿ. ಊರಿನ ಮೂಲೆ ಮೂಲೆಗಳೆಲ್ಲ ಬೆಳಕಿನಿಂದ ತುಳುಕಾಡಲಿ. ನಾಳೆಯಿಂದ ನಿಮ್ಮ ನಿಮ್ಮ ಹೊಲಗಳಿಗೆ ಹೋಗಬೇಕು. ಜಮೀನನ್ನ ಕಾಯ್ದೆಶೀರ ಹಂಚುವ ಕೆಲಸ ಇಷ್ಟರಲ್ಲೇ ಸುರು ಮಾಡುತ್ತೇವೆ. ಈಗ ಹೊರಡಿರಿ. ಮಾಡಬೇಕಾದ ಕೆಲಸ ಬೇಕಾದಷ್ಟಿದೆ.
ಉರಿನಿಂಗ : ಜೈ ಸಿದನಾಯ್ಕಾ!
ಎಲ್ಲರು : ಜೈ ಸಿದನಾಯ್ಕಾ!
(ಜಯಘೋಷ ಮಾಡುತ್ತ ಚಿದುರುತ್ತಾಋಎ)
ಜೈಸಿದನಾಯ್ಕಾ : ಉತ್ತರಾರ್ಧ – ಐದು
 (ಮಠದಲ್ಲಿ ಜನ ಚಿಂತಾಮಗ್ನರಾಗಿ ಕೂತಿದ್ದಾರೆ. ದೂರದಲ್ಲಿ ಕಾಗೆ ಕೂಗುತ್ತಿರುವ ಸದ್ದು, ಯಾರೂ ಮಾತಾಡುತ್ತಿಲ್ಲ. ಒಂಕಾರಿ ಹಲಗೆ ಹಿಡಿದುಕೊಂಡು ಅವಮಾನಿತನಾದಂತೆ ಬರುತ್ತಾನೆ. ಅವನ ಹಿಂದೆ ಚಿನ್ನಿ ಇದ್ದಾಳೆ)
ಒಂಕಾರಿ : ಎಲೀ ಇವರಾಪ್ಪನ್ನ! ಏನ ಮಂದಿ ಇದಾ? ನೀವೆಲ್ಲಾ ಹಾರ್ಯಾಡಿ ಕುಣೀತಿರಬೇಕಂತ,-ನೋಡ್ರಿಲ್ಲೆ ಬಾರಸಾಕ ಹಲಗಿ ತಗೊಂಬಂದೆ. ಏನಾಗೇತಿ, ಏಳ್ರೋ ಏ-
(ಎಲ್ಲರೂ ಸುಮ್ಮನಿರುವರು)
ಎಲೀ ಇವರ! ಏ ಸೀಪ್ಯಾ ನಾ ಇಂದ ಮುಂಜಾನೆ ಆಸ್ಪತ್ರಿಂದ ಬಂದೆ,
‘ಯಾವಾಗ ಬಂದಿ’ ಅಂತ ಯಾರೂ ಕೇಳವೊಲ್ರಿ.
ಸೀಪು : (ಎದ್ದು ಒಂಕಾರಿಯ ಹತ್ತಿರ ಹೋಗಿ)
ಒಂಕಾರಿ, ಆಸ್ಪತ್ರಿಂದ ಯಾವಾಗ ಬಂದಿ?
ಒಂಕಾರಿ : ಮುಂಜಾನೆ ಬಂದೆ.
ಸೀಪು : ಹೌಂದು?
(ಹೋಗಿ ಸ್ವಸ್ಥಾನದಲ್ಲಿ ಸುಮ್ ಮನೆ ಕೂರುವನು)
ಒಂಕಾರಿ : ಮತ್ತ ಗಪ್ಪಾದರಲ್ಲೋ! ಮಕ್ಕಳ್ರಾ, ಸಿದನಾಯ್ಕ ಇಂದ ಎಲ್ಲಾರಿಗು ಭೂಮೀ ಹಂಚತಗಾನ, ಕುಣದಾಡಿ ಹಬ್ಬಾ ಮಾಡೋದ ಬಿಟ್ಟೀರಿ, ಅರ್ಧಾ ಸುಟ್ಟ ಹೆಣಧಾಂಗ ಕುಂತೀರಿ! ಏಳೊ ಏ ಪಕೀರಾ…..
ಪಕೀರ : ದೇವರ ನಮ್ಮ ಹಣ್ಯಾಗ ಹೊಲ ಬರದಿಲ್ಲಪಾ.
ಒಂಕಾರಿ : ಮಕಗನ, ಸಿದನಾಯ್ಕ ಆಡಿದ್ದ ಮಾಡತಾನ, ಮಾಡಿದ್ದ ಆಡತಾನ. ನಿಮತ್ಯಾಕ ಒಣ ಚಿಂತಿ ಏಳ್ರೆಲೇ-
ಗಿರಮಲ್ಲ : ಅವ ಕುಡದ್ದಾನ, ಯಾಕ ತಡವತೀಯೋ?
ಒಂಕಾರಿ : ಯಾರ ಕುಡದ್ದಾರಲೇ ಮಗನ?
ಗಿರಮಲ್ಲ : ಕುಡದವಗ ಕುಡದ್ದೀ ಅಂದರ ಭಲೆ ಸಿಟ್ಟ ಬರತೈತ್ರೆಪಾ,
(ಒಂಕಾರಿಗೆ)
ಹೌಂದೋ ಒಂಕಾರಿ, ನೀ ಅಲ್ಲ, ನಾವs ಕುಡದ್ದೀವಾತ?
ಒಂಕಾರಿ : ಎಲೀ ಇವನಾಪ್ಪನ! ನಾ ಕುಡದಿಲ್ಲಂದರ ನೀವು ಕುಡಧಾಂಗೇನ್ರೊ?
ಇರಪ : ಯಾರರೆ ಒಬ್ಬರ ಕುಡದ್ದಾರಂದರ ಆತ ಬಿಡ್ರೊ.
ಒಂಕಾರಿ : ನಾನs ಕುಡದ್ದೇನಾತ? ಈ ನನ್ನ ಮಕ್ಕಳಿಗೇನಾಗೇತಿ, ಏನಾಗೇತಿ? ತಿಳಕೋ ಬೇಕಂತೀನಿ ಯಾರ ತಿಳಸ್ತೀರಿ?
ಯಾರ ತಿಳಸ್ತೀರಿ?
ಪಕೀರ : ಒಂಕಾರೀ ನೀ ಇಷ್ಟ ದಿನ ಆಸ್ಪತ್ಯ್ರಾಗ ಇದ್ದಿ, ನೀ ಬರೂದರಾಗ ಈ ಊರಾಗ ಏನೇನೋ ಆಗೇತಿ, ನಿನಗೊಂದೂ ಗೊತ್ತಿಲ್ಲ. ಎಲ್ಲಾ ಬಲ್ಲವರ್ರ‍ಹಾಂಗ ಯಾಕೆ ಬಾಯಿಬಿಡತಿ ? ಕುಂದರಬಾರದs ನಮ್ಹಾಂಗ ಹಲ್ಲಾಗ ನಾಲಿಗಿ ಇಟಗೊಂಡ?
ಸೀಪು : ನಾ ಹೇಳ್ತೇನೆ ತಗೀರೊ, ಪಾಪ ಇಂದs ಬಂದಾನವ. ಒಂಕಾರಿ ನೀ ಸಾಕ್ಷಿ ಹೇಳೊ : ದೇಸಾಯೀನ್‌ನ ಯಾರ ಕೊಂದರೊ?
ಒಂಕಲಾರಿ : ಎಲ್ಲಾರು ಕೊಂದಿರಿ.
ಇರಪ : ಹೌಂದ? ಇವನೂ ಹಾಂಗs ಹೇಳತಾನ!
ಗಿರಮಲ್ಲ : ನೀನೂ ನಮ್ಮ ವೈರಿ ಹಾಂಗ ಆಡತೀಯಲ್ಲೊ!
ಒಂಕಾರಿ : ಅವ್ಯಾರಪಾ ನಿಮ್ಮ ವೈರಿ?
ಪಕೀರ : ನೀನs.
ಒಂಕಾರಿ : ಯಾಕ?
ಪಕೀರ : ದೇಸಾಯೀನ ನೀನs ಕೊಂದಿ ಅಂತ ಪೋಲೀಸರ ಮುಂದ ಜವಾಬ ಹೇಳ್ತೀಯೇನ? ಹೇಳದಿದ್ದರ ನಮ್ಮ ವೈರಿ.
ಒಂಕಾರಿ : ಪೋಲೀಸರಾ? ಅವರ್ಯಾಕ ಬರತಾರ?
ಸೀಪು : ಏ ಒಂಕಾರಿ, ಸಾಯೋ ಮೊದಲ ದೇಸಾಯಿ ಸರಕಾರಕ್ಕ ಒಂದ ಕಾಗದ ಬರದಿದ್ದಂತ ಖರೇನೊ? ಸುಳ್ಳೊ?
ಒಂಕಾರಿ : ಬರದಿದ್ದ ಹೌಂದು.
ಸೀಪು : ಏನೇನ ಬರದಿದ್ದಾ?
ಒಂಕಾರಿ : ಊರಾಗ ನಕ್ಸಲೈಟ ಮಂದಿ ಬಂದಾರ; ಹಜಾರ ಮಂದಿ ಪೋಲೀಸರ್ನ ಕಳಸ್ರಿ ಅಂತ ಬರದಿದ್ದ.
ಸೀಪು : ಹಜಾರ ಮಂದಿ ಪೋಲೀಸರ ಬರತಾರ. ನಾನs ಪೋಲೀಸ ಇನ್‌ಸ್ಪೆಕ್ಟರಂತಗ ತಿಳಕೊ, ಕೇಳತೀನಿ : ದೇಸಾಯೀನ ಯರ ಕೊಂದರೊ ಒಂಕಾರಿ?
ಒಂಕರಿ : ಎಲ್ಲಾರು ಕೊಂದಿವಿ-
ಸೀಪು : ‘ಹಂಗಾದರ ಊರಾಗಿನ ಎಲ್ಲಾರಿಗು ಬೇಡಿ ಹಾಕರಿ. ಒದ್ದ ತುರಂಗದಾಗ ಒಗೀರಿ’ ಅಂತಾನ, ಒಗೀತಾರ. ನಿನ್ನ ಕನಸ ಕೇಳಾಕ ಊರಾಗ ಯಾರೂ ಉಳಿಯೋದಿಲ್ಲ, ಅಮ್ಯಾಲ!
ಒಂಕಾರಿ : ಹೌಂದರ್ಯೋ; ನೀವೇನ ತಪ್ಪ ಮಾಡೀರೆಂತ ಪೋಲೀಸರ ಬರತಾರ?
ಗಿರಮಲ್ಲ : ಏ ಹುಚ್ಚಾ, ಅದೆಂಥಾದೋ ಕ್ರಾಂತಿ ಅಂತೀರಲ್ಲ, ಅದೆಂದಾದರು ಕಾಯ್ದೆಶೀರ ಇರತೈತೇನೊ?
ಒಂಕಾರಿ : ಇಷ್ಟೆಲ್ಲಾ ಸಿದನಾಯ್ಕಗೆ ಗೊತ್ತಿಲ್ಲಂದಿ?
ಪಕೀರ : ಹಾಂಗಂತ ಯಾವ ಬಾಯ್ಲೆ ಹೇಳೋಣಪಾ? ನಿಮ್ಮ ನಿಮ್ಮ ಹೊಲಾ ಅಂತ ಎಲ್ಲಾರಿಗು ಸ್ಟಾಂಪ್‌ ಹಚ್ಚಿ ಕಾಗದಾ ಕೊಡತಾರ. ಸೈ ಮಾಡರಿ ಅಂತಾರ. ಬುದ್ದಿಗೇಡಿ ಮಂದಿ ಸೈ ಹಾಕತೀವಿ, ಪೋಲೀಸರ ಬಂದಾಗ ಅವನೆಲ್ಲಾ ಕೊಇಟ್ಟ ‘ಇಷ್ಟು ಮಂದಿ ಕೊಂದಾರ ನೋಡ್ರಿ’ ಅಂತ ಹೇಳತಾರ ಅಷ್ಟs.
ಒಂಕಾರಿ : ಏನ ತಲೀ ಓಡಿಸೀಯೋ ಪಕೀರಾ? ಆ ಕಾಗದ್ದಾಗ ಏನ ಬರದೈತಂತ ನೀ ಓದು, ಅವ ಓದಲಿ, ಬರಿ ಬಲ್ಲವರು ಓದಿ ಹೇಳ್ರಿ.
ಇರಪ : ಹೌಂದೊ, ಇಷ್ಟಮಂದಿ ಭೂಮೀ ಹಂಚಿಕೊಂಡಾರಂದ ಮ್ಯಾಲ ಇವರs ಕೊಂದವರಂತ ಬ್ಯಾರೇ ಸಾಕ್ಷಿ ಬೇಕ?
ಒಂಕರಿ : ಅಲ್ರೊ, ಸಂಕಟದಾಗಿದ್ದಿರಿ, ಸಿದನಾಯ್ಕ ಬೇಕಾದ. ದೇಸಾಯಿ ಸತ್ತ; ತಿನ್ನಾಕ ಕಾಳ ಸಿಕ್ತು, ಇನ್ನೇನ ಚೆಲೋ ದಿನ ಬಂದಾವಂದರ-ಈಗ ನಿಮ್ಮ ಮಾತ ನೀವs ಕೇಳವೊಲ್ಲಿರಿ. ಸಿದನಾಯ್ಕನೂ ಕಾಯ್ದೆ ಕಾನೂನ ಓದ್ಯಾನ. ಅವಗೂ ಗೊತ್ತಾಗಲಿಲ್ಲಂತ ತಿಳಿ; ಎಲ್ಲಾರು ಕೂಡಿ ಹಾದಿ ಹುಡಕರಿ.
ಪಕೀರ : ಆಗಲೇ ಹುಡಿಕೀವಪಾ.
ಒಂಕಾರಿ : ಅದೇನಪಾ?
ಪಕೀರ : ಆ ಭೂಮಿ ನಮ್ಮ ಹೆಸರಿಗಿ ಬ್ಯಾಡಪಾ.
ಒಂಕಾರಿ : ಆ ಉರಿನಿಂಗ ಚಿನ್ನೀನ ಕರಕೊಳ್ಳೋದಿಲ್ಲಂತಾನ, ನೀವ ಭೂಮಿ ಬ್ಯಾಡ ಅಂತೀರಿ. ಏನ್ರೊ ಇದು ? ಅಲ್ರೊ, ಇಂಥವರು ದೇಸಾಯಿನ್ನ ಯಾಕ ಕೊಂದಿರಿ?
ಸೀಪು : (ಮುಂದೆ ಬಂದು)
ನಾ ಹೇಳ್ತೀನಿ ತಡೀರೋ : ಈ ಮಾತಿಗಿ ಎರಡ ಜವಾಬ ಅದಾನೇನಪಾ. ಒಂದ ನಿನಗ ಹೇಳೋದು, ಇನ್ನೊಂದ ಪೋಲೀಸರಿಗಿ ಹೇಳೋದು. ನಿನಗ ಹೇಳಲೇನು? : ಅಪಾಲ, ಹೌಂದ. ದೇಸಾಯೀನ್ನ ನಾವs ಕೊಂದಿವಿ, ತಪ್ಪಾತು, ಕಾಲ ಹಿಡಿಯೋಣೇನು? ಪೋಲೀಸರಿಗಿ ಹೇಳೋ ಜವಾಬ ಹೇಳಿ? ದೇಸಾಯೀನ್ನ ನಾವ ಕೊಂದಿಲ್ಲ, ಯಾರೋ ಕೊಲ್ಲಿಸಿದರು!
ಒಂಕರಿ : (ಆಘಾತಹೊಂದಿ ಜೋರಾಗಿ ಎಲ್ಲರಿಗೂ ಕೇಳಿಸುವಂತೆ)
ಏನ್ರೆಪಾ, ಈ ಮಾತಿಗಿ ನಿಮ್ಮದೆಲ್ಲಾ ಕಬೂಲಿ ಐತಿ? ಒಳಗೊಳಗs ದುಸಮುಸಿ ಬ್ಯಾಡ. ಏನಂಬೂದ ಭಿಡೇ ಬಿಟ್ಟ ಹೇಳ್ರಿ……
ಸೀಪು : ಇವನಾಪ್ಪನ೧ ನಾ ಇವರ ವೈರಿ ಅಂಬವರ್ಹಾಂಗ ಆಡತೀಯಲ್ಲೊ! ಸಿದನಾಯ್ಕನ್ನ ಬಿಟ್ಟ ನೀವೆಲ್ಲಾ ನನ್ನ ಬೆನ್ನ ಹತ್ತರೆಂತ ಹೇಳಿದ್ನೇನು? ಕಾಯ್ದೆಶೀಋ ಹಿಂಗಿಂಗ ಆಗತೈತಿ, ಏನಾರ ಹಾದೀ ಹುಡಕರಿ ಅಂತ ಹೇಳಿದೆ-ಅಷ್ಟ. ಸಿದನಾಯ್ಕಂದರ ನಿಮ್ಮಷ್ಟs ನನಗೂ ಭಕ್ತಿ ಐತಿ! ಅಷ್ಟಾಗಿ ನನಗ ಹಿಂಗ ತಿಳೀತಪಾ, ನಾ ಭೂಮೀ ಒಲ್ಲೆ. ನಿಮಗ ಬೇಕಿದ್ದರ ತಗೋರೆಲ್ಲ. ಕಾ, ನಾ ಹೋಗತೀನಾತ : (ಹೋಗುವನು)
ಇರಪ : ಏ ಏ, ತಡೀಯೋ ಸೀಪು…..
(ಇವನೂ ಬೆನ್ನು ಹತ್ತಿ ಹೋಗುವನು)
ಒಂಕಾರಿ : ಏ ಏ…ಯಾಕ್ರೊ ಯಾಕ್ರೊ? ಏ……
ಪಕೀರ : ಯಾಕ ಹೇಳಲಿ? ಉರಿನಿಂಗ ಚಿನ್ನೀನ ಯಾಕ ಕರಕೋಲಿಲ್ಲ?
ಒಂಕಾರಿ : ಯಾಕಂದರ?
ಪಕೀರ : ಅದಕ್ಕ,
(ಹೋಗುವನು. ಅವನ ಬೆನ್ನು ಹತ್ತಿ ಎಲ್ಲರೂ ಹೋಗುವರು. ಒಂಕಾರಿ ಹೋಗುತ್ತಿರುವ ಪ್ರತಿಯೊಬ್ಬನಿಗೆ ‘ಅಲ್ಲೊ ನನ್ನ ಮಾತ ಕೇಳಿಲ್ಲೆ’ ಎಂದು ಹೇಳಿ ತಡೆಯಲು ಪ್ರಯತ್ನಿಸುವನು. ಯಾರೂ ನಿಲ್ಲುವುದಿಲ್ಲ. ಒಂಕಾರಿ ಖಿನ್ನನಾಗುವನು. ಚಿನ್ನಿ ವಿಷಣ್ಣಳಾಗಿ ಒಂದು ಮೂಲೆಗೆ ಕೂರುವಳುಲ. ಸಿದನಾಯ್ಕ, ಅವನ ಹಿಂದಿನಿಂದ ಗುರುವಯ್ಯ ಬರುವರು. ಎಲ್ಲರೂ ಹೋದುದನ್ನು ನೋಡಿ ಸಿದನಾಯ್ಕ ಚಕಿತನಾಗುವನು)
ಸಿದನಾಯ್ಕ : ಏನ್ರೀ ಗುರುವಯ್ಯನವರs ಇದು! ನನ್ನ ನೋಡಿದ ಕೂಡ್ಲೆ ಜನ ಎದ್ದಹೋದರಲ್ಲ!
ಪಂಚರ್ಯಾಕ ಬಂದಿಲ್ಲ! ಕೆಂಚ ಬಂದಿಲ್ಲ, ಕಲ್ಲ ಬಂದಿಲ್ಲ, ಉರಿನಿಂಗಿಲ್ಲ, ಒಂಕಾರೀ,-
ಒಂಕರಿ : ಈ ಮುಂದೀನ ಒಂದ ಕಡೆ ಕೂಡಸೋದ ಹೆಂಗಸಿನಿಂದಲೂ ಶಕ್ಯಿಲ್ಲ
ಸಿದನಾಯ್ಕ : ಒಂಕಾರೀ ಹೋಗಿ ಪಂಚಿರನೆಲ್ಲಾ ಕರಕೊಂಬಾ ಹೋಗು, ಲಗು.
ಒಂಕಾರಿ : ಕರತಂದೇನು, ಮೊದಲ ಈ ಚಿನ್ನೀದೊಂದನ್ನ ಬಗೀಹರಸಪಾ.
ಸಿದನಾಯ್ಕ : ಬಗೀಹರಸಾಕ ಚಿನ್ನೀದೇನ ಜಗಳ ಬಂದೈತೀಗ?
ಒಂಕಾರಿ : ಇನ್ನs ಮನಿ ಸೇರಿಲ್ಲ. ಆಸ್ಪತ್ರಿಂದ ಬಂದ ಮನೀಗಿ ಹೋಗಬೇಕಂದರ ಉರಿನಿಂಗ ಕರಕೋಲಿಲ್ಲ. ಮನೀ ಇಲ್ಲ, ಮರಿಲ್ಲ, ನನ್ನಂಗ ಬೇಕಾಬಿಟ್ಟಿ ಅಡ್ಡಾಡಂದಿ?
ಸಿದನಾಯ್ಕ : ಅದ್ಯಾವ ದೊಡ್ಡ ಮಾತೊ? ನಾ ಉರಿನಿಂಗಗೆಲ್ಲಾ ಹೇಳತೀನಿ. ನೀ ಹೋಗಿ ಮೊದಲ ಪಂಚರ‍್ನ ಕರತಾ ಹೋಗು.
(ಒಂಕಾರಿ ಏನು ಮಾಡಬೇಕೆಂದು ತೋಚದೆ ಹೋಗುವನು)
ಗುರುವಯ್ಯ : ಸಣ್ಣ ಮಾತಲ್ಲಪಾ ಇದು. ಇದ ಬಗೀಹರದರ ಉಳದದ್ದೆಲ್ಲಾ ಬಗೀಹರಧಾಂಗ, ಯಾಕಂದರ ಜನಾನೊ, ದನಾನೊ! ಇಂಥಾ ಮುಂದೀನ ಮುಂದಿಟ್ಟಕೊಮಡ ಏನ ಮಾಡಾಕೂ ಆಗೋಣಿಲ್ಲ.
ಸಿದನಾಯ್ಕ : ನೀವೇನ ಹೇಳತೀರಿ, ತಿಳೀವೊಲ್ದು. ಜನ ಜನ ಅಂತೀರಿ. ನನಗ ತಿಳೀದ ಜನ ನಿಮಗೆಷ್ಟ ತಿಳಿದಾರು?
ಗುರುವಯ್ಯಾ : ನಾನೂ ಅದನ್ನs ಕೇಳಬೇಕಂತಿದ್ದೆ; ಜನ ನಿನಗೆಷ್ಟ ತಿಳ್ದಾರ? ಕ್ರಾಂತಿ ಮಾಡಿದಿ, ದೇಸಾಯಿನ್ನಾ ಕೊಂದಿ. ಈ ಮಂದಿಗೆಲ್ಲಾ ಖುಶಿ ಆಗೋ ಬದಲು ಗಾಬರಿ ಆಗ್ಯದ ಅಂತ ನಿನಗ ತಿಳದsದ ಏನು? ತಿಳೀದಿದ್ದರ ಈ ಮಂದೀನ್ನ ನೀ ಎಷ್ಟ ತಿಳಕೊಂಡಿ?
ಸಿದನಾಯ್ಕ : ಗಾಬರಿ? ಯಾರು, ಯಾರಿಗೆ, ಯಾಕ ಗಾಬರಿ ಆಗಬೇಕುಕ?
ಗುರುವಯ್ಯ : ಯಾಕಂದರ ಹಳೀ ಮುಳ್ಳ ಹಾಂಗs ಉಳದsದ ಅದಕ್ಕ. ಯಾರಿಗಂದರ ಸರಕಾರಕ್ಕ. ಯಾರು ಗಾಬರಿ ಆಗಬೇಕಂದರ ನೀನು ಮತ್ತು ನಿನ್ನ ಜನ.
ಸಿದನಾಯ್ಕ : ಬರೋಬರಿ ಹೇಳ್ರಿ, ನಾನು ನನ್ನ ಜನ ಸರಕಾರಕ್ಕ ಯಾಕ ಹೆದರಬೇಕು?
ಗುರುವಯ್ಯ : ಮರತಿರಬಹುದು; ದೇಸಾಯಿ ಸಾಯೋ ಮುಂಚಿನ ದಿನ ನಿನಗ ಭೇಟಿ ಆಗಿದ್ದ,
ಹೌದ?
ಸಿದನಾಯ್ಕ : ಹೌದು.
ಗುರುವಯ್ಯ : ನೀ ಅಲ್ಲಿದ್ದಾಗs ಸೈ ಮಾಡಿ ಕಾರಭಾರಿಗಿ ಒಂದ ಕಾಗದ ಕೊಟ್ಟ, ಹೌದ?
ಸಿದನಾಯ್ಕ : ಹೌದು.
ಗುರುವಯ್ಯ : ಅಷ್ಟ.
ಸಿದನಾಯ್ಕ : ಏನ ಹಾಂಗಂದರ?
ಗುರುವಯ್ಯ : ಊರಾಗ ನಕ್ಸಲೈಟ ಮಂದಿ ಬಂದಾರ; ಹಜಾರ ಮಂದಿ ಪೋಲೀಸರನ್ನ ಕಳಸರಿ ಅಂತ ಸರಕಾರಕ್ಕೆ ಪತ್ರ ಬರದಿದ್ದ, ಅದು ಹೋಗಿ ಬೆಳಗಾವಿಗಿ ಮುಟ್ಯದ. ಅವರು ಯಾವಾಗ ಬರ್ತಾರೋ ಗೊತ್ತಿಲ್ಲ. ಬಂದರ ನೀ ಏನ ಜವಾಬ ಕೊಡ್ತಿ? ನಿನ್ನ ಜನ ಏನ ಜವಾಬ ಕೊಡತಾರ?
ಸಿದನಾಯ್ಕ : ನಿಮಗೂ ಗೊತ್ತದ ನಾವು ನ್ಯಾಯಕ್ಕಾಗಿ ಹೋರಾಡಿದಿವಿ-ಅಂತ.
ಗುರುವಯ್ಯ : ಅಲ್ಲಂದ್ನೇನು?
ಸಿದನಾಯ್ಕ : ಮತ್ತ ಯಾಕ ಸರಕಾರಕ್ಕ ಹೆದರಬೇಕು?
ಗುರುವಯ್ಯ : ಯಾಕಂದರ ಅವರ ಕಾನೂನು, ನಿನ್ನ ನ್ಯಾಯ ಒಂದ ಕಡೆ ಕೂಡೋದಿಲ್ಲ,
ಅದಕ್ಕ.
ಸಿದನಾಯ್ಕ : ಸರಕಾರದ ಹೆಸರ ಹೇಳಿ ಹೆದರಸ್ತಿರೇನ್ರಿ?
ಗುರುವಯ್ಯ : ಹೆದರದಿದ್ದರ ಅದು ನಿನ್ನ ದುರ್ದೈವ, ಈ ಮಂದಿ ದುರ್ದೈವ,
ಸಿದನಾಯ್ಕ : (ನಗುತ್ತ)
ಅಂದರ ನಿಮ್ಮ ತಲ್ಯಾಗಷ್ಟs ಬುದ್ಧಿ ಐತೆಂತ ತಿಳಕೊಬೇಕೇನು?
ಗುರುವಯ್ಯ : ಹೌದು, ನಿನ್ನ ತಲಿ ಬರೋಬರಿ ಇದ್ದರ.
ಸಿದನಾಯ್ಕ : ಖರೆ ಹೇಳ್ರಿ-ನಿಮಗೇನಾಗಬೇಕು?
ಗುರುವಯ್ಯ : ರೈತರಿಗೆ ಭೂಮಿ ಹಂಚ ಬ್ಯಾಡ.
ಸಿದನಾಯ್ಕ : ಹಂಚಿದರ?
ಗುರುವಯ್ಯ : ಸಿಗಬೀಳ್ತಿ ಅಷ್ಟ. ನಾ ನಿನ್ನ ವೈರಿ ಅಲ್ಲ. ಖರೇ ಹೇಳತೀನಿ : ನಾ ಮಾಡೋದೆಲ್ಲಾ ನಿನ್ನ ಹಿತಕ್ಕಾಗಿ. ಸಾರಾಸಾರ ಯಾಕ ವಿಚಾರ ಮಾಡವೊಲ್ಲಿ? ಭೂಮೀ ಹಂಚೋದಕ್ಕ ನಿನಗೇನ ಹಕ್ಕ ಆದ? ಸರಕಾರೀ ಕಾಗದ ಪ್ರಕಾರ ಭೂಮಿ ನಿನ್ನ ಹೆಸರಿಗಿಲ್ಲ. ಹಂಚೋ ಅಧಿಕಾರ ಇರೋದು ದೇಸಾಯಿಗೆ. ಅವ ಏನೂ ಹೇಳದs ಸತ್ತ. ಮಕ್ಕಳಿರಲಿಲ್ಲ. ಈಗ ಆ ಭೂಮಿ ಸರಕಾರದ್ದು. ಹಂಚೋದಕ್ಕ ನೀ ಯಾರ ಹೇಳು? ಹಜಾರ ಮಂದಿ ಪೋಲೀಸರು ಬರತಾರ. ಸರಕಾರಕ್ಕ ಬರೀತಾರ. ಸರಕಾರ ಬರತೈತಿ, ಭೂಮಿ ಹಂಚತೈತಿ.
ಸಿದನಾಯ್ಕ : ಸರಕಾರ ಹಂಚೋದಾದರ ಹಂಚಲಿ.
ಗುರುವಯ್ಯ : ಸರಕಾರ ಮಾತಾಡಿದರ ಬಡವರಿಗೊಂದ ತಿಳೀತದ, ಶ್ರೀಮಂತರಿಗೊಂದ ತಿಳೀತದ. ಸರಕಾರs
ಭೂಮಿ ಹಂಚಿದರ ನಿನ್ನ ಒಬ್ಬ ರೈತಗೂ ಒಂದ ಗೇಣ ನೆಲಾ ಸಿಗೋಣಿಲ್ಲ. ಇನ್ನೊಬ್ಬ ದೇಸಾಯ ಬರತಾನಷ್ಟ. ಬರಲಿ, ಅನ್ನೋಣ; ನಿನ್ನ ಮ್ಯಾಲ ಮರ್ಡರ ಕೇಸ ಹಾಕಿದರ ಏನ ಮಾಡತಿ? ಆಗ ಈ ಜನ ನಿನ್ನ ಬೆನ್ನ ಕಟ್ಟೋದಿಲ್ಲ. ಈಗ ನೀ ಕನ್ನಡೀ ಮುಂದ ನಿಂತ ಕೇಳಿಕೊಳ್ತಿ. ಕ್ರಾಂತಿ ಯಾಕ ಮಾಡಿದೆ?-ಅಂತ.
ಸಿದನಾಯ್ಕ : ಯಾಕ ಮಾಡಿದೆ?
ಗುರುವಯ್ಯ : ಇನ್ನೊಬ್ಬ ದೇಸಾಯಿ ಆಗೋದಕ್ಕ.
ಸಿದನಾಯ್ಕ : ಏನಂದಿರಿ?
ಗುರುವಯ್ಯ : ವ್ಯವಹಾರದ ಮಾತ ಹೇಳ್ತೀನಪಾ ,-ಭೂಮೀ ಎಲ್ಲಾ ಈ ಕೂಡ್ಲೆ ನಿನ್ನ ಹೆಸರಿಗಿ ಮಾಡಿಕೋ.
ಸಿದನಾಯ್ಕ : ಛೇ ಛೇ-ಅಧೆಂಗ ಸಾಧ್ಯ?
ಗುರುವಯ್ಯ : ಯಾಕಿಲ್ಲ? ದೇಸಾಯಿಗಿ ಹೆಂಗೂ ಮಕ್ಕಳಿರಲಿಲ್ಲ. ನಿನ್ನ ದತ್ತಕ ತಗೊಂಡಿದ್ದ ಅಂತ ನಾ ಮಾಡಸಬಲ್ಲೆ.
ಸಿದನಾಯ್ಕ : ಛೇ ಛೇ-ಅಧೆಂಗ ಸಾಧ್ಯ?
ಗುರುವಯ್ಯ : ಹಿಂಗ : ಕಾರಭಾರಿ ಇನ್ನೂ ಜೀವಂತ ಇದ್ದಾನ. ಅವ ಏನೇನೂ ಗುರುತ ಸಿಗಧಾಂಗ ದೇಸಾಯೀ ಸಹಿ ಹಾಕಬಲ್ಲ. ಇಂದಿಗಿ ಒಂದ ತಿಂಗಳ ಹಿಂದಿನ ದಿನ-ಶುಕ್ರವಾರ ಅನ್ನೋಣೇನು?-ಆಯ್ತು,-ಹೋದ ತಿಂಗಳು ಶುಕ್ರವಾರ ನಕ್ಸಲೈಟ್‌ ಮಂದಿ ಬರತಾರಂತ ಪತ್ರ ಬರತೈತಿ, ಅದನ್ನೋದಿ ದೇಸಾಯಿಗಿ ಇದ್ದಕಿದ್ದಾಂಗ ಮಕ್ಕಳಿಲ್ಲದ ನೆನಪಾಗತದ. ಏನ ಮಾಡೋದು? ಊರ ಹಿರೇರು ಕೆಂಚ, ಕಲ್ಲ, ಉರಿನಿಂಗ-ಇವರ್ರೇ‍ನೆಲ್ಲಾ ಕರಿಸಿ-ಅಂತಾನ : ಏನ್ರೆಪಾ ದೇಸಗತಿಗಿ ಮಕ್ಕಳಿಲ್ಲ. ನನಗಂತೂ ಅಂತ್ಯಕಾಲ ಬಂತು. ದತ್ತಕ ತಗೊಳ್ಳೋಣಂತ ಮನಸ ಮಾಡೇನಿ, ಏನಂತೀರಿ? ಇವರೆಲ್ಲಾ ಹೌದಂತಾರ.
‘ದತ್ತಕ ಯಾರನ್ನ ತಗೊಳ್ಳೋಣ?’
‘ಸಿದನಾಯ್ಕನ್ನ ತಗೊಳ್ಳೋಣ’
ಎಲ್ಲರೂ ಆಗಲೆಂಥಾರ. ಸಹಿ ಹಾಕತಾರ. ದೇಸಾಯೀ ಸಹಿ ಕಾರಭಾರಿ ಹಾಕತಾನ. ದೇಸಾಯಿ ಪಂಚರ ಸಮೇತ ನಮ್ಮ ಹತ್ತರ ಬಂದು ‘ಆಶೀರ್ವಾದ ಮಾಡರಿ’ ಅಂತಾನ. ನಾವು ಆಶೀರ್ವಾದ ಮಾಡತೀವಿ. ಬರೋಬ್ಬರಿ ಒಂದ ತಿಂಗಳಾದ ಮ್ಯಾಲ ನಕ್ಸಲೈಟ್‌ ಮಂದಿ ಬರತಾರ, ದೇಸಾಯಿನ್ನ ಕೊಲ್ಲತಾರ. ಸಿದನಾಯ್ಕ ಅವನ್ರೆಲ್‌ಆ ಓಡಿಸಿ ಸರಕಾರಕ್ಕ ಇನ್ನೊಂದ ಕಾಗ ಬರೀತಾನ : ನಾನು, ದೇಸಾಯರ ದತ್ತಕ ಪುತ್ರ ಸಿದನಾಯ್ಕ ಬರೆಯೋದೇನಂದರೆ-
ಸಿದನಾಯ್ಕ : (ಚೀರಿ)
ಸಾಕ ಮಾಡರಿ ಗುರುವಯ್ಯನವರ.
ಗುರುವಯ್ಯ : ಸಾಕಮಾಡಿದರ ಬಗಿಹರಿಯೋದಿಲ್ಲೋ ಹುಚ್ಚಾ, ಊರ ಉಳಸಬೇಕಂದರ, ನಿನ್ನ ಕ್ರಾಂತಿಗಿ ಜಯ ಸಿಗಬೇಕಂದರ ಇದೊಂದs ಹಾದಿ. ಪೋಲೀಸರು ಬಂದ ಹೋದ ಮ್ಯಾಲ ನೀ ಬೇಕಾಧಾಂಗ ಎಲ್ಲಾರಿಗು ಭೂಮಿ ಹಂಚು. ಆಗ ನಿನಗ ಅಧಿಕಾರ ಇರತದ.
ಸಿದನಾಯ್ಕ : ಸಾಯೋ ಮುನ್ನ ಮಕ್ಕಳಿಲ್ಲದ್ದಕ್ಕ ದೇಸಾಯಿ ರೈತರಿಗೆಲ್ಲಾ ಭೂಮೀ ಹಂಚಿದ್ದಾ ಅಂದರ?
ಗುರುವಯ್ಯ : ಪೋಲೀಸರು ನಂಬತಾರೇನು? ಭೂಮೀ ಹಂಚೋನು ನಕ್ಸಲೈಟ್‌ ಮಂದಿಗಿ ಯಾಕ ಹೆದರಬೇಕು? ಹೆದರಿ ಸರಕಾರಕ್ಕ  ಪತ್ರ ಯಾಕ ಬರೀಬೇಕು?
ಸಿದನಾಯ್ಕ : (ಹತಾಶನಾಗಿ)
ಇದಕ್ಕಾಗಿ ಕ್ರಾಂತಿ ಮಾಡಿದೇನು-ಅಂತ ಒಂಕಾರಿ ಕೇಳಿದರ, ಉರಿನಿಂಗ ಕೇಳಿದರ, ಜನ ಕೇಳಿದರ ಏನ ಜವಾಬ ಕೊಡಲಿ? ನನಗ ನಾನs ಏನ ಹೇಳಿಕೊಳ್ಲಿ?
ಗುರುವಯ್ಯ : ತಿಳುವಳಿಕಿ ಮಾತಿದ್ದರ ಮತ್ತ ಮತ್ತ ಹೇಳೋದಕ್ಕ ನನಗೇನೂ ಬ್ಯಾಸರ ಬರೋಣಿಲ್ಲಪ, ಕೇಳು : ಪೋಲೀಸರು ಬಂದು ಹೋಗೋ ತನಕ ಈ ನಾಟಕ ಮಾಡೋಣು.
ಸಿದನಾಯ್ಕ : ನಾವು ಮಾಡತಿರೋದು ನಾಟಕ ಅಂತ ಈ ಮಂದಿಗಿ ಹೆಂಗ ಖಾತ್ರಿ ಮಾಡೋಣು?
ಗುರುವಯ್ಯ : ಸ್ವಲ್ಪ ಬಣ್ಣ ಬಳಕೋಬೇಕು, ಪ್ರಸಂಗ ಬಂದರ ಮುಖವಾಡ ಹಾಕ್ಕೋಬೇಕು. ಅದು ಮುಖಕ್ಕ ಹೊಂದಿಕ್ಯಾಗದ ಜೋತ ಬೀಳಬಹುದು; ಮೊದಲಮೊದಲಷ್ಟ;
ಆಮ್ಯಾಲ ಜೋಲಮುಖ ರೂಢಿ ಆಗತದ. ಅಥವಾ ಮುಖ ಮುಚ್ಚೋಹಾಂಗ ರುಂಬಾಲ ಸುತ್ತಿದರಾಯ್ತು.
ಸಿದನಾಯ್ಕ : ಆ ರುಂಬಾಲs ನಾ ಅಂಥ ಜನ ನಂಬಿದರ ಹೆಂಗ ಮಾಡಲಿ?
ಗುರುವಯ್ಯ : ಜನರ ವಿಚಾರ ಬಿಡಪಾ, ನಿಂದ ನೋಡಿಕೊ.
ಸಿದನಾಯ್ಕ : ಎಲ್ಲಿಂದ ಹೊಂಟ ಎಲ್ಲಿಗಿ ಬಂಧಿವಿ!
(ಉರಿನಿಂಗ, ಒಂಕಾರಿ ಬರುವರು)
ಉರಿನಿಂಗ : ಗುರುವಯ್ಯನವರು ಬರಬ್ಯಾಡಂದರು, ಅದಕ್ಕ ನಾವ್ಯಾರು ಬರಲಿಲ್ಲ.
ಸಿದನಾಯ್ಕ : ಅದಿರ್ಲಿ ಉರಿನಿಂಗಾ, ಅದನ್ನ ಆಮ್ಯಾಲ ಮಾತಾಡೋಣಂತ, ಹಿಂದ ಆದದ್ದೆಲ್ಲಾ ಮರತ ಚಿನ್ನೀನ ಕರಕೊಂಡ ಹೋಗಪಾ.
ಉರಿನಿಂಗ : ಇದನ್ನ ಹೇಳಾಕs ಕರಸಿದಿರೇನ?
(ಸರ್ರನೇ ಹೋಗುವನು)
ಒಂಕಾರಿ : ಏಏ ಉರಿನಿಂಗಾ ತಡಿಯೋ  ಏ……
(ಅವನೂ ಹೋಗುವನು. ಸಿದನಾಯ್ಕ ದಿಗ್ಭ್ರಾಂತನಾಗಿದ್ದಾನೆ)
ಸಿದನಾಯ್ಕ : ಒಂದೊಂದ ಸಣ್ಣ ಮಾತ ಕೂಡ ನನ್ನ ಕೈಮೀರಿಧಾಂಗ ಅನಸ್ತದಲ್ಲ, ಗುರುವಯ್ಯನವರs……
ಗುರುವಯ್ಯ : ಚಿನ್ನೀ, ಇದೊಂದ ದಿನ ನೀ ಸಿದನಾಯ್ಕನ ಮನ್ಯಾಗಿರು. ನಾಳಿ ಮತ್ತ ಉರಿನಿಂಗಗ ಹೇಳೋಣಂತ.
(ಗುರುವಯ್ಯ ಹೋಗುವನು. ಸಿದನಾಯ್ಕ ಇನ್ನೂ ಚಕಿತನಾಗಿದ್ದಾನೆ. ಚಿನ್ನಿ ಮುಖಕ್ಕೆ ಸೆರಗು ಹಾಕಿಕೊಂಡು ಅಳುತ್ತಿದ್ದಾಳೆ)
ಜೈಸಿದನಾಯ್ಕಾ : ಉತ್ತರಾರ್ಧ – ಆರು
(ಮಠದಲ್ಲಿ ಗುರುವಯ್ಯ ಪೀಠಸ್ಥನಾಗಿದ್ದಾನೆ. ಉರಿನಿಂಗ ಕಲ್ಲ, ಕೆಂಚ, ಕಾರಭಾರಿ ಒಬ್ಬೊಬ್ಬರೇ ಬಂದು ನಮಸ್ಕರಿಸಿ ಕೂರುವರು)
ಉರಿನಿಂಗ : ಸಿದನಾಯ್ಕ ಬರಲಿಲ್ಲೇನ್ರಿ?
ಗುರುವಯ್ಯ : ಬರೋದಿಲ್ಲ; ನೀವು ಠರಾವು ಮಾಡಿದ್ದಕ್ಕ ತಮ್ಮ ಕಬೂಲ ಅದ ಅಂತ ಹೇಳ್ಯಾರ.
ಕಲ್ಲ : ನನಗಂತೂ ಯಾವ ದಾರೀನೂ ಕಾಣವೊಲ್ದು. ಊರಮಂದೀ ಮೋತಿ ನೋಡಧಾಂಗ ಆಗೇತಿ, ಹೊಲಕ್ಕ ಹೋದರ ಊರಾಗ ಪೋಲೀಸರು ಬಂದಾರೇನಂತ ಕೇಳತಾರ. ಊರಿಗಿ ಬಂದರ ಊರ ಹೊರಗ ಪೋಲೀಸರ ಸುಳುವು ಕಂಡಿರೇನಂತ ಕೇಳತಾರ.
ಉರಿನಿಂಗ : ನಾವೇನೂ ತಪ್ಪ ಮಾಡಿಲ್ಲ. ಪೋಲೀಸರ ಬಂದರ ಯಾಕ ಹೆದರಬೇಕು?
ಊರೆಲ್ಲಾ ಒಟ್ಟಾಗಿ ಒಂದ ಜವಾಬ ಹೇಳಿದರ ಅವರೇನ ಮಾಡತಾರ?
ಗುರುವಯ್ಯ : ಹೌದಪಾ, ಅವರಿಗೇನ ಹೇಳ್ತಿ? ನಾವು ಕೊಂದಿಲ್ಲಂತ. ಹಾಂಗಾದರ ದೇಸಾಯಿ ಹೆಂಗ ಸತ್ತ? ನಮಗ ಗೊತ್ತಿಲ್ಲಂತಿ?
ಉರಿನಿಂಗ : ಅಲ್ಲರೀ, ದೇಸಾಯೀನ್ನ ಕೊಲ್ಲಬೇಕಂತ ನಾವೇನೂ ಹೋದವರಲ್ಲ. ಕಾಳ ಕೊಡ್ರಿ ಅಂತ ಹೋದಿವಿ. ಕೈಕೈ ಹತ್ತಿ ಸತ್ತ. ಇಷ್ಟಾಗಿ ನಾವೇನೂ ಅವನ ವಾಡೆ ಲೂಟಿ ಮಾಡಲಿಲ್ಲ. ನಮ್ಮ ಹಕ್ಕಿಂದೇನೈತಿ, ಅಷ್ಟ ಪಡದಿವಿ.
ಗುರುವಯ್ಯ : ನಾ ಹೇಳೋದು ಕಾಯ್ದೆ ಕಾನೂನಿ ಮಾತಪಾ.
ಕಲ್ಲ : ಗುರುವಯ್ಯನವರs ನೀವs ಒಂದ ಹಾದಿ ಹೇಳ್ರಿ. ನೀವು ಹೇಳಿದ್ದಕ್ಕ ನಮ್ಮ ಕಬೂಲ ಐತಿ. ಯಾಕೋ ಉರಿನಿಂಗಾ?
ಉರಿನಿಂಗ : ಅದೇನ ಹೇಳ್ಲಿ, ವಿಚಾರ ಮಾಡೋಣು.
ಗುರುವಯ್ಯ : ಊರಿನ ಪಂಚರು, ದೊಡ್ಡವರು ಕೂಡೀರಿ, ನೀವೀಗ ಸ್ವಲ್ಪ ಎಡವಿದರೂ,ಒಕ್ಕಟ್ಟ ಮುರದರೂ ಊರಿಗೂರs ಹಾಳಾಗತದ ಅಂತ ನೆಪ್ಪಿರಲಿ. ನಾ ಹೇಳೋದಿಷ್ಟ : ಕಾರಭಾರಿ ಇನ್ನೂ ಜೀವಂತ ಇದ್ದಾನ. ಥೇಟ್‌ ದೇಸಾಯರ ಹಾಂಗs ಸಹಿ ಹಾಕತಾನ. ದೇಸಾಯರು ಸಾಯೋಮುಂಚೆ ಸಿದನಾಯ್ಕನ್ನ ದತ್ತಕ ತಗೊಂಡಿದ್ದರಂತ ತಿಳಕೊಳ್ರಿ, ಆಮ್ಯಾಲ ಪತ್ರದ ಪ್ರಕಾರ ಯಾರೋ ನಕ್ಸಲೈಟ್‌ ಮಂದಿ ಬಂದು ದೇಸಾಯರನ್ನ ಕೊಂದರು. ಈಗ ಅವರ ದತ್ತಕ ಪುತ್ರ ಸಿದನಾಯ್ಕ ದೇಸಗತಿ ಆಳತಾನಂತ ಮಾಡಿದರ ಹೆಂಗ?
ಕಲ್ಲ : ಅಂದರ……ದೇಸಾಯರ ಜಮೀನೆಲ್ಲಾ ಸಿದನಾಯ್ಕನ ಹೆಸರಿಗೇ ಮಾಡೋಣು ಅಂತ ಹೇಳಿದಾಂಗಾತು.
ಗುರುವಯ್ಯ : ಹೌದು. ಹೆಂಗೂ ದೇಸಾಯರ ಸಹಿ ಕಾರಭಾರಿ ಹಾಕತಾನ. ನೀವು ಪಂಚರಿದ್ದೀರಿ. ನೀವೂ ನಿಮ್ಮ ನಿಮ್ಮ ಸಹಿ ಹಾಕತೀರಿ. ಪೋಲೀಸರು ಬಂದ ಹೋದ ಮ್ಯಾಲ ರೈತರಿಗೆಲ್ಲ ಜಮೀನ ಹಂಚಿದರಾಯ್ತು, ಏನಂತೀರಿ?
ಕಲ್ಲ : ಅಷ್ಟೂ ಜಮೀನು ಒಬ್ಬನ ಹೆಸರಿಗೇ ಮಾಡೋದು…ಯಾಕಪಾ ಕೆಂಚ?
ಕೆಂಚ : ಅದೂ ಅಲ್ಲದ ಕಾರಭಾರಿ ಏನೂ ತಗೊಳ್ದ ಇಷ್ಟ ಮಾಡ್ತಾನಂದರ……
ಕಲ್ಲ : ಮಾಡಿದಂತ ಇಟಗೊಳ್ರಿ, ಒಮ್ಮಿಲ್ಲೊಮ್ಮಿ ಬಾಯಿ ಬಿಟ್ಟರ ನಮಗೂ ಉಳಿಗಾಲಿಲ್ಲ, ನಿಮಗೂ ಇಲ್ಲ. ಮೋತೀ ಮುಂದs ಮಾತಾಡ್ತೇನಂತ ಸಿಟ್ಟಿಗೇಳಬ್ಯಾಡ್ರಿ.
ಕೆಂಚ : ನೀವು ದೇವರ ಸಮ ಅಂತ ಹೇಳ್ತೀನ್ರಿ : ಸಿದನಾಯ್ಕಂದರ ನನ್ನ ಖಾಸ ತಮ್ಮ ಇದ್ಧಾಂಗ. ನಿನ್ನಿ ಅದೇನೋ ಚಿನ್ನಿ ಸಿದನಾಯ್ಕನ ಮನ್ಯಾಗ ಮಲಗಿದ್ದಳಂತ; ಮಂದಿ ಗುಜುಗುಜು ಮಾತಾಡೋದ ಕೇಳಿ ಹೊಟ್ಯಾಗ ಖಾರ ಕಲಸಿಧಂಗಾತು.
ಗುರುವಯ್ಯ : ಅದನ್ನ ಆಮ್ಯಾಲ ಬಗಿಹರಸೋಣಂತ; ಈಗಿಂದೇನು, ಅದನ್ನ ಹೇಳು.
ಕೆಂಚ : ಅದನ್ನs ಹೇಳಿದ್ನೆಲ್ಲರೀ. ದೇಸಗತಿ ಸಿದನಾಯ್ಕನ ಹೆಸರಿಗಿದ್ದರೂ ಒಂದs, ನನ್ನ ಹೆಸರಿಗಿದ್ದರೂ ಒಂದs. ಆದರ ದೇಸಗತಿ ಒಮ್ಮಿ ಕೈಗಿ ಸಿಕ್ಕಿತಂದರ ನರಮನಿಶ್ಯಾ ಹಾಂಗs ಹಿಂಗs ಬದಲಾದಾನಂತ ಹೇಳಾಕಾಗಾಣಿಲ್ಲರೀ.
ಕಲ್ಲ : ಗುರುಯ್ಯನವರs, ಭಿಡೇ ಬಿಟ್ಟ ಯಾಕ ಮಾತಾಡಬಾರದು? ದೇಸಗತಿ ಅಂದರ ಸಣ್ಣ ಬಾಬತ್ತಲ್ಲ. ಹಿಂಗಂದರ ನಮಗ್ಯಾರಿಗೂ ಸಿದನಾಯ್ಕಂದರ ಹೊಟ್ಟೀಕಿಚ್ಚ ಐತೆಂತ ತಿಳೀಬ್ಯಾಡ್ರಿ. ನಮ್ಮನ್ನೆಲ್ಲಾ ಹೊಳೀ ದಾಟಿಸಿದಾ. ಈ ಊರ ಮಂದಿ ದಿನಾ ಅವನ ಹೆಸರ ಹೇಳಿ ದೀಪಾ ಹಚ್ಚಬೇಕಲು. ಇಷ್ಟಾದರೂ ನನಗ ಅನಸೋದೇನಂದರ ನಾವ್ಯಾರೂ ಸಂತರಲ್ಲ! ಯಾಕ್ರೆಪಾ?
ಉರಿನಿಂಗ : ಹಜಾರ ಮಂದಿ ಪೋಲೀಸರ ಮಾತ ಬಿಟ್ಟ ಇದೇನ ತಗದಿರಯ್ಯೋ?
ಕಲ್ಲು : ಅದನ್ನs ಆಡತೀವಲ್ಲೊ, ಊರಗಾರಿಕಿ ಬಡ್ಡೀಬೇರಿಗಿ ನೀರಿಲ್ಲಂತ ತಿಳಿ; ಬೆವರ ಹನಿಸಾಕಾದರೂ ಯಾರ ಮುಂದ ಬರಬೇಕು? ನಾವs. ಹೌಂದಂತಿ, ಅಲ್ಲಂತಿ?
ಉರಿನಿಂಗ : ಅಲ್ಲಂತೀನಿ.
ಕೆಂಚ : ಮತ್ತ ಯಾರು, ನೀ ಒಬ್ಬನs ಏನ?
ಗುರುವಯ್ಯ : ಯಾಕ್ರೆಪಾ ಬಾಯಿಬಿಟ್ಟ ಹೇಳಬಾರದುಇ?
ಉರಿನಿಂಗ : ಹೇಳ್ರೆಲ್ಲ, ನಿಮಗೂ ದೇಸಗತಿ ಒಳಗ ಪಾಲ ಬೇಕಂತ.
ಕಲ್ಲ : ಕೊಟ್ಟರ ನೀ ಬ್ಯಾಡಂತಿಯೇನು?
ಉರಿನಿಂಗ : ನಂದ ನನಗ ಬಂದರ ಸಾಕು.
ಕೆಂಚ : ಅದನs ಹೇಳ್ತೀವೊ ನಾವೂ. ನಮ್ಮ ನಮ್ಮ ಪಾಲ ನಮಗ ಬಂದರ ಸಾಕು. ನನಗಾಗಲಿ, ನಿನಗಾಗಲಿ ಬೇಕಾದ್ದೇನು? ಊರಿನ ಹಿತ.
ಉರಿನಿಂಗ : ಊರಿನ ಹಿತ ಅಂದೆಲ್ಲಾ-ಹೇಳಲೇನ ಹೆಂಗಂತ?
ಕಾರಭಾರಿ : ಹೇಳಪಾ.
ಉರಿನಿಂಗ : ಸಿದನಾಯ್ಕನ ಹೆಸರಿಗೆ ದೇಸಗತಿ ಮಾಡೋಣು. ಪೋಲೀಸರು ಬಂದ ಹೋದ ಮ್ಯಾಲ, ಯಾರ್ಯಾರ ಜಮೀನ ಉಳತಿದ್ದರೋ ಅವರs ತಂತಮ್ಮ ಜಮೀನಿಗಿ ಮಾಲಕರಾಗಲಿ. ಸಿದನಾಯ್ಕನ ಮ್ಯಾಲ ಅಷ್ಟ ವಿಶ್ವಾಸ ನಮಗೈತಿ.
ಕೆಂಚ : ಅಲ್ಲೋ, ಇಷ್ಟ ಮಂದಿ ಹಿರೇರು, ಪಂಚರು ಸೈ ಅಂದರ ಕಿಮ್ಮತ್ತಿಲ್ಲೇನು?
ಉರಿನಿಂಗ : ನಿನ್ನ ಕಿಮ್ಮತ್ತೆಷ್ಟ ಹೇಳಿ? ಮುನ್ನೂರ ಎಕರೆ!
ಕೆಂಚ : ಅಷ್ಟಕ್ಕ ಬಂದರ ಹೇಳೇಬಿಡತೀನ್ತಗೊ. ಸಿದನಾಯ್ಕನೊಬ್ಬನ ಹೆಸರಿಗೇ ದೇಸಗತಿ ಜಮೀನೆಲ್ಲಾ ಮಾಡೋದು ನಮಗ ಸರಿಬರಾಣಿಲ್ಲ. ನೀ ಕೇಳಿದಿ ಅಂತ ಹೇಳತೀನಿ; ಇಲ್ಲದಿದ್ದರ ನನಗೇನೂ ದೇಸಗತಿ ಮ್ಯಾಲ ಆಸೇ ಇರಲಿಲ್ಲ. ನೋಡ್ರಿ ಗುರುವಯ್ಯ ನವರs, ನನಗ ಮುನ್ನೂರ ಎಕರೆ ಬೇಕು. ಅಂದರ ಸೈ ಹಾಕೋದು, ಇಲ್ಲದಿದ್ದರ ಇಲ್ಲ.
ಕಲ್ಲ : ನಂದೂ ಅಷ್ಟs ನೋಡ್ರಿ.
ಉರಿನಿಂಗ : ಈಗ ಬರೋಬರಿ ಕಾಣಸಾಕ ಹತ್ತಿದಿರ ನೋಡ್ರೆಲೇ!
ಕೆಂಚ : ಭಿಡೇ ಬಿಟ್ಟ ಖರೇ ಮಾತಾಡಿದ್ದಕ್ಕ ಭೇಶ್‌ ಅನ್ನಬೇಕ ನೀ! ಬೇಕಂದರ ಬಣ್ಣಾ ಅಳಿಸಿ ನೀನೂ ಹೊರಗ ಬಾ. ಮುನ್ನೂರ ಎಕರೆ ಬರೇ ನನಗಂತ ಹೇಳಲಿಲ್ಲ. ಇಲ್ಲಿದ್ದವರಿಗೆಲ್ಲಾ ಅಷ್ಟಷ್ಟ ಬರಲಿ ಅಂತ ನನ್ನ ಅಂಬೋಣ , ಯಾಕ್ರೆಪಾ?
ಉರಿನಿಂಗ : ನನಗ ತನಗಂತ ಹಿಂಘ ಕಚ್ಯಾಡಿ ತಗೊಂಡ್ರಿ. ಮುಂದ ಪೋಲೀಸರ ಬಂದ ಹೋದ ಮ್ಯಾಲ ಮಂದಿಗಿ ಏನ ಹಂಚತೀರಿ?
ಕೆಂಚ : ಅವರೊಮ್ಮಿ ಬಂದ ಹೋಗಲಿ, ಅಷ್ಟರಾಗ ನಾವೇನ ಸಾಯತೀವೇನೊ?
ಆಮ್ಯಾಲ ಸಿದನಾಯ್ಕ ಹಂಚೋಣಪಾ ಅಂದರ ಹಂಚೋಣಂತ.
ಉರಿನಿಂಗ : ಹಂಚೋದs ಖರೆ ಆದರ ಸಿದನಾಯ್ಕನ ಹೆಸರಿಗೇ ಇರಲಿ.
ಕಲ್ಲ : ಅದ್ಯಾಕ ಹಿಂಗ ಸಿದನಾಯ್ಕ ಸಿದನಾಯ್ಕಂತ ಬಡಕೊಳ್ತೀಯೊ?
ಗುರುವಯ್ಯಾ : ಇವೆಲ್ಲಾ ಗುರಿಮುಟ್ಟೋ ಮಾತಲ್ಲಪಾ. ನಿಮ್ಮದೆಲ್ಲಾ ತಿಳಧಾಂಗಾಯ್ತು. ಇಲ್ಲಿ ಇದ್ದವರಿಗೆಲ್ಲಾ ಒಬ್ಬೊಬ್ಬಗ ಮುನ್ನೂರ ಎಕರೆ ಇರಲಿ.  ಸಿದನಾಯ್ಕ ಭಾಳ ದುಡದಾನ, ಅವನ ಹೆಸರಗಿ ಐನೂರ ಎಕರೆ ಇರಲಿ. ವಾಡೆ, ದೇಸಗತಿ ಅವನ ಹೆಸರಿಗೇ ಇರಲಿ, ಏನಂತೀರಿ?
ಕಲ್ಲ : ಆತ ಬಿಡರಿ. ನೀವು ಬ್ಯಾರೇ ಅಲ್ಲ, ದೇವರು ಬ್ಯಾರೇ ಅಲ್ಲ.
ಉರಿನಿಂಗ : ಇದಕ್ಕ ನನ್ನ ಕಬೂಲಿಲ್ಲ.
ಕೆಂಚ : ಮತ್ತೇನ ಎಲ್ಲಾರಿಗು ಸಮ ಹಂಚೋಣಂದಿ?
ಕಲ್ಲ : ನಿನಗೊಂದಷ್ಟು  ಹೆಚ್ಚ ಬೇಕಂದೇನ?
ಕಾರಭಾರಿ : ಇನ್ನೇನ ದೇಸಗತಿ ನಿನ್ನ ಹೆಸರಿಗೇ ಮಾಡೋಣೇನು?
ಉರಿನಿಂಗ : ಬಾಯಿತೊಳಕೊಂಡ ಮಾತಾಡಲೇ, ನಾ ನಿಮ್ಹಾಂಗ ಕಳ್ಳಲ್ಲ.
ಕೆಂಚ : ಹೌಂದಪಾ ನಾವೆಲ್ಲಾ ಕಳ್ಳರು. ನೀ ಒಬ್ಬs  ಸಂತ!
ಕಲ್ಲ : ಏನ ಮಾಡೋಣಪಾ, ಬಾಳೇವ ನಮ್ಮನೆಲ್ಲಾ ಕಳ್ಳರ್ನ ಮಾಡೇತಿ, ನಿನಗಾದರ ಬಾಳೇವs ಇಲ್ಲ. ಇದ್ದೊಂದ ಹೇಂತೀ ಸೆರಗ ಹರಕೊಂಡ ಕುಂತಿ. ಬಲ್ಲಿನೋ ನಿನ್ನ ಬಡ್ಡಿಬೇರ. ಇದ್ದ ಪಂಚರೊಳಗ ನಾಕ ಮಂದಿ ಹೌದಂತಾರ, ನೀವೊಬ್ಬ ಅಲ್ಲಂತಿ. ಬೇಕಂದರ ಬಂದದ್ದಕ್ಕ ಬಾಯಿ ಮುಚ್ಚಿಕೊಂಡ ಕೈಯೊಡ್ಡು, ಸಾಕಂದರ ಎದ್ದುಹೋಗು.
ಉರಿನಿಂಗ : ಎದ್ದಹೋಗಾಕ ಇಲ್ಲೇನ ಮಾನಗೆಟ್ಟ ಬಂದಿಲ್ಲ. ಮಂದಿ ಆರಿಸ್ಯಾರಂತ ಬಂದೀನಿ.
ಕೆಂಚ : ಅಂದರ ನಾವು ಮಾನಗೆಟ್ಟ ಹಂಗs ಬಂದೀವಂತ ತಿಳದ್ದೇನ?
ಉರಿನಿಂಗ : ನಿಮಗ್ಯಾಕ್ರೋ ಮಾನ ಮರ್ಯಾದಿ? ಮಸಡೀ ನೋಡಿಕೊಳ್ರಿ, ದೇಸಾಯೀ ದೆವ್ವಿನ್ಹಾಂಗ ಕಾಣತೀರಿ. ಏನ್ರಿ ಗುರುವಯ್ಯನವರs,  ಮೊದಲ ಹೇಳ್ರಿ ನಿಮಗೆಲ್ಲಾರಿಗು ಲುಚ್ಚೇರಂತ ಯಾಕನ್ನಬಾರದು?
ಗುರುವಯ್ಯ : ಹೆಚ್ಚ ಮಾತಾಡಬ್ಯಾಡ. ಮುನ್ನೂರ ಎಕರೆ ಸಾಲದಿದ್ದರ ಹೇಳು, ಇನ್ನ ಐವತ್ತ ಕೊಡಿಸೇನು. ಇಲ್ಲಾ ನೀ ಬೆಳಿಯೋದಕ್ಕ ಇನ್ನೊಂದ ನೆಲ ಹುಡುಕು. ಇಲ್ಲಿ ಆಗೋದಿಲ್ಲ.
ಕಲ್ಲ : ಪಾಪ, ಎಷ್ಟಂದರೂ ಹೇಂತೀನ ಕಳಕೊಂಡಾನ; ಅವಗಷ್ಟ ಹೆಚ್ಚ ಕೊಡರಿ!
ಕೆಂಚ : ಎಲ್ಲಾ ಸಿದನಾಯ್ಕನ ಹೆಸರಿಗೇ ಮಾಡಂತ ನೀ ಯಾಕ ಹೇಳ್ತಿ, ಗೊತ್ತೈತೋ ನನಗ.  ಚಿನ್ನೀನ ಸಿದನಾಯ್ಕನ ಮನ್ಯಾಗ ಬಿಟ್ಟೀಯಲ್ಲ : ಇನ್ನ ದೇಸಗತಿ ಸಿದನಾಯ್ಕನ ಹೆಸರಿಗಿದ್ದರೂ ಅಷ್ಟ , ನಿನ್ನ ಹೆಸರಿಗಿದ್ದರೂ ಅಷ್ಟ. ಇಡೀ ದೇಸಗತಿ ಸಿಗೋವಾಗ ಸಣ್ಣ ಪಾಲ ಯಾ ಮೂಲಿಕಗಾದೀತು?
ಉರಿನಿಂಗ : ಬಾಯಿಗಿ ಬಂದಾಂಘ ಒದರ್ಯಾಡಬ್ಯಾಡ.
ಕಲ್ಲ : ಚಂದ ಹೇಂತಿದ್ದರ-ಬಂಘಾರದ ತತ್ತೀಯಿಡೊ ಕೋಳಿ ಇದ್ಧಾಂಗೇನಪಾ.
ಉರಿನಿಂಗ : ಏನಂದ್ಯೋ ಮಗನs?
(ಕಲ್ಲನ ಮೇಲೆ ಹಾರುವನು. ಕೆಂಚ ಕಾರಭಾರಿ ಬೇರ್ಪಡಿಸುವರು. ಉರಿನಿಂಗ ಹಲ್ಲು ಕಡಿಯುತ್ತ ಬಾಯಿಗ ಬಂದದ್ದನ್ನು ಬಯ್ಯುತ್ತ ನಿಂತಿದ್ದಾಣೆ)
ಕಲ್ಲ : ಖರೇ ಮಾತಾಡಿದ್ರ ಯಾಕ  ಸಿಟ್ಟಿಗೇಳ್ತೀಯೊ?
ಕಾರಭಾರಿ : ಮರೀಬ್ಯಾಡ, ಬಂದುಕಿನವರಿನ್ನೂ ಸ್ವಾಮೀ ಕೈಯಾಗಿದ್ದಾರ.
ಉರಿನಿಂಗ : ಈಗಿಂದೀಗ ಹೋಗಿ ನೀವು ಮಾಡ್ತಿರೋದನ್ನೆಲ್ಲಾ ಮಂದಿಗಿ ಹೇಳ್ತೀನಿ. ಅವರs ನಿಮ್ಮ ಬಣ್ಣಾ ತೋರಸ್ತರ.
ಗುರುವಯ್ಯ : ಅಂದರ ನೀ ಈಗ ಹೊರಗ ಹೋದರ, ಹೌದಲ್ಲ?
(ಚಪ್ಪಾಳೆ ತಟ್ಟುವನು. ಇಬ್ಬರು ಬಂದೂಕಿನವರು ಬಂದೊಡನೆ ಸನ್ನೆ ಮಾಡುವನು. ಉರಿನಿಂಗನನ್ನು ಕೈ ಕಟ್ಟಿ ಬಂಧಿಸುವರು. ಇದೆಲ್ಲ ಒಂದೆರಡು ಕ್ಷಣಗಳಲ್ಲೇ ನಡೆಯುತ್ತದೆ. ಉಳಿದವರೆಲ್ಲ ಗೆಲುವಾಗುತ್ತಾರೆ. ಉರಿನಿಂಗ ಒದ್ದಾಡುತ್ತಿದ್ದಾನೆ.)
ಕೆಂಚ : ಹೋಗಪಾ ಹೋಗು. ಮಂದೀನ ಕರಿ, ನಮ್ಮದೆಲ್ಲಾ ಸಂಚ ಹೇಳು, ಪಂಚರೆಲ್ಲಾ ಕೂಡಿ ನನ್ನ ಹೇಂತೀ ಮ್ಯಾಲ ಬಿದ್ದಾರ, ಬರ್ರಿ‍ ಅನ್ನು. ಕುಡಗೋಲ, ಕೊಡ್ಲಿ ತಗೊಂಡ ಬರತಾರ, ನೋಡತಾರ : ನಿನ್ನ ಹೆಣದ ಮ್ಯಾಲ ಗುರುವಯ್ಯನವರು! ನಮ್ಮ ತೊಡೀಮ್ಯಾಲ ಚಿನ್ನಿ!
ಕಲ್ಲ : ನಿನ್ನಿ ರಾತ್ರಿ  ಊರಮಂದೆಲ್ಲಾ ನಿದ್ದೀ ಬಿಟ್ಟ ನಗಾಕ ಹತ್ತಿದ್ದರು. ಯಾಕಂತ ಹೊರಗ ಹೋದರ ಸಿದನಾಯ್ಕನ ಮನೀ ಗ್ವಾಡಿಗಿ ಎಲ್ಲಾರು ಕಿವೀ ಹಚ್ಚಿ ನಿಂತಾರಲಾ! ಯಾಕ್ರೊ ಅಂದರ ಕೇಳಬರ್ರಿ‍ ಅಂದ್ರು. ಹೋಗಿ ನಾನೂ ಕಿವೀ ಹಚ್ಚಿ ಕೇಳತೀನಿ; ಚಿನ್ನಿ ನೆಳ್ಳಾಕ ಹತ್ಯಾಳಲ್ಲ!
(ಉರಿನಿಂಗ ‘ಬಿಡರ್ರೋ ಅವರ್ನ ಹುಗೀತೀನಿ’ ಎಂದು ಚೀರಾಡುತ್ತ ಬಿಡಿಸಿಕೊಳ್ಳಲು ಪ್ರಯತ್ನಿಸುತ್ತಿದ್ದಾನೆ. ಗುರುವನ್ನು ಬಂದೂಕಿನವರಿಗೆ ಸನ್ನೆ ಮಾಡುತ್ತಾನೆ. ಉರಿನಿಂಗ ‘ನನ್ನ ಹಿಡದಹಾಕಿ ಬದಕ್ತೀರೇನ್ರೊ’ ಮುಂತಾಗಿ ಒದರಾಡುತ್ತಿರುವಾಗ ಒಳಗೆ ಎಳೆದೊಯ್ಯುತ್ತಾರೆ)
ಗುರುವಯ್ಯ : ಕಾರಭಾರಿ, ಕಾಗದಪತ್ರ ಮಾಡು. ಮೊದಲು ಎಲ್ಲಾ ದೇಸಗತಿ ಸಿದನಾಯ್ಕನ ಹೆಸರಿಗೇ ಇರಲಿ. ಸಿದನಾಯ್ಕ ಇನಾಮಾಗಿ ಇವರಿಗೆಲ್ಲಾ ತಲಾ ಮುನ್ನೂರ ಎಕರೆ ಬರಕೊಟ್ಹಾಂಗ ಬ್ಯಾರೇ ಕಾಗದ ಮಾಡು. ನಾವೆಲ್ಲಾ ಸಹಿ ಹಾಕತೀವಿ. ಆಮ್ಯಾಲ ಸಿದನಾಯ್ಕನ ಹತ್ತರ ತಗೊಂಡ್ಹೋಗು. ಮೊದಲ ಎಲ್ಲಾರ ಕಾಗದಕ್ಕ ಸಹಿ ಹಾಕಿದರs ಅವನ ಕಾಗದಕ್ಕೂ ಸಹಿ ಹಾಕಸು.
ಕೆಂಚ : ಹಾಂಗs ಚಿನ್ನೀನ ಕರಕೊಂಬಾ!
(ಎಲ್ಲರೂ ನಗುತ್ತಿರುವಂತೆ ಗುರುವಯ್ಯ ಹೋಗುವನು)
ಜೈಸಿದನಾಯ್ಕಾ : ಉತ್ತರಾರ್ಧ – ಏಳು
(ಸಿದನಾಯ್ಕ ಸಿಡುಕಿನಿಂದ ಅತ್ತಿತ್ತ ಅಡ್ಡಾಡುತ್ತಿದ್ದಾನೆ. ಒಂಕಾರಿ ಖಿನ್ನನಾಗಿ ಮೊಳಕಾಲಲ್ಲಿ ತಲೆಹುದುಗಿ ಕೂತಿದ್ದಾನೆ. ಕಾರಭಾರಿಯ ಕೈಯಲ್ಲಿ ಕಾಗದಗಳಿವೆ)
ಸಿದನಾಯ್ಕ : ನನಗೊಂದೂ ತಿಳೀಧಾಂಗ ಏನೇನೆಲ್ಲಾ ಆಗತದಲ್ಲ ಈ ಊರೊಳಗೆ! ಗುರುವಯ್ಯನವರು ನನ್ನ ಮುಂದ ಹೇಳಿದ್ದೇನು, ಅಲ್ಲಿ ಮಾಡಿದ್ದೇನು? ಅಥವಾ……
ಕಾರಭಾರಿ : ಉರಿನಿಂಗನ್ನಂತೂ ನೀವು ಬರೋಬರಿ ನೋಡಿಲ್ಲ ಬಿಡರಿ.
ಸಿದನಾಯ್ಕ : ಯಾಕ?
ಕಾರಭಾರಿ : ಸಭಾದಾಗ ಇದರ ನಿಂತ ಬೇಕಬೇಕಾಧಾಂಗ ಮಾತಾಡಿದ.
ಸಿದನಾಯ್ಕ : ಅಂದರ?
ಕಾರಭಾರಿ : ಮಂದೀನ ಸುಲಿಯೋದಕ್ಕ ನಿಮಗ ಬ್ಯಾರೇ ಹಾದಿ ಸಿಗಲಿಲ್ಲೇನು? ಅಂದ.
ಸಿದನಾಯ್ಕ : ಅಂದ?
ಕಾರಭಾರಿ : ನಮ್ಮ ಮಾತ ಬ್ಯಾಡಪಾ, ಸಿದನಾಯ್ಕನಂಥಾ ಸತ್ಯವಮತನ ಮಾತ ನಂಬು ಅಂದ್ವಿ.
ಸಿದನಾಯ್ಕ : ಏನಂದ?
ಕಾರಭಾರಿ : ನಿಮ್ಮ ಮಸಲತ್ತಿಗಿ ನನ್ನ ಕಬೂಲಿಲ್ಲ ಅಂದ. ಸಹಿ ಹಾಕೋದಿಲ್ಲಾ ಅಂದ.
ಸಿದನಾಯ್ಕ : ಭೇಶ್‌! ಒಬ್ಬನಾದರೂ ಸಿಕ್ಕನಲ್ಲ. ಹೋಗು ನಾನೂ ಸಹಿ ಹಾಕೋದ ಇಲ್ಲ. ಆಮ್ಯಾಲ ಗುರುವಯ್ಯನವರ್ರ‍ನ ನೋಡತೇನಂತ ಹೇಳು. ಈಗ ಉರಿನಿಂಗ ಎಲ್ಲಿದ್ದಾನ?
ಕಾರಭಾರಿ : ನನಗ್ಗೊತ್ತಿಲ್ಲರಿ.
ಒಂಕರಿ : ಗೊತ್ತಿಲ್ಲಂತ ಯಾಕ ಹೇಳ್ತಿಯೋ? ಹಿಡದ ಕಟ್ಟಿ ಹಾಕ್ಯಾರಂತ ಹೇಳು.
ಸಿದನಾಯ್ಕ : (ಚಕಿತನಾಗಿ)
ಏನಂದಿ? ಯಾರು ಹಿಡದ ಹಾಕಿದರು?
ಕಾರಭಾರಿ : ನಿಮ್ಮನ್ನ ಬಾಯಿಗಿ ಬಂಧಾಂಗ ಬೈದರಿ ಅವ.
ಸಿದನಾಯ್ಕ : (ಚೀರುತ್ತ)
ಬಾಯ್ಮುಚ್ಚಲೇ, ನನ್ನ ಬೈಯೋ ಹಕ್ಕದ ಅವಗ. ಅವನ್ನ ಹಿಡದ ಹಾಕೋ ಹಕ್ಕ ನಿಮಗೇನದ? ಈಗಿಂದೀಗ ಗುರುವಯ್ಯನವರ ಹತ್ತರ ಹೋಗು. ನನ್ನ ಹೆಸರ ಹೇಳಿ ಉರಿನಿಂಗನ್ನ ಬಿಡಿಸಿ ಕರತಾ ಹೋಗು.
ಕಾರಭಾರಿ : ಆದರ…..
ಸಿದನಾಯ್ಕ : ಹೆಚ್ಚ ಮಾತಾಡಬ್ಯಾಡ.
(ಬಾಗಿಲವರೆಗೆ ಕಾರಭಾರಿ ಹೋಗಿ ನಿಲ್ಲುವನು. ಸಿದನಾಯ್ಕ ಅದನ್ನು ಗಮನಿಸಿ.) ಇದು ಸಾಧ್ಯವಿಲ್ಲಾ ಅಂದೆ. ಉರಿನಿಂಗನ್ನ ಇವರೆಲ್ಲಾ ಯಾಕ ಹಿಡೀಬೇಕು? ಖರೇ ಹೇಳತಾನ ಅದಕ್ಕ? ನಾ ಇನ್ನs ಜೀವಂತ ಇದ್ದೀನಿ. ಈಗಲೂ ನೀವು ಮಾಡೋ ರಾಡಿ ತೊ ಳೀಬಲ್ಲೆ. ಮತ್ತ ರಾಡೀ ಮಾಡಿದರ ಒದೀ ಬಲ್ಲೆ. ಹೇಳ ಗುರುವಯ್ಯನವರಿಗೆ. ಹೋಗತೀಯೊ ಏನಂತಿ?
(ಗುರವಯ್ಯ ಬರುವನು)
ಗುರುವಯ್ಯ : ಜೈ ಸಿದನಾಯ್ಕ!
ಸಿದನಾಯ್ಕ : ಇಂಥಾ ಮಾತ ಸಾಕ್ರಿ. ಮೊದಲ ಹೇಳ್ರಿ ಉರಿನಿಂಗನ್ನ ಹಿಡದ ಹಾಕಿದಿರಂತಲ್ಲ, ಯಾಕ, ಏನಿದೆಲ್ಲಾ?
ಗುರುವಯ್ಯ : ಸಮಾಧಾನ ಸಿದನಾಯ್ಕ! ಹಂಗೆಲ್ಲಾ ಹಗರಾಗಿ ನಮ್ಮ ತೂಕ ಮಾಡಬ್ಯಾಡ. ಪದರಿಗಿ ಗಂಟ ಹಾಕ್ಕೊ : ನಾ ಎಂದೂ ನಿನ್ನ ವೈರಿ ಅಲ್ಲ. ಚಿನ್ನೀನ ಕರಕೊಳ್ಳೋದಿಲ್ಲ. ಅಂದ. ಊರ ಸೂಳಿ ಅಂತ ಬೈದ. ನಿನ್ನಿ ನಿನ್ನ ಮನ್ಯಾಗ ಮಲಗಿದ್ದಕ್ಕ ಸಂಶೆ ತಗೊಂಡ. ಇದಕ್ಕೆಲ್ಲಾ ಇನ್ನೇನ ಬಹುಮಾನ ಕೊಡಬೇಕಂತಿ? ನಮ್ಮ ಮುಂದ ಎರಡ ಜಿಡಪ ಅವ ಏನಪಾ; ಯಾವುದಕ್ಕ ಕೈ ಹಾಕಿದರೂ ಇನ್ನೊಂದು ಬಂದ ತೊಡರತೈತಿ. ಈಗ ಭೂಮೀದs ತಗೊಳ್ಳಲ್ಲಾ-
ಸಿದನಾಯ್ಕ : ಆದರ ನೀವೀಗ ಮಾಡಿದ್ದು ಮೊದಲ ನೀವು ನನಗ ಹೇಳಿಧಾಂಗಿಲ್ಲ.
ಗುರುವಯ್ಯ : ಸ್ವಲ್ಪ ಫರ್ಕ್ ಆಗಿರಬಹುದು.
ಸಿದನಾಯ್ಕ : ಗುರುವಯ್ಯನವರ, ನೀವು ಈ ಊರಿಗಿ ತಂದಿ ಇದ್ಧಾಂಗ, ನಾವು ನಿಮ್ಮ ಮಕ್ಕಳಿದ್ಧಾಂಗ. ಇಬ್ಬರೂ ಸಂಶೇದಿಂಧ ಒಬ್ಬರನೊಬ್ಬರು ನೋಡೋದ ಬ್ಯಾಡ. ನೀವು ಹೇಳಿದ್ದಕ್ಕೂ ಈಗ ಮಾಡಿದ್ದಕ್ಕೂ ಅಸಮಾನ ಫರ್ಕ್ ಆಗ್ಯsದ. ನನ್ನೊಬ್ಬನ ಹೆಸರಿಗೇ ದೇಸಗತಿ ಮಾಡೋಣ ಅಂದಿರಿ. ಈಗ ನೋಡಿದರ ಕೆಂಚ, ಕಲ್ಲ, ಕಾರಭಾರಿ ಒಬ್ಬೊಬ್ಬನೂ ಒಬ್ಬೊಬ್ಬ ದೇಸಾಯಿ ಆಗ್ಯಾನ. ದೇಸಾಯೀ ಬ್ಯಾಡಂತ ಕ್ರಾಂತಿ ಮಾಡಿದಿವಿ. ಈಗ ನೋಡಿದರ ಅವನಂಆ ಹತ್ತ ಮಂದಿ ಕುಂತಾರ!
ಗುರುವಯ್ಯ : ದೇಸಗತಿ ಎಲ್ಲಾ ನಿನ್ನ ಹೆಸರಿಗೇ ಮಾಡಿದರ ಅವರಿಗೆ ಸಂಶೇ ಬರತದ. ಹಾಂಗ ಸಂಶೆ ತಗೊಂಡರ ಅದ ತಪ್ಪಂತ ಯಾವ ಬಾಯ್ಲೆ ಹೇಳ್ಲಿ?
ಸಿದನಾಯ್ಕ : ನಿಮಗೂ ಸಂಶೆ ಅದs ಏನು?
ಗುರುವಯ್ಯ : ನನ್ನ ನಿನ್ನ ವ್ಯವಹಾರ ಆಗಿದ್ದರ ನಡುವ ಸಂಶೆ ಯಾಕ ಬರಬೇಕು? ನಮ್ಮ ಸುತ್ತ ನಮ್ಮಿಬ್ಬರ ಮುಖ ನೋಡಿ ಕಳೆ ಕಟ್ಟೋ ಮಂದಿ ಇದ್ದಾರ, ಅವರಿಂದ ತಪ್ಪಿಸಿಕೊಳ್ಳಾಕ ಆಗೋಣಿಲ್ಲಪಾ/
ಸಿದನಾಯ್ಕ : ಸಂಶೆ ಬರೋ ಹಾಂಗ ನಾ ಏನ ಮಾಡ್ದೆ?
ಗುರುವಯ್ಯ : ಈ ಮಂದೆಲ್ಲಾ ಮನುಷ್ಯರು; ದೇವರಲ್ಲ. ಸಡ್ಲ ಬಿಟ್ಟರ ದೇವರನ್ನs ಸಂಶೇದಿಂದ ನೋಡೋ ಜನ. ಅಷ್ಟs ಅಲ್ಲ, ನೀನೂ ದೇವರಲ್ಲಂತ ಅವರಿಗಿ ಗೊತ್ತದ. ಈಗ ನಾನs ಕೇಳ್ತೀನಿ ಹೇಳು : ದೇಸಗತಿ ನಿನ್ನ ಹೆಸರಿಗಿ ಮಾಡಿಕೊಳ್ತಿ. ಆಮ್ಯಾಲ ಹಂಚತೀ ಅಂತ ಖಾತ್ರಿ ಏನು?
ಸಿದನಾಯ್ಕ : ನನ್ನ ನಂಬದಿದ್ದರ ಬ್ಯಾಡ. ಪೋಲೀಸರು ಬಂದ ಹೋಗೋತನಕ ಯಾರಾದಾದರೂ ಅಂದರ ಉರಿನಿಂಗನ ಹೆಸರಿಗಿ ಮಾಡರಿ.
ಗುರುವಯ್ಯ : ನೀ ಹತ್ತರ ಬಂದರ ಈ ಮಂದಿ ನಿನ್ನ ಮುಖ ನೋಡೋದಿಲ್ಲಪಾ; ನಿನ್ನ ಮೈ ವಾಸನಾ ನೋಡತಾರ. ಹೋಗಿ ಮುಂದ ನಿಂತರ ಸಾಕು-ಚಿನ್ನೀ ಹಾಸಿಗಿಂದ ಎದ್ದ ಬಂದಾನ್ನೋಡ ಅಂತಾರ! ಅಂದರ, ತಿಳೀತಲ್ಲ, ನೀ ಯಾಕ ಉರಿನಿಂಗನ ಹೆಸರಿಗಿ ಮಾಡೋಣಂತೀ ಅಂತ?
ಸಿದನಾಯ್ಕ :  (ಚಕಿತನಾಗಿ )
ನೀವೇನ ಮಾತಾಡತೀರಿ? ಕೇಲಿದೇನೋ ಒಂಕರಿ?
ಗುರುವಯ್ಯ : ಮರೀಬ್ಯಾಡ; ನಿನ್ನಿ ರಾತ್ರಿ ಚಿನ್ನಿ ನಿನ್ನ ಮನ್ಯಾಗಿದ್ದಳು. ಇದೆಲ್ಲಾ ಮಂದೀ ಮಾತಂತ ತಿಳಿ. ಬ್ಯಾಡ, ನನ್ನ ಹೆಸಿಗಿ ಮಾಡಿದೆಂತ ತಿಳಿ,-ನಿನ್ನ ನಂಬದ ಜನ, ನನ್ನ ನಂಬ್ಯಾರಂತೇನು? ಅದಕ್ಕ ದೊಡ್ಡ ದೊಡ್ಡ ಬಾಯಿಗೆಲ್ಲಾ ಒದರ್ಯಾಡಧಾಂಗ ಏನಾದರೂ ತುರಕಬೇಕಾಗತದ.
ಸಿದನಾಯ್ಕ : ಆದರ ಎಷ್ಟಂದರೂ ಹಂಗಾಮೀ ವ್ಯವಸ್ಥಾ ಇದು.
ಗುರುವಯ್ಯ : ಖಾಯಂ ಅಂತ ನಾ ಎಲ್ಲಿ ಹೇಳಿದೆ?
ಸಿದನಾಯ್ಕ : ಹಿಂಗ ಹಂಚಿಕೊಂಡರ ಮುಂದ ರೈತರಿಗಿ ಹಂಚ್ಯಾರಂತೇನ ಖಾತ್ರಿ?
ಗುರುವಯ್ಯ : ನೀ ಹೇಳಿದ್ದ ಖಾತ್ರಿ ಆಗೋದಾದರ ಇದ್ಯಾಕಲ್ಲ? ಅಥವಾ ಎರಡೂ ಸುಳ್ಳಾಗಬಹುದು.
ಸಿದನಾಯ್ಕ : ನಮ್ಮ ಕ್ರಾಂತಿ ಸುಳ್ಳಂದಿರೇನು?
ಗುರುವಯ್ಯ : ಸುಳ್ಳಂತಲ್ಲ. ಬರೋಬರಿ ಹೊಂದಿಕೆ ಆಗಿಲ್ಲ. ಮಂದಿ ಉಪವಾಸ ಸಾಯುತ್ತಿದ್ದರು. ಜೋಳ ಬೇಕಿತ್ತು. ದೇಸಾಯೀ ವಾಡೇದಾಗ ಜೋಳ ಅದ; ಅದೂ ಸರಕಾರ ಕೊಟ್ಟದ್ದಂತ ನೀ ಹೇಳಿದಿ. ಜನ ಬೆನ್ನ ಹತ್ತಿದರು. ನೀ ತಿಳಕೊಂಡಿ-ನಿನ್ನ ಕನಸಿನ ಬೆನ್ನ ಹತ್ಯಾರಂತ. ಆಯ್ತು. ನುಗ್ಗಿದಿರಿ. ದೇಸಾಯೀನ್ನ ಕೊಂದಿರಿ. ಕ್ರಾಂತಿಗಿ ಜಯ ಅಂತ ನೀ ತಿಳಕೊಂಡಿ. ಜೋಳ ಸಿಕ್ಕಿತು, ಇನ್ನಷ್ಟು ದಿನ ಬದುಕಬಹುದಂತ ಮಂದಿ ತಿಳಕೊಂಡರು. ನಿಮ್ಮಿಬ್ಬರ ನಡುವ ಬರೋಬರಿ ಹೊಂದಿಕಿ ಆಗಿಲ್ಲಾ ಅಂದೆ.
ಸಿದನಯ್ಕ : ಇಷ್ಟs ಆದರ ದೇಸಾಯೀನ್ನ ಯಾಕ ಕೊಂದಿವಿ?
ಗುರುವಯ್ಯ : ಜನ ಬದುಕಿಗಿ ಕಿಮ್ಮತ್ತ ಕೊಟ್ಟಷ್ಟು ನನ್ನ ದೇವರಿಗೆ, ನಿನ್ನ ಕ್ರಾಂತಿಗೆ ಕೊಡೋದಿಲ್ಲಪ! ಬದುಕಿಗಿ ಎದರ ನಿಂತವರೆಲ್ಲಾ ರಾಕ್ಷಸರರ್ಹಾಂಗ ಕಾಣತಾರ. ರಾಕ್ಷಸರೆಂದೂ ತಾವಾಗಿ ಸಾಯೋದಿಲ್ಲ. ಯಾರೋ ಬರಬೇಕು. ನೀ ಬಂದಿ, ನಿನ್ನ ಮುಖಾಂತರ ಕೊಂದರು. ಅದಕ್ಕ ನೀ ಕ್ರಾಂತಿ ಅಂದಕೊಳ್ಳೋದಾದರ ಅಂದಕೊ. ನಂದೇನೂ ತಕರಾರಿಲ್ಲ.
ಸಿದನಾಯ್ಕ : ಗುರುವಯ್ಯನವರs ವಾದ ಮಾಡಿ ಏನೂ ಮುಚ್ಚಬಹುದು-ಖರೆ ಕೂಡ. ನಿಮ್ಮ ವಾದ ಬರೋಬರಿ ಇರಬಹುದು. ಯಾಕಂದರ ಕಾಲೇಜಿನ ಚರ್ಚಾಕೂಟದೊಳಗ ನಾ ಯಾವತ್ತೂ ಸೋಲತಿದ್ದೆ. ನನಗ ಬೇಕಾದ್ದು-ನಾವು ಮಾಡಿದ್ದು ಕ್ರಾಂತಿಯೋ ಜಗಳವೋ ಅಂತ ಚರ್ಚಾ ಅಲ್ಲ. ನಮ್ಮ ಹೋರಾಟದ ಸತ್ಫಲ. ಉರಿನಿಂಗನ ಜೋಡಿ ಮಾತಾಡತೀನಿ. ಬೆಳಗಾವ್ಯಾಗ ನನಗೂ ಗೊತ್ತಿದ್ದವರಿದ್ದಾರ. ಕರಸ್ತೀನಿ, ಈಗ ಉರಿನಿಂಗನ್ನ ಕಳಸರಿ.
ಗುರುವಯ್ಯ : ಬರೀ ನಿನ್ನ ಮೂಗ ನೋಡಿಕೊಳ್ತೀಯಲ್ಲ, ಅದಕ್ಕ ನಾವೆಲ್ಲ ಎರಡೆರಡ ಕಾಣಸ್ತೀವಪಾ ನಿನಗ. ಎಂತೆಂಥಾ ಶಿಷ್ಯರ್ನ ಕಂಡೀನಿ. ನನ್ನ ಮಾತ ಕೇಳಿ ನಿಶೆ ಆಗೋ ಶಿಷ್ಯರಿದ್ದಾರ. ನಿಶೆ ಆದವರರ್ಹಾಂಗ ಹಗಣಾ ಮಾಡೋ ಶಿಷ್ಯರೂ ಇದ್ದಾರ. ಆದರ ನಾ ಹೆದರೋದು ಹಗಣಾ ಮಾಡತಾರಲ್ಲಾ-ಅವರಿಗೆ. ಭಿಡೇ ಬಿಟ್ಟ ಮಾತಾಡ್ತೀನಂತ ಸಿಟ್ಟಾಗಬ್ಯಾಡ. ಇಂಥಾವರಿಂದ ನಿನ್ನ ಜೀವಕ್ಕ ಹಾನಿ ಅದ. ಸುಮ್ಮನ ಸಹಿ ಹಾಕು. ಕಾರಭಾರಿ…
ಕಾರಭಾರಿ : ಎಪ್ಪಾ.
ಸಿದನಾಯ್ಕ : ಗುರುವಯ್ಯನವರs, ಖರೆ ಹೇಳ್ರಿ; ಹಜಾರ ಮಂದಿ ಪೋಲೀಸರು ಬರೋದು ಖಾತ್ರಿ ಏನು?
ಗುರುವಯ್ಯ : ಅದ್ಯಾಕ ಬೇಕೀಗ?
ಸಿದನಾಯ್ಕ : ಯಾಕಂದರ……
(ಗಪ್ಪನೆ ಕಾಗದ ಸಮೇತ ತನ್ನ ಬಳಿ ಬಂದ ಕಾರಭಾರಿಯ ಮೇಲೆ ಹಾರಿ ಕತ್ತು ಹಿಸುಕುತ್ತ)
ಖರೆ ಹೇಳ ಮಗನ, ದೇಸಾಯಿ ಸರಕಾರಕ್ಕ ಬರದ ಕಾಗದ ಬೆಳಗಾವಿಗಿ ಕಳಿಸಿದಿ?
ಕಾರಭಾರಿ : ಹೇಳ್‌……ಹೇಳ್‌…..ಎಪ್ಪಾ. ……
ಸಿದ್ದನಾಯ್ಕ : ಖರೆ ಬೊಗಳ.
ಕಾರಭಾರಿ : ಹೇಳ್‌ ಹೇಳತೀನೋ ಎಪ್ಪಾ.
ಸಿದನಾಯ್ಕ : ಸುಳ್ಳ ಹೇಳಿದರ ನಿನ್ನ ಮುಗಸ್ತೀನೀಗ-
ಕಾರಭಾರಿ : ಹೇಳತೀನೋ ಎಪ್ಪಾ…ಕಳಿಸಿಲ್ಲ. ಗುರುವಯ್ಯನವರು ಬ್ಯಾಡಾ ಅಂದ್ರು.(ಸಿದನಾಯ್ಕ ಕಾರಭಾರಿಯನ್ನು ಬಿಡುವನು. ಒಂಕಾರಿ ಕಣ್ನರಳಿಸಿಕೊಂಡು ಏಳುತ್ತಾನೆ. ಗುರುವಯ್ಯ ಕುರ್ಚಿಯಲ್ಲಿ ಕೂತು ವಿನೋದದಿಂದ ಇದನ್ನೆಲ್ಲಾ ಗಮನಿಸುತ್ತಿರುವನು, ಸಿದನಾಯ್ಕ ಗೆಲುವಾಗುತ್ತಾನೆ.)
ಸಿದನಾಯ್ಕ : ಈಗೇನಂತೀರಿ ಗುರುವಯ್ಯನವರ?
ಗುರುವಯ್ಯ : ಇಷ್ಟ ತಿಳಿಯೋದಕ್ಕ ಇಷ್ಟೊಂದ ಯಾಕ ತ್ರಾಸ ತಗೊಂಡಿ? ಕೇಳಿದ್ದರ ನಾನs ಹೇಳತಿದ್ದೆ.
ಸಿದನಾಯ್ಕ : ನೀವು ಹೇಳಿದ್ದರ ಮಾತಿನ ಸುತ್ತ ಕಸೂತಿ ತಗದು ಖರೆ ಮುಚ್ಚತಿದ್ದಿರಿ. ನನಗ ಸರಳ ಖರೆ ಬೇಕಿತ್ತು, ಸಿಕ್ಕಿತು. ಹಜಾರ ಮಂದಿ ಪೋಲೀಸರಂತ ನನ್ನ ಹೆದರಿಸಿದಿರಿ. ಮಂದೀನ ಹೆದರಿಸಿದರಿ. ಈಗ ಹೇಳ್ರಿ : ಖರೆ ಹಾದಿ ನಂದೋ? ನಿಮ್ಮದೋ? ಒಂಕಾರೀ.
ಒಂಕಾರಿ : ಆ?
ಸಿದನಾಯ್ಕ : ನಾಳಿ ಮುಂಜಾನೆ ಮಠದಾಗ ಮಂದೆಲ್ಲಾ ಕೂಡಬೇಕಂತ ಡಂಗರಾ ಸಾರಸು, ಈಗಿಂದೀಗ, ಓಡು.
(ಒಂಕಾರಿ ಓಡುವನು)
ಗುರುವಯ್ಯ : ಕಾರಭಾರೀ ಕಾಗದ ಕೊಡೊ.
(ಸಿದನಾಯ್ಕನಿಗೆ)
ಸಹಿ ಹಾಕು-
ಸಿದನಾಯ್ಕ : ನಿಮ್ಮ ಹರಿಕತಿ ಕೇಳಿ ನನಗ ನಿಶೇನೂ ಆಗೋದಿಲ್ಲ. ಆದವರರ್ಹಾಂಗ ಹಗಣಾ ಮಾಡೋದಕ್ಕೂ ಬರೋದಿಲ್ಲ. ದಯಾಮಾಡಿ ಉರಿನಿಂಗನ್ನ ಕಳಸರಿ.
ಗುರುವಯ್ಯ : ನಾ ಏನಂತ ನಿನಗಿನ್ನೂ ತಿಳದಿಲ್ಲಪಾ. ಸ್ವಾರ್ಥಕ್ಕಾಗಿ ಈ ಆಟ ಹೂಡಿದ್ದರ ನಾವೆಲ್ಲಾ ತಲಾ ಮುನ್ನೂರ ಎಕರೆ ತಗೊಂಡ ನಿನ್ನ ಹೆಸರಿಗೆ ಐನೂರ ಎಕರೆ ಯಾಕ ಬರಸ್ತಿದ್ದೆ? ಮ್ಯಾಲ ದೇಸಗತಿ ಯಾಕ ನಿನ್ನ ಪಾಲಿಗಿಡತಿದ್ದೆ?
ಸಿದನಾಯ್ಕ : ಯಾಕಂಧರ ಮಂದೀ ಕಣ್ಣಿಗಿ ಮಣ್ಣೆರಚಾಕ. ಜನ ನನ್ನ ಕೈಯಾಗಿದ್ದಾರಲ್ಲ, ಅದಕ್ಕ. ಗುರುವಯ್ಯನವರ ನೀವೀಗ ಏನ ಹೇಳಿದರೂ-ಖರೆ ಕೂಡ-ನನಗ ಸಂಶೆ ಬರತದ. ನೋಡ್ರೆಲ್ಲ; ಒಂದs ಒಂದ ಸಣ್ಣ ಸುಳ್ಳ ನನ್ನಿಂದ ಈ ಮಂದೀನ್ನ ಎಷ್ಟ ದೂರ ಇಟ್ಟಿತ್ತು! ಈಗ ಹೋಗಿ ಹಾದ್ಯಾಗಿದ್ದವರನ್ನೆಲ್ಲಾ ತಬ್ಬಿಕೊಳ್ಳೋಣ ಅಂತ ಅನಸ್ತದ. ಈ ಹೊತ್ತ ಚಂದ್ರ ಮೂಡಲಿ, ಬಿಡಲಿ ಹುಣಿವಿ ಆಚರಿಸೋಣ ಅಂತ ಅನಸ್ತsದ, ಏ ತಿಪ್ಯಾ, ಏ ಕರ್ಯಾ……
(ಇಬ್ಬರು ಬಂದೂಕಿನವರು ಬರುವರು)
ಈ ಕೂಡ್ಲೆ ಹೋಗಿ ಉರಿನಿಂಗನ್ನ ಕರಕೊಂಬ್ರಿ, ಗುರುವಯ್ಯನವರs ಉರಿನಿಂಗನ್ನ ಎಲ್ಲಿಟ್ಟೀರಿ? ಲಗು ಹೇಳ್ರಿ.
ಗುರುವಯ್ಯ : ಮಠದಾಗ.
ಸಿದನಾಯ್ಕ : ಮಠಕ್ಕ ಹೋಗಿ ಕರಕೊಂಬರ್ರಿ‍.
(ಅವರು ಸುಮನೆ ನಿಲ್ಲುವರು)
ಲಗು ಹೋಗ್ರಿ.
(ಇನ್ನೂ ಸುಮ್ಮನೇ ನಿಂತಿರುವರು)
ಹೋಗರೆಂತ ಹೇಳಲಿಲ್ಲಾ?
(ಅವರು ಇನ್ನೂ ಸುಮ್ಮನೆ ನಿಂತುದನ್ನು ಕಂಡು ಸಿದನಾಯ್ಕ ತಾಳ್ಮೆ ಗೆಡುತ್ತಿದ್ದಾಗಲೇ ಕೆಂಚ ಕಲ್ಲ ಇಬ್ಬರೂ ಕುಡುಗೋಲು ಹಿಡಿದುಕೊಂಡು ಮಾತಾಡದೆ ಸಿದನಾಯ್ಕನತ್ತ ಬರತೊಡಗುತ್ತಾರೆ. ಸಿದನಾಯ್ಕ ದಿಗ್ಭ್ರಾಂತನಾಗಿ ಗಾಬರಿಯಾಗುತ್ತಾನೆ. ಮಾತಿಲ್ಲದೆ ಹಿಂಜರಿಯತೊಡಗುತ್ತಾನೆ.)
ಏನಿದು ಗುರುವಯ್ಯನವರs?
ಗುರುವಯ್ಯ : ಜನ ಬಂದಾರ ಎದುರ್ಗೊಳ್ಳಪಾ! ಕಾರಭಾರೀ ಕಾಗದ ಕೊಡೊ
ಸಿದನಾಯ್ಕ : (ಚೀರಿ)
ಇದು ಸಾಧ್ಯವಿಲ್ಲಾ ಅಂದೆ!
ಗುರುವಯ್ಯ : ಸಂತರಂದರ ಈ ಮಂದಿಗಿ ಆಗೋದಿಲ್ಲಪಾ. ಹೇಳಿಕೇಳಿ ನರಮನುಷ್ಯರು. ಇಲ್ಲಾ ಈ ಪಾಪ ಮಾಡತಾರ, ಇಲ್ಲಾ ಆ ಪಾಪ ಮಾಡತಾರ. ಒಬ್ಬ ಪಾಪ ಮಾಡಿದಂದರ ಈ ಮಂದಿ ಸಿಟ್ಟಿಗೇಳ್ತಾರಂದೀ, ನೋಡಿ ನಗತಾರ. ಯಾಕಂದರ ಅವನ ಪಾಪದೊಳಗ ಇವರದೂ ಪಾಲ ಲಿರತದ. ಯಾಕಂದರ ಪಾಪದ ತುದೀಗಿ ಖರೆ ಇರತದಂತ ಇವರಿಗ್ಗೊತ್ತದ. ಅದs ನಿನ್ನೋಡು : ಪಾಪ ಮಾಡೋದ ಬಂತಂದರ ದೂರ ಓಡೇನಂತಿ. ಅದಕ್ಕ ಈ ಜನ ನಿನ್ನ ನಂಬೋದಿಲ್ಲ. ಪಾಪ ಮಾಡಿ ಕೈ ಹೊಲಸಾಗತದಲ್ಲ ಕಲೈ ತೋರಸು-ನನ್ನ ನಂಬತಾರ ಹೊಗಳತಾರ, ಬಯ್ಯತಾರ, ಪ್ರೀತಿಸ್ತರ, ಬೆನ್ನ ಹತ್ತತಾರ. ಇಲ್ಲದಿದ್ದರ ಕೆಂಚಗ, ಕಲ್ಲಗ ನಿನ್ನ ಮ್ಯಾಲ ಸಂಶೆ ಯಾಕೆ ಬರಬೇಕ್ಹೇಳು.
ಸಿದನಾಯ್ಕ : ಜನ ಅಂಧರ ಕೆಂಚ, ಕಲ್ಲ ಇಬ್ಬರs ಉರಿನಿಂಗನೂ ಇದ್ದಾನ.
ಗುರುವಯ್ಯ : ಇದs ನಿನ್ನ ಕಡೀ ಮಾತೇನು?
ಸಿದನಾಯ್ಕ : ಹೌದು.
ಗುರುವಯ್ಯ : ಉರಿನಿಂಗನ್ನ ನಂಬತಿ, ನನ್ನ ನಂಬೋದಿಲ್ಲಲ್ಲ? ಹೇಳು ನಮ್ಮಿಬ್ಬರೊಳಗ ನಿನಗ ಯಾರ ಬೇಕು?
ಸಿದನಾಯ್ಕ : ಆರಿಸಿಕೊಳ್ಳೋ ಮಾತs ಇಲ್ಲ. ಖರೇತನದಿಂದ ನಡೆಯೋದಷ್ಟs ನಮಗುಳದ ಹಾದಿ.
ಗುರುವಯ್ಯ : ಅಂದರ ನಾ ಹೇಳಿದ್ದ ಖೊಟ್ಟಿ ಹೌದಲ್ಲ?
ಸಿದನಾಯ್ಕ : ನಿಮಗ ನೋವಾದರ ಕ್ಷಮಿಸಬೇಕು; ಹೌದು.
ಗುರುವಯ್ಯ : ಕಡೀಮಾತಿದು; ನಿನ್ನ ಹಾದಿ, ಅಂದರ ಉರಿನಿಂಗನ ಹಾದಿ ಖರೇತನದ್ದಂತ ತೋರಸ್ತೀಯೇನು?
ಸಿದನಾಯ್ಕ : ತೋರಸಬಲ್ಲೆ.
ಗುರುವಯ್ಯ : ಹಾಮಗಿದ್ದರ ನೋಡ; ನಾಳಿ ಮುಂಜಾನೆ ಹೆಂಗೂ ಸಭಾ ಕರದ್ದೀಯಲ್ಲ; ಚಿನ್ನಿ ಎಂಥಾ ಶುದ್ಧ ಹೆಂಗಸಂತ ನಿನಗ ಗೊತ್ತದ. ದೇಸಾಯಿಗಿ ಒಳಗಾಗಿಲ್ಲ. ನಿನ್ನ ಮುಟ್ಟಿಲ್ಲ. ಹಾಂಗs ಉರಿನಿಂಗ ಏನಂತ ಗೊತ್ತದ. ಗೊತ್ತಿರಾಕಲs ಬೇಕು, ಯಾಕೆಂದರೆ ನೀವಿಬ್ಬರೂ ಸಂತರ ತಳಿಯವರು. ಉರಿನಿಂಗ ಚಿನ್ನೀನ ತಿರಿಗಿ ಕರಕೊಂಡ ಮೊದಲಿನ್ಹಾಂಗ ಬಾಳ್ವೆ ಮಾಡಲಿ.ನೀ ಹೇಳಿಧಾಂಗ ಕೇಳ್ತೀವಿ. ಇಲ್ಲದಿದ್ದರ ನಾವ ಹೇಳಿಧಾಂಗ ನೀ ಕೇಳಬೇಕು. ತಯಾರಿದ್ದೀಯೇನು?
ಸಿದನಾಯ್ಕ : ಏನ ಮಾತಿದು?
ಗುರುವಯ್ಯ : ಯಾಕ, ಚಿನ್ನಿ ಶುದ್ಧ ಹೆಂಗಸಲ್ಲಂತೀಯೇನು?
ಸಿದನಾಯ್ಕ : ಶುದ್ಧ ಹೆಂಗಸ ಹೌದು.
ಗುರುವಯ್ಯ : ಹಾಂಗಾದರ ಉರಿನಿಂಗನ್ನ ಒಪ್ಪಸು. ಒಂದ ಚೆಲೋ ಕೆಲಸ ಆಗಲಿ. ಇಲ್ಲದಿದ್ದರ ಈ ಮಂದೀನ್ನ ಹಿಡಿಯೋದ ಕಷ್ಟ. ನಿನ್ನ ಕ್ರಾಂತಿ ಹಣ್ಣಾಗಬೇಕಾದರ ಒಪ್ಪಸು, ಇಲ್ಲಾ ಜೀವಾಕೊಡು.
(ಕೆಂಚ, ಕ್ಲಲ, ಈಗ ಅವರ ಹಿಂದೆ ಬಂದೂಕಿನವರು ಸಿದನಾಯ್ಕನತ್ತ ಮುಂದುವರಿಯತೊಡಗುತ್ತಾರೆ. ಸಿದನಾಯ್ಕ ಹಿಂಜರಿಯುತ್ತ ಮೂಲೆಗೊರಗುತ್ತಾನೆ. ಅವರೆಲ್ಲ ಇನ್ನೇನು ತೀರ ಸಮೀಪ ಬಂದಾಗ-)
ಸಿದನಾಯ್ಕ : ಒಪ್ಪಸ್ತೀನಿ.
(ಎಲ್ಲರೂ ಹಿಂದೆ ಸರಿಯುವರು. ಗುರುವಯ್ಯ ಜೈ ಸಿದನಾಯ್ಕ ಎಂದು ಹೇಳಿ ಹೊರಡುತ್ತಾನೆ. ಎಲ್ಲರೂ ಬೆನ್ನು ಹತ್ತುತ್ತಾರೆ. ಸಿದನಾಯ್ಕ ಈ ಎಲ್ಲ ಘಟನೆಗಳಿಂದ ಬೆಚ್ಚಿ ಅಲ್ಲಿಯೇ ನಿಂತಿದ್ದಾನೆ. ಒಂಕಾರಿ ಖಿನ್ನನ್‌ಆಗಿ ನಿಧಾನವಾಗಿ ಬರುತ್ತಾನೆ.)
ಒಂಕಾರಿ : ನಾ ಊರ ಬಿಟ್ಟ ಹೊಗತೀನಿ.
ಸಿದನಾಯ್ಕ : ಚಿನ್ನೀನ ಹುಡಿಕ್ಕೊಂಡ ಬಾ ಹೋಗು.
ಒಂಕಾರಿ : ನಾ ಒಲ್ಲೆ.
ಸಿದನಾಯ್ಕ : (ಚೀರುತ್ತ)
ಹಾಂಗಿದ್ದರ ನನ್ನ ಹೆಣಕ್ಕ ಮಣ್ಣ ಕೊಟ್ಡ ಹೋಗು.
ಒಂಕಾರಿ : (ಅಳುತ್ತ)
ನಿಂದ್ಯಾಕ, ನನ್ನ ಹೆಣಕ್ಕ ಮಣ್ಣ ಕೊಡು.
(ಹೊರಡುವನು)
ಸಿದನಾಯ್ಕ : ಎಲ್ಲಿ ಹೊಂಟಿ?
ಒಂಕಾರಿ : ಚಿನ್ನೀನ ಕರಕೊಂಬರತೀನಿ.
(ಹೋಗುವನು, ಸಿದನಾಯ್ಕ ಹಾಗೇ ನಿಂತಿದ್ದಾನೆ)
ಜೈಸಿದನಾಯ್ಕಾ : ಉತ್ತರಾರ್ಧ – ಎಂಟು
(ಹೊಲ. ರಾತ್ರಿ. ಚಿನ್ನಿ ಅಳುತ್ತ ಕೂತಿದ್ದಾಳೆ. ಒಂಕಾರಿ ಸೆರೆ ಕುಡಿಯುತ್ತ ಪಕ್ಕದಲ್ಲಿಯೇ ಕುಳಿತಿದ್ದಾನೆ)
ಒಂಕಾರಿ : ಸನಮಂತ ಮಾಡಿಕೊ ಚಿನ್ನವ್ವಾ. ಇದಕ್ಕಿಂತ ಹೆಚ್ಚಿಂದ ಇನ್ನೇನ ಬಂದೀತು?
ಚಿನ್ನಿ : ಏನ ಗಂಟ ಬಿದ್ದೀಯೋ, ನಿರಂಬಳ ಸಾಯಬೇಕಂದರ ಬಿಡವೊಲ್ಲಿ.
ಒಂಕಾರಿ : ನಾನೂ ಸಾಯತೀನಿ.
ಚಿನ್ನಿ : ನೀ ಯಾಕ ಸಾಯ್ತಿ?
ಒಂಕಾರಿ : ನೀ ಸಾಯ್ತಿಯಲ್ಲ, ಅದಕ್ಕ. ಸಾಯೋದಕ್ಕ ನೋಡು-ಸಾವಿರ ಹಾದಿ ಅದಾವ.
ಅದರಾಗs ಸನೇದ್ದೊಂದ ಆರಿಸಿಕೊಳ್ಳೋಣು, ಸಾಯೋಣು.
ಚಿನ್ನಿ : ಇದೇನ ಶನಿ ಗಂಟ ಬಿತ್ತ ನಮ್ಮವ್ವಾ!
ಒಂಕಾರಿ : ಶನಿ ಅಲ್ಲಬೇ ನನ್ನ ಹೆಸರ ಒಂಕಾರಿ.
ಚಿನ್ನಿ : ಹೋಗಲಿ, ಬಾಯ್ಮುಚ್ಚತಿ?
ಒಂಕಾರಿ : ಅದೊಂದ ನನ್ನಿಂದಾಗಾಣಿಲ್ಲ, ತಗಿ.
ಚಿನ್ನಿ : ಮಾತಾಡ ಹಂಗಾದರ.
ಒಂಕಾರಿ : ಏನ ಮಾತಾಡ್ಲಿ?
ಚಿನ್ನಿ : ಯಾಕ ನನ್ನ ಬೆನ್ನ ಹತ್ತೀಯೊ?
ಒಂಕಾರಿ : ಯಾಕಂದರ ಸಿದನಾಯ್ಕಗ ಮಾತ ಕೊಟ್ಟೇನಿ, ನಿನ್ನ ಕರಕೊಂಬರ್ತ್ತೀನಂತ-
ಚಿನ್ನಿ : ನಿನ್ನ ಸಿದನಾಯ್ಕನ ನೀರ ತಿಳದೈತಿ, ಸುಮ್ಮನ ಹೋಗು. ಅವನ ಬೆನ್ನ ಹತ್ತಿದ್ದಕs ಅಲ್ಲೇನ ನಮಗ ಈ ಗತಿ ಬಂತ? ನನ್ನ ಗಂಡನ್ನ ಹಾಡಾ ಹಗಲಿ ಹಿಡದ ಹಾಕಿದರು; ಏನ ಮಾಡಿದ? ಪಂಚರೆಲ್ಲಾ ನನ್ನ ಮೈಮ್ಯಾಲ ಕೈ ಮಾಡಾಕ ಬಂದರು; ಏನ ಮಾಡಿದ? ‘ಹೋಗಿ ಕರತಾ’ ಅಂದಂತ; ಇವ ಬಾಯಿ ತೆರಕೊಂಡ ಬಂದ. ಹೋಗ್ಹೋಗು ಬರಾಣಿಲ್ಲ. ಹೇಳವಗ. ದೇಸಾಯಿ ಕಾಳಕ್ಕ ತೋಳಿನಂಥಾ ತೋಳಿಗಿ ಒಂದ ಚೂರ ಎಲುವ ಹಾಕಿದರ ಸಾಕಿತ್ತು. ಈಗ ಇವನ ಕಾಲದಾಗ ಇಡೀ ಮನಿಶ್ಯಾಗ ಉಪ್ಪ ಹಚ್ಚಿ ಹುರದಕೊಟ್ಟರೂ ಒಂದ ನಾಯಿಗಿ ಸಾಲೋದಿಲ್ಲ.
ಒಂಕಾರಿ : ನಿನಗ ಬರೀ ಒಬ್ಬ ಸಿದನಾಯ್ಕನ ನೀರ ಗೊತ್ತಾಗಿ ಸಾಯಾಕ ನಿಂತಿ; ನನಗ ಈ ಊರ ಮಂದೀ ನೀರೆಲ್ಲಾ ತಿಳದೈತಿ! ನಾ ಹೆಂಗ ಬದುಕಬೇಕಬೆ?
ಚಿನ್ನಿ : ತಗೊ ಸುರುಮಾಡಿದ.
ಒಂಕಾರಿ : ನಿನಗೂ ನನ್ನ ಮಾತ ಬ್ಯಾಡಾತ?
ಚಿನ್ನಿ : ನಮ್ಮಪ್ಪಾ ನಂದs ನನಗ ತಗ್ಗ ತಗದ ಮುಚ್ಚಿಕೊಳ್ಳೋವಷ್ಟ ಐತಿ; ನಿಂದೆಲ್ಲಿ ಕೇಳಲಿ?
ಒಂಕಾರಿ : ಈ ಊರಿಗಿ ಬ್ಯಾಡಾದವ ನಾ ಒಬ್ಬನs ನೋಡಬೆ. ದೇಸಾಯರಿದ್ದಾಗ, ‘ಸಾಯತೇನ್ರಿ, ಒಂದ ಗೋರಿ ತೋಡಿಕೊಡರಿ’-ಅಂದೆ. ತೋಡಿಕೊಟ್ಟರು. ಆದರ ಗೋರ್ಯಾಗ ನಾ ಹಿಡಿಸಿದೆ, ನನ್ನ ಕನಸ ಹಿಡಿಸಲಿಲ್ಲ. ಸಿದನಾಯ್ಕಗ ಹೇಳತೀನಿ : ದೊಡ್ಡ ಗೋರಿ ತೋಡಿಕೊಡಪಾ ಅಂತ.  ಇನ್ನೇನ್ಮಾಡಲಲಿ?
ಚಿನ್ನಿ : ಬಾಯ್ಮುಚ್ಚಿಕೊಂಡ ಕುಂತಕಾ.
ಒಂಕರಿ : ಸಾಯತೀನಿ ‘ಪಾಪ!’ ಅನ್ನೋದ ಬಿಟ್ಟ ‘ಬಾಯ್ಮುಚ್ಚಿಕೊಂಡ ಕುಂತಕಾ’ ಅಂತೀಯಲ್ಲಬೆ? ಕುಂತಕೋದಿಲ್ಲ, ನಿಂತಕೋತೀನಿ.
(ನಿಲ್ಲುವನು)
ಚಿನ್ನಿ : ನಿಂತಕಾ.
ಒಂಕರಿ : ಕುಂತಕೋತೀನಿ.
(ಕೂರುವನು)
ಚಿನ್ನಿ : ನನ್ನ ಕರ್ಮ.
ಒಂಕಾರಿ : ಅದ್ಯಾಕ ಈ ಮಂದಿಗಿ ನನ್ನ ಕಂಡರ ಆಗಾಣಿಲ್ಲ? ನಮ್ಮಪ್ಪನ ಪಾದಾ ಹಿಡಕೊಂಡ ಕೇಳಿದೆ : ಎಪಾ ಹೆಂಗ ಬದಕಲಿ?- ಅಂತ. ಹೇಳಿದ : ನಿನ್ನ ನೋಡಿದರ ಮನಿಶ್ಯಾ ಹೆಂಗ ಬದುಕಬಾರದೂ ಅಂತ ಎಲ್ಲಾರಿಗು ತಿಳಿದಿರಬೇಕಲು, ಹಾಂಗಿರು-ಅಂದ. ಹಾಂಗಿದೀನಿ, ನಂದೇನ ತಪ್ಪ ಐತಿ? ಈ ಊರಾಗಿನ ಎಷ್ಟ ಮಂದಿ ನನ್ನ ನೋಡಿ ಬುದ್ಧಿವಂತರಾಗ್ಯಾರ! ಅದಕ್ಕs ಯಾರಿಗೂ ನನ್ನ ಕನಸ ಬೀಳಾಣಿಲ್ಲ. ಅಂಧಾಂಗ ಚಿನ್ನೀ ನಿನ್ನಿ ನನಗೊಂದ ಕನಸ ಬಿದ್ದಿತ್ತು. ನೀ ಇದನ್ನ ಕೇಳಾಕs ಬೇಕು.-
ನಿನ್ನ ಕಣ್ಣಾಗೊಂದ ಹುಣ್ಣಾಗಿತ್ತು. ವಾs ಅಂತ
ಹಲಬತಿದ್ದಿ. ಬೆಳ್ಳಗ ಥಳ ಥಳ ಹೊಳೆಯೋ
ಹುಡುಗ ಬಂದ.
ಹುಣ್ಣ  ಮಾದಾಂಗಾತು. ಅವನ್ನ ನೋಡಿ ನೀ
ನಾಚಿದಿ. ನಿನ್ನ ಕಣ್ಣ ಕೆಂಪಗಾಗಿ, ರೆಪ್ಪೀಗುಂಟ
ನುಣ್ಣಗ ಸಣ್ಣಗ, ಎಳಿ ಎಳೀ ಕನಸ
ಹರದಾಡತಿದ್ದುವು!
ಕಣ್ಣಂಚಿಗಿ ಕಣ್ಣೀರ ತುಂಬಿ, ಕಣ್ಣೀರಾಗ-
ನನ್ನಾಣಿ ಖರೇ ಹೇಳತೀನಿ, ಚಿನ್ನೀ-
ಚಂದ್ರ ಹೊಳೀತಿದ್ದ!
ನಾ ಹೇಳತಿದ್ದೆ :
ಚಿನ್ನೀ-ರೆಪ್ಪಿ ಹೊಡೀಬ್ಯಾಡ! ತುಳಕೀತು-ಅಂತ.
ನೀ ಕೇಳಬೇಕಲ್ಲ. ಕಣ್ಣರೆಪ್ಪಿ ಹೊಡದಿ.
ಚಿನ್ನಿ : ಇಷ್ಟನಾ?
ಒಂಕಾರಿ : ನಿನಗೇನೋ ಇಷ್ಟs ಆಗಿದ್ದೀತು. ನನ್ನ ಸಂಕಟ ನಿನಗೇನ ಗೊತ್ತಾ?
ರೆಪ್ಪಿ ಹೊಡದಿ!
ಕಣ್ಣ ತುಳಕಿತು!
ಕಣ್ಣಾಗ ಚಂದ್ರನ ಹೆಣಾ ತೇಲತಿತ್ತು!
ಸನೇಕ ಬಂದ ನೋಡಿದೆ!
ಚಂದ್ರ ಅಲ್ಲ, ಚಿನ್ನೀ,
ಸಿದನಯ್ಕನ ಹೆಣ!!
ಚಿಟ್ಟನ ಚೀರಿದೆ :
ಸಿದನಾಯ್ಕಾssss……
ಸಿದನಾಯ್ಕಾ :  (ಬರುತತ)
ಒಂಕಾರೀ……
ಚಿನ್ನಿ : ಸಿದನಾಯ್ಕ ಬಂದ.
ಒಂಕಾರಿ : ಅಡ! ಇನ್ನs ಜೀವಂತ ಇದ್ದಾನಲ್ಲಾ!
(ಸಿದನಾಯ್ಕ ಬರುವನು. ಒಂಕಾರಿ ನಿಜವಾಗಿಯೂ ಗಾಬರಿಯಿಂದ ಸಿದನಾಯ್ಕನನ್ನು ನೋಡುತ್ತಿರುತ್ತಾನೆ. ಮುಂದೆ ಚಿನ್ನಿ ಸಿದನಾಯ್ಕ ಮಾತಾಡತೊಡಗುತ್ತಲೂ ಕ್ರಮೇಣ ತೇಲುಗಣ್ಣಾಗಿ ನಿದ್ರಿಸತೊಡಗುವನು)
ಸಿದನಾಯ್ಕ : ಕರಕೊಂಬಾ ಅಂದರ ಇಲ್ಲಿ ಬಂದ ಕುಂತೇನೀ? ಚಿನ್ನೀ, ಏಳ ಹೋಗೋಣ.
ಚಿನ್ನಿ : ಬರಾಣಿಲ್ಲ.
ಸಿದನಾಯ್ಕ : ಮರೀಬ್ಯಾಡ, ಊರ ನಶೀಬ ನಿನ್ನ ಕೈಯಾಗ, ಉರಿನಿಂಗನ ಕೈಯಾಗದ.
ಚಿನ್ನಿ : ಅಂಥಾ ದೊಡ್ಡ ಜಿದ್ದ ಕಟ್ಟಾಕ ನಾವೇನ ಹೇಳಿರಲಿಲ್ಲ.
ಸಿದನಾಯ್ಕ : ದೊಡ್ಡದೋ ಸಣ್ಣದೋ, ಗೆಲ್ಲೋದ ಮುಖ್ಯ.
ಚಿನ್ನಿ : ಸೋತರ ಏನ ಮಾಡತಿ?
ಸಿದನಾಯ್ಕ : ಯಾಕ ಸೋಲಬೇಕು? ಅಥವಾ ಸೋಲಬಹುದಂತಿ?
ಚಿನ್ನಿ : ಸೋತರೂ ಗೆದ್ದರೂ ನನಗಷ್ಟ.
ಸಿದನಾಯ್ಕ : ಯಾಕ?
ಚಿನ್ನಿ : ನೀ ಗೆದ್ದರ ಉರಿನಿಂಗ ನನ್ನ ಕರಕೋಬೇಕು. ಅವ ಕರಕೊಳ್ಳೋದಿಲ್ಲ. ನೀ ಸೋತರ-ಅದs ಖಾತ್ರಿ-ನಿನ್ನ ಮುಗಸ್ತಾರ. ಇನ್ನೊಬ್ಬ ದೇಸಾಯಿ ಬರತಾನ. ನಾ ಅವನ ಸೂಳಿ ಆಗಬೇಕು.
ಸಿದನಾಯ್ಕ : ನನ್ನ ಗೆಲುವಿನಾಗ ನಿನಗೂ ನಂಬಿಕಿ ಇಲ್ಲ?
ಚಿನ್ನಿ : ಮೊದಲ ನಿನಗs ಇಲ್ಲ!
ಸಿದನಾಯ್ಕ : ಈ ಊರ ಉಳೀಬೇಕಾದರ, ನಮ್ಮ ಕ್ರಾಂತಿಗಿ ಜಯ ಸಿಗಬೇಕಾದರ, ನಾ ಗೆಲ್ಲಾಕs ಬೇಕು.
ಚಿನ್ನಿ : ನೀ ಗೆಲ್ಲದಿದ್ದರ ಊರ ಹಾಳಾಗೋದಿಲ್ಲ.
ಸಿದನಾಯ್ಕ : ನನ್ನ ಕನಸು, ಒಂಕಾರೀ ಕನಸು……
ಚಿನ್ನಿ : ಅದೇನಂಬೂದs ನನಗ ತಿಳದಿಲ್ಲ, ಮಂದಿಗಿ ತಿಳದಿಲ್ಲ. ಗುರುವಯ್ಯ ಹೇಳೋ ಅಂಜಿಕಿ ಖರೆ ಅನಸ್ತೈತಿ, ನೀ ಹೇಳೋ ಕನಸ ಖರೇ ಅನಸೋದಿಲ್ಲ.
ಸಿದನಾಯ್ಕ : ಗುರುವಯ್ಯನ ಹಾದಿ ಬರೋಬರಿ ಅಂತಿಯೇನು?
ಚಿನ್ನಿ : ಅವ ನೂರ ವರ್ಷದ ಹಿಂದಿಂದ ಹೇಳತಾನ, ನೀ ನೂರ ವರ್ಷ ಮುಂದಿಂದ ಹೇಳತಿ. ಇಂದ ನನ್ನ ಗತಿಯೇನು? ಅದನ್ನ ಹೇಳು.
ಸಿದನಾಯ್ಕ : ನನ್ನ ಮ್ಯಾಲ ನಿನಗ ಭರೋಸ ಇಲ್ಲ, ಉರಿನಿಂಗಗಿಲ್ಲ, ಊರ ಮಂದಿಗಿಲ್ಲ, ತಿರಿಗಿ ಕೇಳಿದರ ಒಂಕಾರಿಗಿಲ್ಲ-
(ಕೂಗುತ್ತಾ)
ಮತ್ತ ಇದನೆಲ್ಲಾ ಯಾರಿಗಾಗಿ ಮಾಡತಿದೀನಿ? ಯಾಕ ಮಾಡತಿದೀನಿ?
ಚಿನ್ನಿ : ಅದಕ್ಕ ನಾ ಏನ ಹೇಳಲಿ? ಜವಾಬ ಇದ್ದದ್ದs ಆದರ ನಿನ್ನ ಹಂತ್ಯಾಕಿರಬೇಕು.
ಸಿದನಾಯ್ಕ : ಖರೆ. ಈ ಹಾಳಜೀವನ ಸಾಕ ನನಗ. ಈ ಮಂದಿ ನನಗ ಬೇಕಿಲ್ಲ. ಕಣ್ಣಿನ ಮ್ಯಾಲ ರುಂಬಾಲ ಸುತ್ತಿಗೊಂಡ ಇವರಿಗೆಲ್ಲಾ ಡಿಕ್ಕಿ ಹೊಡೀಬೇಕನ್ನಸ್ತದ. ಪಿಳಿ ಪಿಳಿ ಕಣ್ಣ ಬಿಟ್ಟಕೊಂಡ ಬದಿಕೇ ಬದಕ್ತಾರ. ಯಾಕ ಬದಿಕ್ಯಾರ? ಅವರಿಗೇನ ಬೇಕು?-ಒಂದೂ ತಿಳಿಯೋದಿಲ್ಲ! ದೊಡ್ಡದೊಂದ ಬಂಡೀಮ್ಯಾಲ ನಿಂತ- ‘ಅಪಾ, ನಿಮ್ಹಾಂಗ ನನಗ ಬದಕೋದಕ್ಕ ಆಗೋದಿಲ್ಲರ್ಯೊ’-ಅಂತ ಚೀರ ಬೇಕನ್ನಸ್ತದ. ಆದರ ನನ್ನ ಮಾತ ಅವರಿಗಿ ಕೇಳಸೋದs ಅವರ್ನ ಮುಟ್ಟೋದಕ್ಕ ಸಮೀಪದ ಹಾದಿ ಯಾವುದೋ ಗೊತ್ತs ಇಲ್ಲ! ಅಥವಾ……
ಚಿನ್ನೀ,
ಸಣ್ಣಂದಿರತ, ಒಮ್ಮಿ ಹಿಂಗಾಯ್ತು;
ಹತ್ತ ವರ್ಷಾದಾವಿದ್ದೆ, ಚಂದ್ರನ್ನ ಹಿಡೀಬೇಕಂತ
ಆಸೇ ಆಯ್ತು. ಒಳಗಿಂದ ಕದ್ದ, ಅವ್ವಗ ಹೇಳದs
ಕನ್ನಡಿ ತಂದೆ.
ಚಂದ್ರನ ಮುಂದ ಹಿಡದೆ.
ಚಂದ್ರ ಸಿಕ್ಕಾ ಅಂತ ಸಡಗರ ಮಾಡೋವಾಗ
ಕೈಜಾರಿ ಕನ್ನಡಿ ಒಡೀತು.
ಅವ್ವ ಬಂದ ಹೊಡದಳು.
ಆಮ್ಯಾಲ ಹಿತ್ತಲಾಗ ನೋಡಿದರ
ಬಚ್ಚಲ ಹರಿ ನೀರಾಗ ಚಂದ್ರ ಮೂಡಿದ್ದ!
ಸಿಟ್ಟಿಗೆದ್ದ ಕಚಪಚ ತುಳಿದೆ!
ಮೈತುಂಬ ಕೆಸರಾಯ್ತು.
ಅವ್ವ ಇನ್ನೊಮ್ಮಿ ಹೊಡದಳು.
‘ನನಗೇನೂ ನೋವಾಗಿಲ್ಲ ದs’ ಅಂತ
ಚಂದ್ರನ ಕಡೆ ಮುಖ ಮಾಡಿ
ಅಣಕಿಸಿದೆ!
ಆಗ ನನ್ನ ಕೈಯಿಂದ ಸಾಧ್ಯವಾದದ್ದು, ಅಷ್ಟs.
ಆದರ,
ಹಾಂಗ ಹೇಳಿದ್ದರಿಂದ ಸಮಾಧಾನ ಆಯ್ತು.
ನನ್ನ ಪಾಲಿಗುಳದದ್ದು-ಈಗಲೂ ಅಷ್ಟs ಅಂತ ಕಾಣತದ.
ಚಿನ್ನೀ,
ಚಂದ್ರಗ ಹಾಂಗ ಹೇಳಿದ ಮ್ಯಾಲ ಏನ ಮಾಡಿದೆ ಗೊತ್ತ?
ಚಿನ್ನಿ : ಏನು?
ಸಿದನಾಯ್ಕ : ಚಪ್ಪಾಳಿ ತಟ್ಟಿ ನಕ್ಕೆ-
(ವೇದನೆಯಿಂದ ಗಹಗಹಿಸಿ ನಗುವನು. ಗಕ್ಕನೆ ನಗು ನಿಲ್ಲಿಸಿ.)
ಚಿನ್ನೀ, ನೀ ಈಗೇನ ಚಂದ ಕಾಣತಿ ಗೊತ್ತಾ? ಒಂಕಾರೀನ ಕೊಂದ ಹಾಕಲಿ?
ಚಿನ್ನಿ : ಅವೇನ ಮಾಡ್ಯಾನ? ಊರ ಮಂದೀನ ಎಷ್ಟ ಚಂದ ನಗಸ್ತಾನವ.
ಸಿದನಾಯ್ಕ : ಈಗ ನಾನೂ ನಿನ್ನ ನಗಸಲಿ?
(ಗಪ್ಪನೆ ಮಲಗಿದ್ದ ಒಂಕಾರಿಯು ಕತ್ತು ಹಿಡಿಯುವನು. ಒಂಕರಿ ಕಿತ್ತುಕೊಂಡೇಳುವನು. ಸಿದನಾಯ್ಕ ಅವನನ್ನೆದುರಿಸಲಾರದೆ ಅಪ್ರತಿಭನಾಗುವನು)
ಒಂಕಾರಿ : ಅಯ್ಯೋ ಎಪ್ಪಾ ಅಯ್ಯೋ ಅಯ್ಯೋ… ನನ್ನ ಚಂದರಾಮ! ಚಂದರಾಮರ್ಯ್ಯೋ!
ಸಿದನಾಯ್ಕ : ಏಏ ಒಂಕಾರಿ ಒಂಕಾರಿ……
ಒಂಕಾರಿ : ಕೊಡ ಮೊದಲ. ಕೊಡ್ತಿ ಏನಂತಿ?
(ಹೇಳ ಹೇಳುತ್ತ ಸಿದನಾಯ್ಕನ ಮೇಲೆ ಹಾರುವನು. ಸಿದನಾಯ್ಕ ಅವನನ್ನು ನಿವಾರಿಸುತ್ತ ಹಿಂದೆ ಸರಿಯುವನು. ಹೀಗೇ ರಂಗದ ತುಂಬ ಸುತ್ತಾಡುವರು.)
ಸಿದನಾಯ್ಕ : ಏ ಒಂಕಾರೀ ಎಚ್ಚರಾಗೋ ಏ……
ಒಂಕಾರಿ : ಎಲ ಎಲಾ! ಮತ್ತ ನಾನs ಎಚ್ಚರಾಗಬೇಕs?
(ಏನು ಮಾಡಬೇಕೆಂದು ತಿಳಿಯದೆ ಸಿದನಾಯ್ಕ ಕಿಸೆಯಲ್ಲಿಂದ ಒಂದು ನಾಣ್ಯ ಎಸೆಯುವನು. ‘ಹಿಂಗ ಬಾ ಹಾದಿಗೆ’ ಎನ್ನುತ್ತ ನಾಣ್ಯ ತಕ್ಕೊಂಡು ಎರಡೂ ಕೈಯಿಂದ ಭದ್ರವಾಗಿ ಹಿಡಿದುಕೊಂಡು ‘ಬಾರೋ ಮಾಮಾ ಚಂದಮಾಮಾ ಎನ್ನುತ್ತ ಒಂಕಾರಿ ಮಲಗುವನು.)
ಚಿನ್ನಿ : ಹೌಂದ? ನಿನ್ನ ಕೈಲೆ ಇದೂ ಆಗಲಿಲ್ಲ.
ಸಿದನಾಯ್ಕ : ಹೌದು. ನನ್ನ ಕೈಯಿಂದೇನೂ ಆಗೋದಿಲ್ಲ, ಏನೇನೂ. ನಿಮ್ಮನ್ನೆಲ್ಲಾ ನೋಡಿದರ ನಾ ಎಂಥಾ ಮೂರ್ಖ ಅನಸ್ತದ. ನಿಮ್ಮ ಕೈಯಾಗಿನ ಕುಡಗೋಲಧಾಂಗ ಉಪಯೋಗಿಸಿದಿರಿ. ದೇಸಾಯೀನ್ನ ಕೊಂದಿರಿ. ಕ್ರಾಂತಿ ಮಾಡಿದೆ ಅಂತ ನಾ ತಿಳಕೊಂಡೆ. ಈಗ ನನಗೆ ಅನಸ್ತದ : ನಿಮ್ಮ ಜೋತ ಮುಖವಾಡದ ಹಿಂದೊಂದ ಖರೇ ಮುಖ ಅದ. ಮುಖವಾಡದ ಜೊತೆ ಮಾತಾಡ್ತ ಆ ಮುಖ ಹೇಳತದ : ನಗಬ್ಯಾಡ ಆ ಹುಡುಗ್ಗ ಹುಚ್ಚಹತ್ಯದ ಅಂತ. ಏನ ಮಾಡಲಿ? ಆ ಕಡೆ ಹುಳೀ ಅಲ್ಲ ಈ ಕಡೆ ಉಪ್ಪಲ್ಲ; ಕೆಳಗೆ ಜನಾ ಸಿಗಲಿಲ್ಲ, ಮ್ಯಾಲ ಚಂದ್ರ ಸಿಗಲಿಲ್ಲಾ, ನಡುವs ಅಂತರದಾಗ ಅತಂತ್ರ ಆಗಿ ತೂಗ್ಯಾಡತೀನಿ! ಅಥವಾ ……(ಗಪ್ಪನೆ ಚಿನ್ನಿಯ ಕೈ ಹಿಡಿದುಕೊಂಡು)
ಚಿನ್ನೀ ಚಂದ್ರ ಸಿಗೋದಿಲ್ಲ! ಬೆನ್ನಹುರಿ ಮುರಿಯೋತನಕ ಹುಡುಕಿದರೂ ಇಲ್ಲ! ಸಿಕ್ಕಿತು ಅಂತಂದಾಗ ಅದೊಂದು ಹಳೀ ಕಾಲದ ನಾಣ್ಯ ಆಗಿರತದ! ಚಿನ್ನೀ ಚಂದ್ರ ಇಲ್ಲ!!
(ಬಿಡುಗಡೆ ಹೊಂದಿದಂತೆ)
ಚಿನ್ನಿ, ನಡಿ ಹೋಗೋಣು.
ಚಿನ್ನಿ : ಎಲ್ಲಿಗೆ?
ಸಿದನಾಯ್ಕ : ನನ್ನ ಹಾಸಿಗ್ಗೆ.
ಚಿನ್ನಿ : ಏನಂದಿ?
ಸಿದನಾಯ್ಕ : ಪಾಪ ಮಾಡೋದಕ್ಕ! ಇನ್ನ ಉಳಿಗಾಲಿಲ್ಲ.
ಚಿನ್ನಿ : ನಾ ಅಂದರ ಹಗರ ಹೆಂಗಸಂತ ತಿಳೀಬ್ಯಾಡ. ಎಚ್ಚರಲೆ ಮಾತಾಡ.
ಸಿದನಾಯ್ಕ : ಬರತೀಯೋ? ಸೊಂಟ ಬಾರಸಂತೀಯೊ?
ಚಿನ್ನಿ : (ಗಾಬರಿಯಿಂದ)
ಒಂಕಾರಿ ಒಂಕಾರೀ……
ಸಿದನಾಯ್ಕ : ನಗೋದಕ್ಕ ವ್ಯಾಳ್ಯೆ ಇಲ್ಲ. ನಾಳಿ ಮುಂಜಾನೆ ಜನ ಕಾದಿರತಾರ. ಅವರಿಗಿ ತೋರಿಸೋದಕ್ಕ ನನ್ನ ಕೈ ಹೊಲಸ ಮಾಡಿಕೋ ಬೇಕು. ಬರ್ತಿಯೋ, ಓದಿ ಅಂತಿಯೊ?
(ಚಿನ್ನಿ ‘ಅಯ್ಯೋ ಒಂಕಾರೀ ಒಂಕಾರೀ’ ಎಂದು ಕಿರುಚುತ್ತ ರಂಗದ ಸುತ್ತ ಓಡಾಡುವಳು ಸಿದನಾಯ್ಕ ಅಟ್ಟಿಸಿಕೊಂಡು ಹೋಗಿ ಅವಳನ್ನು ಹಿಡಿದುಕೊಂಡು ಹೊರುವನು. ಗದ್ದಲಕ್ಕೆ ಒಂಕಾರಿಗೆ ಎಚ್ಚರವಾಗಿ ತೂಗಾಡುತ್ತ ಸಿದನಾಯ್ಕನ ಎದುರಿಗೆ ಬಂದು ಅಡ್ಡಗಟ್ಟುವನು. ಸಿದನಾಯ್ಕ ಅವನನ್ನು ದೂಡಿ ಕಿರುಚುತ್ತಿರುವ ಚಿನ್ನಿಯನ್ನು ಹೊತ್ತೊಯ್ಯುವನು. ಒಂಕಾರಿ ಬಿಡುಗಣ್ಣಿನಿಂದ ನಿಂತಿದ್ದಾನೆ.)
ಜೈಸಿದನಾಯ್ಕಾ : ಉತ್ತರಾರ್ಧ – ಒಂಬತ್ತು
(ಮಠ, ಒಂಕಾರಿ ಮೂಲೆಯೊಂದರಲ್ಲಿ ವಿಷಣ್ಣನಾಗಿ ಕೂತಿದ್ದಾನೆ, ಅವನ ಮಾತು ನಡೆದಿದ್ದಂತೆ ಜನ ಅವನನ್ನು ಗಮನಿಸದೆ ಬಂದು ಸೇರತೊಡಗುತ್ತಾರೆ.)
ಒಂಕಾರಿ : ಈ ಆಳೋ ನನ್ನ ಮಕ್ಕಳಿಗಿ ಏನಾಗೇತಿ?
ಏನಾಗೇತಿ?
ತಿಳಕೊ ಬೇಕಂತೀನಿ ಯಾರ ತಿಳಸ್ತೀರಿ?
ಯಾರ ತಿಳಸ್ತೀರಿ?
ಅವರ ತಲೀಮ್ಯಾಲೊಂದ ರುಂಬಾಲೈತಿ
ರುಂಬಾಲೈತಿ.
ಅದನ್ನ ಕಂಡರ ನನಗಾಗಾಣಿಲ್ಲ ತಗಿ
ಆಗಾಣಿಲ್ಲ ತಗಿ
ಅದನ್ನ ಎಲ್ಲರೂ ನೋಡಲೆಂತ ತಲೀಕಡೆ ನೋಡತಾರ
ತಲೀಕಡೆ ನೋಡತಾರ!
ಮುಂದ ಇದ್ದವರಿಗಿ ಡಿಕ್ಕೀ ಹೊಡೀತಾರ
ಡಿಕ್ಕೀ ಹೊಡೀತಾರ!
ಸುಳ್ಳಲ್ಲ ರುಂಬಾಲ ಚಂದ ಐತಿ ಖರೆ
ಚಂದ ಐತಿ ಖರೆ!
ಆದರ ಕಂಡ ಕಂಡವರಿಗೆಲ್ಲಾ ಡಿಕ್ಕೀ ಯಾಕ ಹೊಡೀಬೇಕು?
ಡಿಕ್ಕೀ ಯಾಕ ಹೊಡೀಬೇಕು?
ಹೊಡಿಸಿಕೊಂಡಿವಿ ಹೊಡಿಸಿಕೊಂಡಿವಿ
ಅಥವಾ ಇನ್ನs ಏನ ಹೊಡಿಸಿಕೋಬೇಕಂತ ನಿಂತಿವಿ?
ತಿಳೀಧಾಂಗಾಗೇತಿ ಯಾರ ತಿಳಸ್ತೀರಿ?
ಯಾರ ತಿಳಸ್ತೀರಿ?
ಗುರುವಯ್ಯ : ಬರೋ ಮಂದೆಲ್ಲಾ ಬಂದರೇನಪಾ? ಸಿದನಾಯ್ಕರು ಬರಲಿಲ್ಲ?
ಕೆಂಚ : ಅಕಾ ಬಂದರು.
ಗುರುವಯ್ಯ : ಜೈಸಿದನಾಯ್ಕ
(ಸಿದನಾಯ್ಕ ಬರುವನು. ಸಪ್ಪಗಿದ್ದಾನೆ)
ಗುರುವಯ್ಯ : ಸುರು ಮಾಡೋಣೇನ್ರಿ?
(ಸಿದನಾಯ್ಕ ಕಲೈ ಸನ್ನೆಯಿಂದ ಸುರು ಮಾಡಲು ಸೂಚಿಸುವನು)
ಗುರುವಯ್ಯ : ಊರಾಗಿನ ಹಿರೇರು, ಕಿರೇರು, ಎಲ್ಲಾರು ಕೂಡೀರಿ. ನಾವು ಈ ಹೊತ್ತಿನ ದಿವಸ ಅಗ್ಗದೀ ಮಹತ್ವದ ಯಾಳೇದಾಗ ಕೂಡೀವಿ ಅಂಬೋದನ್ನ ಯಾರೂ ಮರೀಬ್ಯಾಡ್ರಿ. ಇಲ್ಲೀತನಕ ಮಾಡಿದ್ದ ಒಂದಾದರ ಈಗ ಮಾಡೋದು ಇನ್ನೊಂದ ಮೈಲೀಕಲ್ಲು. ನಿಮಗ್ಯಾರಿಗೂ ತಿಳದಿಲ್ಲ, ನಾವೇನ ಮಾಡೀವಿ ಅಂತ. ನಾವು ಸಾಮಾನ್ಯರಲ್ಲ. ಪುಸ್ತಕದಾಗ ಹೇಳತಾರಲ್ಲ ಕ್ರಾಂತಿ ಕ್ರಾಂತಿ ಅಂತ-ಅಂಥಾದ್ದ ಮಾಡೀವಿ. ಅಷ್ಟs ಅಲ್ಲ; ಪುಸ್ತಕದಾಗ ಇದ್ದದ್ದಕಿಂತ ಒಂದ ಮೊಳ ಹೆಚ್ಚ ಮಾಡೀವಿ. ಹಿಂಗೆಲ್ಲಾ ಯಾರಿಂದಾಯ್ತು?-ಅಂತ ನಾವು ವಿಚಾರ ಮಾಡಬೇಕು. ಯಾರಿಂದ? ಸಿದನಾಯ್ಕರಿಂದ!
ಸಿದನಾಯ್ಕ : (ಬೇಸರದಿಂದ)
ಗುರುವಯ್ಯನವರs ಸ್ವಲ್ಪದರೊಳಗ ಮುಗಸರಿ.
ಗುರುವಯ್ಯ : ಹಾಯ್ತು. ಊರೊಳಗ ಏನೇನೋ ಆಯ್ತು. ಕ್ರಾಂತಿ ಮಾಡಿದಿವಿ. ಇಡೀ ಜಗತ್ತಿಗೆ ಒಂದ ಮಾದರಿ ಹಾಕಿದಿವಿ. ಅಧಿಕಾರಶಾಹೀ ಸಾಮ್ರಾಜ್ಯಶಾಹೀ-ಅಂತ ಪೇಪರದಾಗ ಬರತಾವಲ್ಲ-ಅದನ್ನ ಕೊಂದ ಹಾಕಿದಿವಿ. ಆದರ ಸಾಯೋ ಮುಂಚೆ ಅದು ಹಾಂಗs ಸಾಯಲಿಲ್ಲ. ನಮ್ಮ ಮ್ಯಾಲ ಹಿಡಿ ಮಣ್ಣ ತೂರಿ ಶಾಪ ಹಾಕಿ ಹೋಯ್ತು. ‘ನಕ್ಸಲೈಟ್‌’ ಮಂದಿ ಬಂದಾರ ಹಜಾರ ಮಂದಿ ಪೋಲೀಸರ್ನ ಕಳಸ್ರಿ ಅಂತ ಸರಕಾರಕ್ಕ ಬರದು ಸತ್ತ ಹೋಯ್ತು. ನಾವೆಲ್ಲಾ ಹೆದರಿದಿವಿ. ಏನಪಾ ಜೇಲಿಗಿ ಹೋಗಬೇಕಾಯ್ತು?-ಅಂದುಕೊಂಡಿವಿ. ಆದರ……ಆದರ… (ಧ್ವನಿ ನಡುಗಿಸುತ್ತ)
ಎಂಥಾ ಸಂಕಟ ಬಂದರೂ ನಮಗೆಲ್ಲಾ ಹಾದೀ ತೋರಿಸೋವಂಥಾ ಬೆಳಕ ಸಿದನಾಯ್ಕರ ಕಣ್ಣಾಗ ಅದs ಅಂತೀನ್ನಾನು. ನೀವೇನಂತೀರಿ?
ದಬಕ : ಅದಕ್ಯಾರ ಅಲ್ಲಂತಾರ ಬಿಡರಿ.
ಗುರುವಯ್ಯ : ಒಬ್ಬನs ಹೇಳಿ೮ದರ ಆಗಲಿಲ್ಲ. ಎಲ್ಲಾರು ಹಸನ ಮನಸಿನಿಂದ ಹೇಳಬೇಕು.
ಕೆಂಚ : ಇದರಾಗೇನೂ ಬೇಸೂರ ಇಲ್ಲ ಹೇಳ್ರಿ.
ಗುರುವಯ್ಯ : ಹಾಂಗಂಥ ನಂಬಿಕೊಂಡು ನಾವು ಪಂಚರು-ಅಂದರ ನೀವ
ಆರಿಸಿದ ಪಂಚರೆಲ್ಲಾ ಒಂದ ಠರಾವ ಪಾಸ ಮಾಡೀವಿ.
ಉರಿನಿಂಗ : ಅವರೇನ ಹೇಳ್ತಾರ ಅದಕ್ಕ ನನ್ನ ಕಬೂಲಿ ಇಲ್ಲರೆಪಾ ಮತ್ತ.
ಗುರುವಯ್ಯ : ನೀ ಪಂಚರೊಳಗ ಇಲ್ಲ ಅಂಬವರ್ಹಾಂಗ ಮಾತಾಡ್ತೀಯಲ್ಲೋ ಉರಿನಿಂಗಾ.
ಉರಿನಿಂಗ : ನಿನ್ನೆ ಒಂದs ದಿನದಾಗ ಅಷ್ಟೂ ಮಂದಿ ಪಂಚರ್ನ ಕಂಡೀನಿ. ಏನ ಮಾತಾಡಿದರೂ ನನ್ನ ಬಿಟ್ಟ ಮಾತಾಡರಿ ಅಷ್ಟ.
ಸಿದನಾಯ್ಕ : ಉರಿನಿಂಗಾ-
ಗುರುವಯ್ಯ : ಮಾತಾಡ್ತಿ ಬಿಡರಿ ಸಿದನಾಯ್ಕರ. ಈ ಮಂದಿಗಿ ನಾವ್ಯಾರೂ ಹೊಸಬರಲ್ಲ.
ಗಿರಿಮಲ್ಲ : ಇದೇನ್ರಿ? ಪಂಚಪಂಚರೊಳಗs ದೋಪಾರ್ಟಿ ಇದ್ಧಾಂಗ ಹಾಕ್ಯಾಡತೀರಿ ?
ಕಲ್ಲ :  (ಎದ್ದು ಜನರಿಗೆ ಕೈ ಮುಗಿದು)
ನೋಡ್ರೆಪಾ ನಾವು ಸಿದನಾಯ್ಕರ ಅಪ್ಪಣಿ ಪ್ರಕಾರ ನಡದಿವಿ, ನಡೀತೀವಿ. ನಮ್ಮದೇನಾದರೂ ತಪ್ಪಿದ್ದರ ದೇವರ ಸಮಾ ಗುರುವಯ್ಯನವರಿದ್ದಾರ; ದೈವಸಮ ನೀವಿದ್ದೀರಿ. ನೀವs ತೂಗಿ ನೋಡ್ರಿ.
ಕೆಂಚ :  (ಎದ್ದು ಕೈ ಮುಗಿದು)
ನೋಡ್ರೆಪಾ, ಉರಿಯೋ ಬೆಂಕ್ಯಾಗ ಕಸರಿದ್ದೀತು, ನಮ್ಮಲ್ಲಿಲ್ಲ. ಇಷ್ಟಾಗಿ ನಾವು ಮಾಡಿದ್ದೇನು? ಸಿದನಾಯ್ಕರ ಬೆನ್ನಿಗಿ ಬಿದ್ದಿವಿ. ಅವರು ಎಕ್ಕಡದಿಂದ ತೋರಿಸಿದರು; ತಲೀ ಮ್ಯಾಲ ಹೊತ್ತ ನಿಂತಿವಿ. ಬೆಳಕಿನ ಬೆನ್ನ ಹತ್ತಬಾರದಂತ ನೀವನ್ನೋದಾದರ, ದೇವರಾಣಿಪಾ, ನಂದ ತಕರಾರ ಇಲ್ಲ.
ಉರಿನಿಂಗ : ಥೂ!
ಸೀಪು : ಹಿಂಗ ನೀವು ನೀವs ಒಡಪಾಡಿದರ ನಮಗೇನ ತಿಳೀಬೇಕು? ಯಾಕೋ ಉರಿನಿಂಗಾ?
ಉರಿನಿಂಗ : ನಾ ಹೇಳ್ತೀನಿ ಕೇಳ್ರೊ ಇಲ್ಲೆ. ಈಗಿಂದೀಗ ಪಂಚರ ಕಿಸೆ ತಪಾಸ ಮಾಡ್ರಿ. .ಏನ ಸಿಗತೈತಿ? ಹಿಡಿ ಹಿಡಿ ಮಣ್ಣ! ಮಣ್ಣ ಯಾಕ ತಂದಾರಂದ್ರಿ? ಹಾಡಾ ಹಗಲಿ ನಿಮ್ಮ ಕಣ್ಣಾಗ ಎರಚಾಕ! ಮಣ್ಣ ಯಾಕ ಎರಚತಾರಂತ ಕೇಳಬ್ಯಾಡ್ರ ಈ ಮತ್ತ-ಇಲ್ಲಾ ಅದನಷ್ಟ ಬಿಡಿಸಿ ಹೇಳಲೇನು?-ಪಂಚರೆಲ್ಲಾ ದೇಸಗತಿ ಹಂಚಿಕೋ ಬೇಕಂತ ಮಸಲತ್ತ ಮಾಡ್ಯಾರ!
ಗುರುವಯ್ಯ : ನೋಡ್ರಪಾ, ಹಜಾರ ಮಂದಿ ಪೋಲೀಸರು ಯಾವಾಗ ಬರತಾರ ಎಂದ ಬರತಾರ-ಹೇಳಾಕಾಗೋದಿಲ್ಲ. ಇಂದs ಬಂದಾರು, ಈಗs ಬಂದಾರು. ಅವರು ಬಂದ ಹೋಗೋತನಕ ಜಮೀನ ಹಂಚೋದ ಬ್ಯಾಡ. ಅಲ್ಲೀತನಕ ದೇಸಗತಿ ಸಿದನಾಯ್ಕನ ಹೆಸರಿಗೇ ಇರಲಿ-ಅಂತೀವು. ನೀವೇನಂತೀರಿ?
ಪಕೀರ : ಬರೋಬರಿ ಅಂತೀನ್ನಾನು. ಮಳ್ಳ ಮಂದಿ , ಪೋಲೀಸರು ಬಂದರ ತಲೀ ಗೊಂದೊಂದ ಸಾಕ್ಷಿ ಹೇಳಿ ಎಪರಾ ತಪರಾ ಆದೀತು. ಅದರ ಬದಲಿ, ನಮ್ಮ ಪೈಕಿ ಒಬ್ಬಾವ ಮುಂದ ನಿಂತ ನಿಭಾಯಿಸೋ ಹಾಂಗಿದ್ದರ ಯಾಕ ಬ್ಯಾಡ? ಯಾಕ್ರೆಪಾ?
ಒಂಕಾರಿ : ಯಾಕ ಸುಳ್ಳಸುಳ್ಳ ಹುಜಾರಮಂದೀ ಸುದ್ದೀ ಹೇಳತೀರೊ?
ದಬಕ : ಏ ಒಂಕಾರೀ, ನಿನಗೇನ ತಿಳೀತೈತಿ ಸುಮ್ಮಕಿರೊ.
ಒಂಕಾರಿ : ಅಲ್ರೊ……
ಸಿದನಾಯ್ಕ : ಒಂಕಾರೀ…
ಉರಿನಿಂಗ : ಏನ್ರೆಪಾ. ಸಿದನಾಯ್ಕನ ಹೆಸರಿಗಿ ಮಾಡಂದರ ನಾವs ಹಂಚಿ ಕೊಂಡ್ಹಾಂಗತ? ಹಜಾರ ಮಂದಿ ಬರೋದ ಸಿದನಾಯ್ಕರಿಗೇನ ಗೊತ್ತಿಲ್ಲ?
ಗಿರಮಲ್ಲ : ಏ ಉರಿನಿಂಗಾ, ನಿಂದಲ್ಲ ತಗಿ, ಸಿದನಾಯ್ಕನ ಮ್ಯಾಲ ಸಂಶ ಬಂತೇನೊ ನಿನಗ?
ಸೀಪು : ಉರಿನಿಂಗಾ, ನಿಂದಲ್ಲ ಬಿಡು,  ಏನ ಮಾತಿದು?
ಉರಿನಿಂಗ : ಎಲ ಎಲಾ!
ದಬಕ : ಕುಂತಕೊಳ್ಳೋ ಏ ಉರಿನಿಂಗಾ…
ಒಂಕಾರಿ : ಅಲ್ರೆಪಾ ಪಂಚರs…
ಸಿದನಾಯ್ಕ : ಗುರುವಯ್ಯನವರs-
ಗುರುವಯ್ಯ : (ಎದೆ ಬಡಿದುಕೊಳ್ಳುತ್ತ)
ಈ ಎದಿ ಇನ್ನೂ ಹಸನ ಅದsನೋ ಉರಿನಿಂಗಾ. ಏನೇನೂ ತಕರಾರಿಲ್ಲದs ಯಾವಾಗ ಬೇಕಾದಾಗ ನಾ ಸಾಯಬಲ್ಲೆ. ಮಂದಿಗಿ ಉಪಕಾರ ಮಾಡೋ ಹುರುಪಿನಾಗ ದೇವರು ಸಿಟ್ಟಾಗೋ ಹಾಂಗೂ ಮಾಡಿರಬಹುದು. ಆದರ ದೇವರಿಗಿ ಗೊತ್ತದ ಈ ಘಟದ ಅಸಲ ಕಿಮ್ಮತ್ತು!
ದಬಕ : ಅದನ್ಯಾಕಷ್ಟ ಮನಸಿಗಿ ಹಚ್ಚಿಕೊಳ್ತೀರಿ ಬಿಡರಿ, ಗುರುವಯ್ಯನವರs-
ಕೆಂಚ : ಉರಿನಿಂಗ ಎಷ್ಟಂಧರೂ ಹೇಂತೀನ ಕಳಕೊಂಡಾನ! ಕಳವಳದಾಗ ಆಡಿದ ಮಾತು.
ಉರಿನಿಂಗ : ನನ್ನ ಉಸಾಬರಿ ಬಿಡರಿ. ವ್ಯವಹಾರ ಮಾತಾಡ್ರಿ.
ಸೀಪು : ಸುಮ್ಮಕಿರೋ ಏ ಉರಿನಿಂಗಾ. ಹೊಟ್ಟೀಕಿಚ್ಚ ತೋರಸಾಕ ಹಾಳೆ, ಹೊತ್ತಾ ಇಲ್ಲಾ?
ಉರಿನಿಂಗ : ಎಲ ಈ ಇವರಾಪ್ಪರ್ನ! ನನ್ನ ಮ್ಯಾಲ ನಂಬಿಕಿಲ್ಲೇನ್ರೋ ನಿಮಗ?
ಪಕೀರ : ನಂಬೋದೇನ ಬಂತೊ? ನೀ ಸುಮ್ಮಕಿರು. ಅವರ ಹೇಳ್ತಾರ, ನಾವ ಕೇಳ್ತೀವಿ. ಗುರುವಯ್ಯನವರss ಮಾತಾಡ್ರಿ-ಉರಿನಿಂಗ : ನಿಮ್ಮ ಕಣ್ಣಾಗ ಇವರs ದೊಡ್ಡವರಾದರ ಹೌಂದಲ್ಲ?
ಗುರುವಯ್ಯ : ನೀನs ದೊಡ್ಡಾವಾಗಪಾ, ನಾವು ಸಣ್ಣವರು. ನಿನಗೊಂದ ಸವಾಲ ಹಾಕತೀನಿ; ಜವಾಬ ಕೊಟ್ಟ ನೀ ಎಂಥಾವನ್ನೋದ ತೋರಸು.
ಉರಿನಿಂಗ : ಅದೇನಪಾ
ಕೆಂಚ : ; ಅದೇನ ಕೇಳಬಿಡರಿ.
ಕಲ್ಲ : ಗುರುವಯ್ಯನವರು ಹೇಳಿಧಾಂಗ ಕೇಳತೇನಂತ ಉರಿನಿಂಗ ಮಾತ ಕೊಡಲಿ.
ಸೀಪು : ಕೇಳದೇನ ಮಾಡತಾನ ತಗೊಳ್ರಿ.
ಉರಿನಿಂಗ : ಮಾತಿನ್ನೂ ನಾಲಿಗಿ ಬಿಟ್ಟ ಹೊರಬಿದ್ದಿಲ್ಲಾ, ಹೆಂಗ ಹೇಳಲಿ?
ದಬಕ : ಉರಿನಿಂಗಾ, ನೀ ಸುಮ್ಮನ ಕೂರತೀಯೋ ಇಲ್ಲೋ? ಹೇಳ್ರಿ-
ಗುರುವಯ್ಯ : ಉರಿನಿಂಗಾ, ಇವು ನನ್ನ ಮಾತಲ್ಲ; ಸಿದನಾಯ್ಕರ ಮಾತಂತ ತಿಳಕೊ. ನಾವೆಲ್ಲಾ ಕ್ರಾಂಥಿ ಮಾಡಿದಿವಿ. ಏನೇನೋ ಆಯ್ತು. ಆದರ ಒಬ್ಬರಿಗೆ ಭಾಳ ಘಾತ ಆಗ್ಯsದ, ಆ ನೋವ ಮಾಯಬೇಕಾದರ ನೀ ದೊಡ್ಡ ಮನಸ ಮಾಡಬೇಕು.
ಉರಿನಿಂಗ : ನನ್ನ ದೊಡ್ಡ ಮನಸಿಗೆ, ನಿಮ್ಮ ದೇಸಗತಿಗೆ ಸಂಬಂಧ ಇಲ್ಲರಿ,
ಒಂಕಾರಿ : (ಓಡಿಬಂದು)
ಐತೆಪಾ ಸಂಬಂಧ! ಉರಿನಿಂಗಾ ಇಲ್ಲನ್ನಬ್ಯಾಡ.
ಗುರುವಯ್ಯ : ಉರಿನಿಂಗಾ.-
ಸಿದನಾಯ್ಕ : (ಅವಸರದಿಂದ ನಡುವೇ ತಡೆದು)
ತಡೀರಿ ನಾನs ಕೇಳತೀನಿ. ಉರಿನಿಂಗಾ, ಕ್ರಾಂತಿ ಆದಾಗಿಂದ ಚಿನ್ನಿ ಪರದೇಶಿ ಆಗ್ಯಾಳ. ನೀ ಆಕೀನ್ನ ತಿರಿಗಿ ಕರಕೋಬೇಕು.
ಉರಿನಿಂಗ : ಇದs ದೊಡ್ಡ ಮಾತ?
ಸಿದನಾಯ್ಕ : ದೊಡ್ಡ ಮಾತ ಆಗಿರಲಿಕ್ಕಿಲ್ಲ. ಆದರ ಮಹತ್ವದ ಮಾತ ಹೌದು. ನೀ ಒಪ್ಪಿಕೋ ಬೇಕು.
ಉರಿನಿಂಗ : ಒಪ್ಪದಿದ್ದರ?
ಗಿರಮಲ್ಲ : (ಗೊಣಗುತ್ತ)
ನಾಯಿ ಮುಟ್ಟಿದ ಗಡಿಗಿ……
ಒಂಕಾರಿ : ಯಾರಲೇ ನಾಯಿ ಮುಟ್ಟಿದ ಗಡಿಗಿ? ಮಕ್ಕಳ್ರಾ, ನಿಮ್ಮದೆಲ್ಲಾ ಗೊತ್ತೈತ್ರೋ ನನಗ. ಹೇಳಲಿ?
ಉರಿನಿಂಗ : ಹಾಕಿದ ಬಲಿ ನನ್ನ ಕಣ್ಣಿಗೂ ಕಾಣತೈತಿ, ಒಂಕರಿ, ನೀ ಯಾಕ ಒದರ್ಯಾಡ್ತಿ?
ಒಂಕಾರಿ : ನಿನಗಲ್ಲೊ, ಬಲಿ ಊರಿಗಿ ಬಿದ್ದೈತಿ, ಮಗನs,- ಹಾಸಿಗ್ಯಾಗಿನ ಹೇಂತೀನ ತಿಳೀಲಿಲ್ಲ, ಇನ್ನ ಸುತ್ತಿದ ಬಲಿ ಏನ ತಿಳಕೊಂಡಿ?
ಸಿದನಾಯ್ಕ : ಒಂಕಾರೀ ಬಾಯ್ಮುಚ್ಚತಿ? ಹೇಳೊ ಉರಿನಿಂಗಾ, ಏನಂತಿ?
ಉರಿನಿಂಗ : ಚೆಲೋ ಹೇಳ್ತೀಯಪಾ! ದೇಸಾಯಿ ಸೆರಗ ಹರದ ಹೊತ್ತಕೊಂಡ ಹೋದಾ. ಪಂಚರೆಲ್ಲಾ ನನ್ನ ಸಮಕ್ಷಮ ಎಳದಾಡಿದರು. ಅಂಥಾಕೀನ ತಿರಿಗಿ ಕರಕೊ ಅಂತ ಹೇಳಾಕ  ನೀ ಬಂದಿ! ಸೇಡ ತೀರಿಸಿಕೊಳ್ಳೊ ತಾಕತ್ತ ಈಗ ಇರಲಿಕ್ಕಿಲ್ಲ. ಆದರ ನಾ ಇನ್ನೂ ಮೀಸ ಈ ಬೋಳಿಸಿಲ್ಲ.
ಒಂಕಾರಿ : ಸುಟ್ಟಿತು ನಿನ್ನ ಮೀಸಿ. ಖರೆ ಹೇಳತೇನ ನನ್ನ ಮಾತ ನಂಬೊ ಉರಿನಿಂಗಾ. ಇನ್ನೂ ಎಂತೆಂಥಾ ಭಯಂಕರ ಕನಸ ಕಂಡೀನ್ನಾನು, ಇಷ್ಟ ದಿನ ಕಣ್ಣ ಮುಚ್ಚಿಕೊಂಡ ಕನಸ ಕಾಣತಿದ್ದೆ. ನಿನ್ನಿ ಕಣ್ಣ ತೆರಕೊಂಡs ಕಂಡೀನಿ……
ಸಿದನಾಯ್ಕ : ಒಂಕಾರೀ ಬಾಯ್ಮುಚ್ಚತೀ?
ಒಂಕಾರಿ : ಮುಚ್ಚತಿದ್ದೆ.  ಆದರ ಇದs ಕಣ್ಣಿಂದ ನಿನ್ನ ಎಚ್ಚರಿದ್ದಾಗs ನೋಡೇನಪಾ! ಇಷ್ಟದಿನ ಮಂದೆಲ್ಲಾ ನಾ ಚಂದರಾಮಂತ ಅಂದಾಗೆಲ್ಲಾ ಖೊಟ್ಟಿ ನಾರ್ಣಯ ಕೊಡತಿದ್ದರು. ಆದರ ನಿನ್ನಿ ಒಬ್ಬಾವ ಖರೇ ಖರೇ ನಡಿಯೋ ನಾಣ್ಯ ಕೊಟ್ಟಾನ! ದs ತೋರಸ್ತೀನಿ ತಡಿ….
ಸಿದನಾಯ್ಕ : ಸಕಾಲಕ್ಕೆ ಬಾಯಿ ಮುಚ್ಚದಿದ್ದರ ನಾಲಿಗಿ ಕೀಳತೀನಿ.
ಒಂಕಾರಿ : ಯಾಕ? ಖರೇ ಹೇಳಿದ್ದಕ?
ಉರಿನಿಂಗ : ಅವನ ಮ್ಯಾಲ್ಯಾಕ ಹರಿಹಾಯ್ತಿ? ಇಲ್ಲಿ ನನ್ನ ಕೇಳಲ್ಲ. ಗಂಡ ಹೇಂತೀ ಜಗಳ ತೀರಸರಿ ಅಂತ ನಾ ನಿಮ್ಮ ಹತ್ತರ ಬರಲಿಲ್ಲ. ನೀವಾಗಿ ಮ್ಯಾಲ ಬಿದ್ದ ಯಾಕಿದನೆಲ್ಲಾ ತಗೀಬೇಕು? ನೀ ಹೇಳಿದರೂ ಆತು, ಬಿಟ್ಟರೂ ಆತು. ಮೊದಲs ಹೇಳಿರತೀನಿ : ನಾಯಿ ಮುಟ್ಟಿದ ಗಡಿಗ್ಯಾಗ ಉಣ್ಣೋವಷ್ಟ ದುರ್ಗತಿ ನನಗಿನ್ನೂ ಬಂದಿಲ್ಲ-ನಿಮ್ಮ ದೇಸಗತಿ ಬಂದರೂ,-
ಒಂಕಾರಿ : ಆದರ ಖರೇ ಕಟ್ಟಿಹಾಕಾಕ ಯಾ ಮಗನಿಂದಲೂ ಆಗಾಣಿಲ್ಲ
ಸಿದನಾಯ್ಕ : ನೀ ಬಾಯ್ಮುಚ್ಚತೀಯೋ ಇಲ್ಲೊ?
ಒಂಕಾರಿ : ಇಲ್ಲ.
ಗುರುವಯ್ಯ : ಏ ಒಂಕಾರಿ, ಯಾಕೊ ಇಂದ ಹಿಂಗ ಹಟ ಹಿಡೀತಿ? ಅವ ಗಂಡ, ಆಕಿ ಹೇಂತಿ ನಡುವ ನಾವಿದ್ದೀವಿ. ಈ ವ್ಯವಹಾರದೊಳಗ ಇನ್ನೇನೈತಿ?
ಒಂಕರಿ : ಖರೆ ಹೇಳ್ರಿ ಗುರುವಯ್ಯನವರs ದಿನಾ ಪೂಜಿ ಮಾಡತೀರಲ್ಲ, ಆ ದೇವರ ಆಣೀ ಮಾಡಿ ಹೇಳ್ರಿ : ಇದರಾಗ ಖರೇನs ಏನೂ ಇಲ್ಲ?
ಕೆಂಚ : ಈ ಹುಚ್ಚನ ಮಾತ ಕೇಳಿ ಹಲಮಾಲಿ ಹೇಂತೀನ ಯಾವ ಕರಕೋಬೇಕಪಾ!
ಒಂಕಾರಿ : ನಿಮ್ಮ ನಿಮ್ಮ ಹೆಂಡರ ಸೆರಗ ಸರಿಸಿ ಮಾರೀ ನೋಡಿ ಮಾತಾಡರ್ಯ್ಯೋ. ಆಗ ನಿಮ್ಮ ಮೀಸೀ ಬಣ್ಣ ತಿಳೀತಾವ! ನಿನಗ ಇವರs ಖರೆ, ನಾ ಸುಳ್ಳಾದಿನೇನೋ ಉರಿನಿಂಗಾ?
ಉರಿನಿಂಗ : ಖರೆ ಸುಳ್ಳ ನೀ ಯಾಕ ಆಗಬೇಕೊ? ನಿನ್ನ ಮಾತಕೇಳಿ ಎಲ್ಲಿ ಕರಕೊಳ್ತೀನೋ ಅಂತ ಪಂಚರಿಗೆಲ್ಲಾ ಕಸವಿಸಿ ಆಗಾಕ ಹತ್ತೇತಿ. ನೋಡರಿ : ಒಂಕಾರಿ ಹೇಳಿದರೂ ನಾ ಕರಕೊಳ್ಳೋದಿಲ್ಲ.
ಗುರುವಯ್ಯ : ಅವಳು ಶುದ್ಧ ಹೆಂಗಸಂತ ಬೇಕಾದರ ಪ್ರಮಾಣ ಮಾಡಿ ಹೇಳಬಲ್ಲೆ ನಾನು.
ಉರಿನಿಂಗ : ನಿಮ್ಮ ಹೆಂಡರಿಗಿ ಹಿಂಗಾಗಿದ್ದರ ನೀವೆಲ್ಲಾ ತಿರಿಗಿ ಕರಕೊಳ್ಳತಿದ್ದಿರೋ ಏನೊ? ಸಿದನಾಯ್ಕ, ನೀ ಹೇಳು-ಚಿನ್ನಿಗಿ ಗರತಿ ಗಂಗವ್ವಮತ-ಹೇಳ್ತೀಯೇನಪಾ ನೀನು?
(ಸಿದನಾಯ್ಕ ಸುಮ್ಮನಿರುವನು)
ಸಿದನಾಯ್ಕ ಹೇಳಲಿ, ಕರಕೊಳ್ತೀನಿ.
ಗುರುವಯ್ಯ : ಸಿದನಾಯ್ಕ ಹೇಳಿದರೇನು? ನಾವು ಹೇಳಿದರೇನು?
ಉರಿನಿಂಗ : ಹಾಂಗಿದ್ದರ ಅವನs ಹೇಳಲಿ. ಹೇಳೋದಿಲ್ಲ. ಯಾಕಂದರ-
ಒಂಕಾರಿ : ಕೈ ಹೊಲಸ ಮಾಡಿಕೊಂಡಾನ!
ಸಿದನಾಯ್ಕ : ಯಾಕೊ? ಸಲಗಿ ಕೊಟ್ಟರ ನಾಲಗಿ ಭಾಳ ಉದ್ದ ಬಿಡತಿ?
ಒಂಕಾರಿ : ಯಾಕಂದರ ನಾಲಿಗ್ಯಾಗ ಖರೇ ಹಿಡಸವೊಲ್ದು, ಅದಕ್ಕ.
ಸಿದನಾಯ್ಕ : ಹೆಚ್ಚ ಮಾತಾಡಿದರ ಹುಗೀತೇನೀಗ.
ಒಂಕಾರಿ : ಖರೇ ಹುಗ್ಯಾಕಾಗಾಣಿಲ್ಲ, ಮರೀಬ್ಯಾಡ, ಕೇಳ್ರೆಪೋ ……
ಸಿದನಾಯ್ಕ : ನಾಯೀಮಗನ-
(ಹಾರಿ ಒಂಕಾರಿಯನ್ನು ಹಿಡಿಯ ಹೋಗುವನು. ಕಲ್ಲ ಕೆಂಚ ಮುಂದೆ ಬಂದು ಬೇರ್ಪಡಿಸಿ ಒಂಕಾರಿಯನ್ನು ಹಿಡಿಯುವರು)
ಗುರುವಯ್ಯ : ಬಾಯಿ ಮುಚ್ಚಲೇ ಒಂಕಾರಿ. ಕುಡುಕ ಇದ್ದೀ. ನಿನ್ನ ಕಣ್ಣಿಗೂ ಖರೆ ಖಂಡಿತ?
ಒಂಕಾರಿ : ಕಂಡೈತೋ ಇಲ್ಲೋ ಕೇಳ್ರಿ ಸಿದನಾಯ್ಕನ್ನ.
ಉರಿನಿಂಗ : ಅಲ್ಲ, ಯಾಕ, ಯಾಕಂತೀನಿ. ಕುಡುಕ ಅಂತೀರಿ, ಖರೆ ಕಾಣ್ಸಾಣಿಲ್ಲ ಅಂತೀರಿ, ಮತ್ತ ಯಾಕ ಅವನ್ನ ತಡೀತೀರಿ? ಅವ ಕಂಡದ್ದ ಆಡಲಿ. ಯಾಕ ಬಿಡಬಾರದು?
ಗುರುವಯ್ಯ : ಇಷ್ಟ ನಾಲಿಗಿಂದ ಗುಡ್ಡ ನೆಕ್ಕೇನಂದರ ಹೆಂಗೊ ಹುಡುಗಾ?
ಉರಿನಿಂಗ : ಈಗ ನಮಗ ಖರೇ ಸಂಶೆ ಬರತೈತಿ. ಅದೇನ ಮಸಲತ್ತ ಐತಿ ಬಿಚ್ಚಿದಿರೀ ಬರೋಬರಿ. ಒಂಕಾರೀ ಹೇಳೋ ಅದೇನ ಕಂಡಿ?
ದಬಕ : ಹುಚ್ಚನ ಮಾತಿಗೆ ಅದೇನ ಖರೆ ದಕ್ಕೀತು? ನೀವ್ಯಾಕ ಗಾಬರಿ ಆಗತೀರಿ ಬಿಡ್ರೆಪಾ.
ಒಂಕಾರಿ : (ಬಿಡಿಸಿಕೊಂಡು)
ಕೇಳ್ರೆಪೋ ಕೇಳ್ರಿ-
(ಸಿದನಾಯ್ಕ ಓಡಿಬಂದು ಒಂಕಾರಿಯ ಕತ್ತು ಹಿಡಿಯುವನು)
ಸಿದನಾಯ್ಕ : ಹೇಳಮಗನ ಖರೆ.
(ಒಂಕಾರಿ ಒದ್ದಾಡತೊಡಗುವನಿ)
ಉರಿನಿಂಗ : ಭಲೇ ಜನನಾಯಕ! ಈ ಹುಚ್ಚನ ಒಂದ ಚಿಲ್ಲರ ಮಾತ ತಾಳಿಕೊಳ್ಳಾಕ ಆಗವೊಲ್ದ?
(ಸಿಟ್ಟಿನಿಂದ)
ಸಿದನಾಯ್ಕ, ಈಗs ಹೇಳಿರತೀನಿ, ಬಿಡ ಒಂಕಾರೀನ.
ಸಿದನಾಯ್ಕ : ಹೇಳ ಹಂಗಾದರ ಚಿನ್ನೀನ ಕರಕೊಳ್ತೀಯೊ ಇಲ್ಲೊ?
ಉರಿನಿಂಗ : ಅದಕ್ಕ ಇದಕ್ಕ ಏನ ಸಂಬಂಧ?
ಸಿದನಾಯ್ಕ : ಕರಕೊಳ್ತೀಯೋ ಇಲ್ಲೊ?
ಗುರುವಯ್ಯ : ಹೇಳು ಉರಿನಿಂಗಾ.
ಸಿದನಾಯ್ಕ : ಕರಕೊಳ್ತೀಯೋ ಇಲ್ಲೊ?
ಉರಿನಿಂಗ : ಹೇಳೋತನಕ ಒಂಕಾರೀನ ಬಿಡೋದಿಲ್ಲಾ?
ಸಿದನಾಯ್ಕ : ಇಲ್ಲ.
ಉರಿನಿಂಗ : ಹಾಂಗಾದರ ನಾ ಕರಕೊಳ್ಳೋದಿಲ್ಲ.
ಸಿದನಾಯ್ಕ : ತಗೊ ಹಂಗಾದರ-
(ಒಂಕಾರಿಯ ಕತ್ತು ಹಿಸುಕುವನು. ಒಂಕರಿ ಸಂಕಟಪಡುತ್ತ ಬಿದ್ದು ಸಾಯುತ್ತಾನೆ. ಜನರೆಲ್ಲ ಗಾಬರಿಯಾಗಿ ಗುಂಪಾಗುತ್ತಾರೆ. ಒಂದು ಕಡೆ ಪಂಚರಾಗುತ್ತಾರೆ. ಉರಿನಿಂಗ ಕಾಲ್ಮರಿ ಕೈಯಲ್ಲಿ ಹಿಡಿದು ಸಿದನಾಯ್ಕನತ್ತ ಧಾವಿಸುತ್ತಾನೆ. ಕೂಡಲೇ ಬಂದೂಕಿನವರು ಮಧ್ಯೆ ಬರುತ್ತಾರೆ. ನೀರವ)
ಉರಿನಿಂಗ : ಇದರಾಗೇನೋ ಮಸಲತ್ತ ಐತಿ! ನಾ ಚಿನ್ನೀನ ಕರಕೊಳ್ತೀನಿ!
ಸಿದನಾಯ್ಕ : ಭಾಳ ತಡ ಮಾಡಿದಿ.
(ಚೀರುತ್ತ)
ಎಲ್ಲಿ ಬಂದೂಕಿನವರು? ಈ ನಾಯಿ ಉರಿನಿಂಗ್ಯಾನ ಈ ಊರಾಗಿನ ಅಗ್ಗದಿ ಎತ್ತರ ಮರಕ್ಕ ತೂಗ ಹಾಕಿ ಗುಂಡ ಹಾರಸರಿ.
(ತಕ್ಷಣವೇ ಉರಿನಿಂಗ ತಪ್ಪಿಸಿಕೊಂಡು ಓಡುವನು. ಸಿದನಾಯ್ಕನಿಗಾಗಲಿ, ಅಲ್ಲಿದ್ದವರಿಗಾಗಲಿ ಯಾರಿಗೂ ಇದು ಗೊತ್ತಿಲ್ಲ.)
ಯಾರಾದರೂ ಹಿಂಗ್ಯಾಕಂದರ ಅವರನ್ನೂ ಕೊಲ್ಲರಿ. ನನ್ನ ಹೆಸರಿಗೆ ಜೈ ಅನ್ನದವರನ್ನ ಗುಂಡ ಹಾಕರಿ, ಚಿನ್ನಿ ಎಲ್ಲಿದ್ದರೂ ಹಿಡಕೊಂಬಂದು ವಾಡೇದೊಳಗ ಇಡ್ರಿ.
(ಬಂದೂಕಿನವರು ಜನ ಮೈಮೇಲೆ ಏರಿ ಹೋಗುತ್ತಿದ್ದಾರೆ. ಜನ ಕಿರುಚುತ್ತ ದಿಕ್ಕಾಪಾಲಾಗಿ ಓಡತೊಡಗುತ್ತಾರೆ. ಒಂದೆರಡು ಸಲ ಗುಂಡಿನ ಸಪ್ಪಳವೂ ಕೇಳಿಸುತ್ತದೆ. ಜನ ಎಲ್ಲ ಹೋದ ಮೇಲೆ ಪಂಚರು ಮಾತ್ರ ಉಳಿದಿದ್ದಾರೆ)
ಗುರುವಯ್ಯನವರs ಕಾಗದ ತಯಾರ ಮಾಡ್ರಿ
(ಪಂಚರು ನಿಧಾನವಾಗಿ ಸರಿಯುತ್ತಾರೆ. ಸಿದನಾಯ್ಕ ಒಬ್ಬನೇ ರಂಗದ ಮೇಲೆ ಉಳಿಯುತ್ತಾನೆ. ಒಂಕಾರಿಯ ಹೆಣ ನೋಡುತ್ತ ಅಲ್ಲೇ ಕುಸಿಯುತ್ತಾನೆ)
(ಮುಗಿಯಿತು)

